
«Қазақстан Республикасы Мәдениет және спорт 
министрлігі «Мәдениет және өнер саласындағы 

бәсекелестікті жоғарлату, қазақстандық мәдени 
мұраны сақтау, зерделеу мен насихаттау және архив 

ісінің іске асырылу тиімділігін арттыру» бағдарламасы 
«Республикалық бюджет қаражаты есебінен әдебиеттің 
әлеуметтік маңызыды түрлерін сатып алу, басып шығару 
және тарату» кіші бағдарламасы бойынша жарық көрді».

*  *  *
Ақын қыздың шығармашылығына тосыннан ұшырастым. 

«Жанарымдағы жазулар» атты тұңғыш кітабын ұсынғанда 
жарнамашыл жарапазаншылардың біреуі емес пе екен деген 
секем ой бойымды билеп те үлгерді. Әріде ол дүние жетім 
баладай елеусіз қала берген. Ал, арада уақыт өте жинаққа 
назар салғанымда бұл қыздың шығармашылығында экпс-
рессионистік каллорит бар екендігін бірден аңғардым. 
«Қарашығымда сағыныш» атты екінші жыр жинағына алғы 
сөз жаздым. Талантының жанын, табиғи болмысын түсіну 
үшін шығармашылығына терең үңіліп, оның қыр-сырының 
ішінде бір қайнап шыққан абзал. 

Төкен Әлжантегі, 
жазушы, Қазақстан Жазушылар одағының мүшесі, 

Республикалық, Халықаралық бәйгелердің жеңімпазы.

*  *  *
Салтанаттың өлеңдерін оқи отырып, оның «өмір» деп 

соққан мазасыз жүрегінің лүпілін естігендей боласың. Ол 
қойнауы үміт пен күдікке, сүю мен суынуға, мұңаю мен қуа-
нуға толы тылсым дүниенің болмысын өз болмысындай се-
зінеді.

Оны өз жүрегінен өткізерде шынайылықтың шырағын 
бағдар етіп, ойдың анық, сезімнің қанық болуына барынша 
ден қояды. «Өмір деген елестің, өлең болған нұсқасы ем», –  
деп жырлайтын Салтанаттың бұдан былай да ізденіс жо-
лында іркіліп қалмай, ілгері көштің ақыны бола беретінінен 
дәмелімін.

Абзал БӨКЕН, 
ақын, Қазақстан Жазушылар одағының мүшесі, 

Халықаралық «Алаш» сыйлығының лауреаты.

*  *  *
Салтанат Смағұлтегінің қай өлеңін оқысақ та жүрекке 

жақын тиеді. Ақынның кез-келген тақырыптағы жыры жеке 
адам көңіл-күйі мен адамзат қоғамының көкейкесті мәселе-
лерімен ұштасып жатқан азаматтық пафоспен ерекшеленеді. 
Бәлкім оның сыры – жырлардың шынайылығы мен тұнық-
тығында болар. Құндылықтар таласқан құбылмалы заманда 
қазақ қоғамына Салтанат жырларындай салмақты дүниелер 
керек-ақ. Ақын өлеңдерін оқып отырып, оның аппақ қардай 
тап-таза жүрегін анық байқауға болады.

Жандос СМАҒҰЛОВ, 
академик Е.А. Бөкетов атындағы 

ҚарМУ профессоры, 
филология ғылымдарының докторы.

*  *  *
Ақындық жолы – ауыр жол. Жаны нәзік әйел адамға тіп-

тен қиын. Салтанат бұл жауапкершілілікті толық сезінеді. 
Әр алуан көңіл күй құбылыстарын өлеңдеріне арқау ете оты-
рып, ол туған жерге деген перзенттік, сәбиіне деген аналық 
сезімін тасада қалдырмайды. Нені жырласа да шынайылық-
қа ұмтылады. Жалған сөз, жалтырақ бояуға құмартпайды. 

Жанат ӘСКЕРБЕКҚЫЗЫ, 
ақын, Л. Гумилев атындағы Евразия ұлттық

 университетінің профессоры, 
филология ғылымдарының докторы.



Өлеңім… 

және  

Сіз барсыз!

МЕНІҢ СЫРЫМ – ӨЛЕҢДЕ!

Мен сыйлаған кітаптар, 
Қаттаулы тұр сөреңде. 
Сағындырсам... жиі ақтар, 
Менің сырым – өлеңде! 

 Өзекті жан емеспін, 
 ..Кінәлайсың босқа сен. 
 Өмір деген елестің, 
 Өлең болған нұсқасы ем. 

 Жалт беретін ғұмырда, 
 Жарқ ететін – жасын жыр! 
 Құздан тартып тұғырға, 
 Бауырына басып жүр. 

 Жайым болды белгілі, 
 Жаннан сыңар таппасым. 
 ...Елес еншім ендігі, 
 Күпірлікке жатпасын. 

 Таусылса да төзімің, 
 Мойындамай жүргенсің. 
 Жан сыздатар сезімің, 
 Ақылыңа күрмелсін. 

 Мен алыстап кеткем жоқ, 
 Қасыңдамын үнемі. 
 Жыр жазылған беттер боп, 
 Жаным өмір сүреді. 

 Мен сыйлаған кітаптар, 
 Қаттаулы тұр сөреңде. 
 Сағындырсам... жиі ақтар, 
 Менің сырым – өлеңде!

180 ГРАДУС

Тапқандай дертімнің бір емін, 
Көмкеріп жырменен түр өңін. 
Өлі емес, тірі емес өліара, 
Кейпіме көндігіп жүр едім. 

Алдымнан кездесіп өткел мың, 
Шуағын сезіндім көктемнің. 
Гүлдерге нәр берген – Жер-ана, 
Ал, мені бақытты еткен кім?! 

Мұң егіз жаныма дегенмін, 
Мұнымды қоштап ед көбі елдің. 
Ақ қар мен көк мұзға мойымай, 
Бәйшешек боп қайта көгердім. 

Тілегім түнекке тұрақ сап, 
Арманым адырда жыл ақсап. 
Күн мен түн жылатып, жұбатты, 
Өңімді өзгерткен бір-ақ сәт! 

Жүрегім жүгініп санама, 
Бағыма таппап ем балама. 
Қас пен көз арасы... осылай, 
Өң мен түс алмаса сала ма? 

Жанымды жетекке ап асқақ үн, 
О, тоба өзгердім қас-қағым. 
Өзімді жоғалттым... не таптым, 
Әйтеуір, бүгінде басқамын! 

Алдымнан кездесіп өткел мың, 
Шуағын сезіндім көктемнің. 
Гүлдерге нәр берген – Жер-ана, 
Ал, мені бақытты еткен кім?! 

МЕН СЕНДІКПІН...

Аңсарым, аспаннан түс бері,
Мен жүрген шаһарға жақында.
...Қуаты басымдар күштеді,
Тағдырым алып жүр тақымға...

Сенделтіп... сең соғып жүргенін, 
Көкірек көзі бар көрмеді.
Сезімім сүйретіп сүлдерін,
Күндерім өте ме өлмелі?!

Көргеннің болар ма бәрі ұмыт,
...Мақұлық миықтан қарады.
Тірлікте тынысым тарылып,
Кеудемде Күн сөніп барады.

Жалғанды барамын жақтырмай,
Әзірге серік қой жаныма ар. 
Қабаған иттерге қаптырмай,
Кешікпей тезірек тауып ал...

Арысым – армансың ұғынғам,
Айналам көк мұздақ аппақ қар..
Мендегі жүрекке тығылған,
Кішкене жылуды сақтап қал.

Әдемі әлемді бар қылып,
Есердің есінде қалып кет.
Жанымды жаныңа жар қылып,
Ақ көйлек кигізіп алып кет,
Мен сендікпін...

СЕЗІМ ЖЫР

Бөгде маған бар әлем,
Жапандағы арал ем.
Өлең жазып жүргенмін,
Тек сіз үшін ғана мен.

Сағындым ба?
Мұңайдым.
(Үкімі осы Құдайдың).
Аққу-қаздар ұшқанда,
Жетім қалды бір айдын.

Сізге сендім секемсіз.
Жарылқаушым екенсіз.
Ойда-қырда сезім жыр,
Сенделіп жүр мекенсіз.

Сізді ғана ойладым,
Жолды кесті жорға мұң.
Сізге өзімді бұным не?
Ынтық қылып қойғаным.

Сізді ғана іздедім,
Тағар ма екен бізге мін?
Сізді сүйген жүрекке,
Татымайды жүз керім.

Сіз жоқ сәтте жалғызбын,
Сіз бар шақта таңғы ізбін.
Менше сүю бар ме екен?
Жазмышында әр қыздың.

Күз көңілде наз барын,
Айта алады аз ғана үн.
Сәлем айта саларсыз,
Сізге жетсе жазғаным.

АҢСАР 

Сенің шерткенің домбыра,
Менің шеккенім шер ме екен?
Бір ғұмырды екі сорлыға,
Ортақ қып неге берді екен?

Сенің көңілің аспанда,
Менің өңірім – қара жер.
Аңсарың ауған асқарға,
Қош айтыспай-ақ бара бер.

Сен ұста бұлттың етегін,
Сүрлеуім менің мың сынақ.
Көрерге көніп кетермін,
Жүремін кімнен құн сұрап?

Күн боп шық алаң-елеңнен,
Жақсыға жоқ қой таласым.
Деліғұлылау дегенмен,
Желмен де табам жарасым.

Кетсең, кет енді желікпе,
Көк болсын сенің тұрағың.
Сорымды сүйген кейіпте,
Сары бел болып тұрамын.

Жұлдыз өмір деп лайық,
Үздіге бермей бар енді.
Бұдан соң мекен қылайық,
Екеуміз екі әлемді.

Сенің көңілің аспанда,
Менің өңірім – қара жер.
Аңсарың ауған асқарға,
Қош айтыспай-ақ бара бер.

ҮЗІК

Түн емес, таң емес.
Ғажап!
Өң емес, түс емес.
Азап.

Ай – түндік, көлеңке – күндік,
Қоштасу екенін білдік.

Жүректе жүздескен сәттер,
Қалтаңда қалам мен дәптер.

Кеудеңде күлкім жүр керім,
Мен сенің өмірің едім.

От сөнді екеуміз жаққан,
Енді ешкім салмайды бақта ән.

Сен мені құшаққа алып,
Мен тұрмын тағдырға налып.

Жарлы өмір жарымжан етті,
Қабырғам сөгіліп кетті.

Күрең бел болар-ау мекен,
Тек қалай жұбатар екен?

Білгенге бар болып едің,
Көргеннің алдадың көбін. 

Заңына қайшы деп ардың,
Музам – сен!

Айта алмай қалдым,
Ақтық сөз.

Не деген ауыр?
Бар сөзім айтылған жауыр.

Қолымды ап, көзімнен өптің,
Мен ғаріп талықсып кеттім.

Білмеймін жағдайды арғы,
Қолымда жүзігің қалды.

ТӘЖ

Шуаққа бөлеп өңірін,
Таңмен атқан күн таласа.
Қалдырмаса екен көңілін,
Қар ұшқындатқан қараша.

Бақ кезіп жүрсе,
Бар секем,
Ақ қайың, терек аралас.
Көзіне түспей қалса екен,
Жел соқты болған қарағаш.

Ол келсе баққа, 
Жақ қылып,
Тәж болса Жұлдыз, Айы бар.
Сүмбіле талдар сап құрып,
Салтанат құрар жайы бар.

Күн дедім,
Шықпай ойымнан.
Адамда жоқ деп теңдесі.
Қиялдан қашап қойылған,
Қасиеттердің көрмесі!

Жүректе күмбір күй қапты,
...Оған да, маған – жер мекен.
Көп ішіндегі қымбатты,
Көре алған жалғыз мен бе екем?

Жел қақпай оның бетінен,
Жетелей берсе жүрдек күн.
Асылды жансыз етіп ем,
Жанды да барын білмеппін.

Көзім қарықты жақұтқа,
Басыма түспес байлам боп.
Көз ұшындағы бақытқа,
Қол созуға да қайран жоқ.

МЫҢ ШЫРАҚ 

Арманым еді – мың шырақ, 
Сөндірдің үрлеп бір талын.
Жат адам көрсем тұнжырап, 
Сенен де қатты қорқамын. 

Ой – меншік, тағдыр шешулі, 
Жасырын жазған хатым мың.
«Адамша» ғұмыр кешуді, 
Үйреніп келе жатырмын. 

Көптің бірі деп қабылда, 
Ерекпін, кімдер елейді?
Ес жиып алған шағымда, 
Еркетай ешкім демейді. 

Жат қылдым барлық жақынды, 
Жанымның сиқы – көтерем. 
Күбірлеп айтып атымды, 
Күрсінсең елең етер ем. 

Жануға сонша құштарлы, 
Көп шырақ жанып, сөнді деп. 
Өзің өшірген тұстарды, 
Қойсаң болады белгілеп.

Таныспай жүрген бөтен көп, 
Жақсы ойлап жүрем, аз қайғым. 
Һәл сұрап тұрған екен деп, 
Сыр ашып қоя жаздаймын. 

Білдің бе соның бірін сен, 
Табатын шығар бақ тұрақ.
Қуансам – керең, сүрінсем -
Маңайдың бәрі сақ құлақ!

Санама барды енді аса,
Туады сендей күні ердің. 
...Өлең жазамын, болмаса, 
Ішімнен тынып жүрермін. 

Айтпасаң болды ар құнын, 
Ауыр ғой ақтың өтемі.
Болмысың – ақын, тағдырың, 
Соған сай десең жетеді. 

Арманым сынды екенсің,
Мақпал түн, Жұлдыз, Ай бәрі,
Болмайтын шығар бірі тең.
Жаның да сенің жайдары,
Не деген көркем жігіт ең!

Жаутаңдап жүрген жас жанар,
Табар ед сенен бар емін.
Бөтен ойларға тас қамал,
Тартымды неткен жан едің?!

Шуақты күннен бетерсің,
Үндемей тындым мен іштен.
Арманым сынды екенсің,
Түр-тұлғаң түгел келіскен.

Ізгі ойға Аллам жарытқан,
Тарылмас болар тынысың.
Жақсылық бойға дарытқан,
Құдайдың сүйген құлысың.

Сызылта әуен қосып ең,
Көңілдің тауып пернесін.
Бір медет менен тосып ең,
Қайтейін... Сен де пендесің.

Бақыт тұрса да басымда,
Дүбіріне ердім дүрмектің.
Жүрсең де күнде қасымда,
Осының бірін көрмеппін.

Шарықтап жүрген көңілдің,
Жалауын жерге түсірдім.
Қара мен ағын өмірдің,
Сен кеткен кезде түсіндім...

ТӘТТІ СӘТ

Бір жазба жазып ем жақында,
Қымбатым... құндылық қақында.
Тек сенің есімің, өлеңің,
130 баспа бет хатымда.

Жүректің қалмады сұрағы,
Кеудемнен қағазға құлады.
Сенімен ұғысқан тәтті сәт,
Өзіме тым қатты ұнады.

Жұбандым жағаң боп құндағым,
Қосылып сырға-сыр, мұңға-мұң.
Кейіпке ендің де ғажайып,
Кейіпкер күйіңде тыңдадың.

Сөзімді шақ еді тәмәмдар,
Жоқ ешкім алдымда қараңдар – 
Мені өлең іздесе мазамды ап,
Үйірсек боп алар адамдар.

Көгалда гүлдерді жастандық,
Сезім-сел.
Айтамын дастан қып.
Не деген мүлгіген тыныштық?
Не деген шегі жоқ бостандық?!

Сыр ашқан мезетің алғашқы,
Тырс етті.
Тіршілік жалғасты.
Есіктен енген жан бері аттап,
Кейіпкер бейнеңмен алмасты.

Сан сұрақ тағы да тергеді,
Сан ойлар мүмкіндік бермеді.
Хатымды жоқ қылып үлгердім,
Ал, оқу...
Қолымнан келмеді.

СӘУІРДЕГІ ҚАР

Өлең тағдыр,
Қыздай құбыл,
Сәуірде қар жауғандай.
Музанікі мұздай ғұмыр,
Ақындікі сормаңдай.

Ақын,
Муза.
Жүр мекендеп.
Кімге таныс осылар?
Арлы десем, жарлы екен деп,
Адамдар бар шошынар.

Ақын,
Муза.
Жайнатады,
Өмір сүрмей бір бүтін.
Жұматай мен Ләйлә, тағы,
Тұрсын – Қорлан үлгісін.

Байқалмайды ұрын қылық,
Өлең жазу – іс әппақ.
Муза өтеді сырын бүгіп,
Жыр жинақты құшақтап.

Ақыным-ай, күй ұқтырып,
Күнде құшар музасын.
Музаға обал, күйіп тұрып,
Қалай көзі құрғасын.

Ақын,
Муза.
Тегі мықты,
Кімнің сырын білесің?
Махаббат деп беріліпті,
Екеуіне бір есім.

Өлең – тағдыр,
Қыздай құбыл,
Сәуірде қар жауғандай.
Музанікі мұздай ғұмыр,
Ақындікі сормаңдай.

САРЫ ГҮЛ

Бауырыма тығылады сары гүл,
Сипаты оның – әрі әдемі, әрі нұр. 
Маған оны сыйға тартқан жоқ еді, 
Жақын тарттым бәрібір. 

«Сенікімін» дегендей боп гүл тілі,
Келем деді, күтсең болды бір күні. 
Гүлді сүйіп, гүлді құшып тұрғаным, 
Біреулерге күлкілі.

Жайнағанда жүзін көрген қылыштың, 
Гүлмен ғана келеді екен ұғысқым. 
Иесінсіз түсіп алып фотоға, 
Көрсетпеуге тырыстым. 

Мейірімім бартын өмір тонады, 
Шыбын-шіркей неге гүлге қонады?!
«Сабыр» деген сары гүлдің фотосы, 
Алданышым болады. 

Күндіз күліп өзге қолға алады,
Күлтесіне кешке жасы тамады.
«Адам» деген алып бізді айырып, 
Алып кетіп барады. 

*  *  *
Мұнтаз жан бола ма мендей, 
Келер деп тығылдым бүгін. 
Бұралып тұрар ем көрмей, 
Бұлдайтын болмады түгім.

Сенімен өткен сәт тәтті ең, 
Күткенім рас-тын айлап.

Алдыңнан шығар ем, әттең, 
Ұятым қойғаны байлап. 

Көктемім,
Сыйқың бар күлмек,
Бір ақыл айтарсың жолай.
Жер бетін жылына бір кеп,
Жауынмен жуып ап оңай.

Жақынға боп кеттім күңдей,
Бұл өмір жол екен ойдым. 
Дегені санама сіңбей, 
Адамды түсінбей қойдым.

Көз ашсам қалауым әзір, 
Тіршілік,
Жырақта арман.
Жылай да алмаймын қазір, 
Жүрегім қарайып қалған. 

Ұрын ой қояды арбап,
Күн қызық бола ма түнсіз?
Тілдесер адамды талғап, 
Таппасам тұрамын үнсіз. 

Ақты өшір, жасылға боят, 
Аспан бір айналып, кейір.
Көктемім, 
Қайыңды оят, 
Көрейін жансыздан мейір.

Ноқтасы мойныма түсті,
Ермеуге келмеді шамам.
Тобырдың тоқпағы күшті, 
Тамырдан үзіліп барам.

АРДА

I
Өтіп жатыр, жаным сенсіз қотыр күн,
Хат жазыпсың. 
Кейінірек оқырмын.
Мені жылдам тауып алып жұбатшы, 
Хабарласпай қырсық шалып отырмын.

Білесің ғой әңгімемнің ұшын сен, 
Кінәлісің ерте еңсемді түсірсем.
Мен ақылды болған сайын – адастым,
Сен данышпан болар едің – түсінсең.

II
Шоқпыт қып келгенді шоқығым,
Тағдырың – тордағы тоты мұң. 
Ақыры оңған жоқ екенбіз, 
Аh ұрған жырыңды оқыдым.

Жамылып тұрғанда қайың қар,
Жылытып алатын жайың бар.
Жүз рет құбылып, табысар,
Жүздесу кешіне дайындал.

III
Сен келсең ғой,
Жылар едім еңіреп,
Сағындым ғой, сағындым ғой сені деп.
Бізді ешқашан түсінбейді төңірек,
Халіңді айтып хат жазып тұр көбірек.

Заңдылыққа сыймағанмен талабым,
Бұдан басқа жоқ болып тұр амалым. 
Олжалы боп қалар еді қаламың, 
Ал мен біраз өмір сүріп аламын.

АЙЫРБАС 

Қауышамыз бір ай,
Қоштасамыз бір ай,
Өкпе, бауыр десіп,
Өтіп кеткен күн-ай..

Көмейіңде жат үн,
Адал сөзің – ақым.
Тірі жүрген менен,
Фотосурет жақын.

Ерте батар күн кей,
Арманыңды күрмей.
Қабіріме келме,
Қадірімді білмей.

Татар тірлік нәрін,
Кім біледі әлін?
Ақ пен қара – егіз,
Ұмытпайық бәрін.

Шықпас менен кекті үн, 
Қалыңын-ай беттің?
Арға көрші атақ,
Кері айналып кеттің.

Жүрек берді Күндей,
Мүмкіндік деп бірдей.
Өмірде еркін бірақ, 
Бола алмадың мендей.

Айтарым жоқ бұлдап,
Қол жүрермін бұлғап.
Дос деп жайған бірде,
Дастарханың қымбат.

Қиынсындың, білдім.
Сұрамайды құн кім?
Өлең үшін деп ап...
Өзіңді алдап тұрдың.

Естеліктер бірер, 
Еске түссе – түнер.
Мадақ сөзге тағы,
Айырбастап жібер.

Нәпсі алса жаулап, 
Нұрды күтпен даулап.
Менің елім – теңіз,
Жүрсең екен аулақ.

*  *  *
Жымитып қоятын бірер күн, 
Сезімнің сиқырын білер кім?
Әр тая бастады деп едім,
Әп-сәтте жасартып жібердің.

Айналып жүр мені бұла мұң, 
Жоқ қазір қоятын сұрағым.
Көзімді күлімдеп жұмам да,
Таңертең қуанып тұрамын.

Көйлегім көркіме үйлесіп, 
Тербеліп кеудемде жыр бесік.
Қанша күн жүреді екенмін,
Ханшайым секілді күн кешіп?

Серік қып қара жер аспанды,
Ылғи ой меңзейді астарлы.
Жастығым өтті ғой деп едім,
Сенімен қайтадан басталды!

Гүлім бар, жырым бар түгелмін,
Жан жары атандым бір ердің.
Өзімді танымай қалардай,
Сен мені өзгертіп жібердің.

ЕКІ АҚЫН

Екеуге – өлеңі азық.
Жоқ, ондай болмайтын шығар?
Біреуі – үнемі жазып,
Біреуі – оқуға құмар.

Көргенін көрпедей құрап,
Жұмбақ қып жаратпас жанды,
Біреуі – ақ парақ сұрап,
Біреуі – қыл қалам алды.

Дәурені тұра ма қолда, 
Жүректе інжу бар бірақ.
Екеуі – екі әлем онда,
Бір бақыт таппайды тұрақ.

Соры деп тағдырды мінеп,
Айтады адамнан кім сын?
Кешкісін бір үйге түнеп,
Әзірге сыр ашпай жүрсін.

Бір үйде қос ақын болмас,
Біреуі муза ма екен?
Өлеңге біреуі жолдас,
Түбінде анықтап кетем.

АҚЫНЫМ

Тіршілікке араласпа, ақыным,
Өмір емес, өлең сенің жақының.
Сен ұмытқан,
Сені күткен қамырға,
Қалды дейсің енді қанша шақырым?

Желігіңді жыр жүрегің жеңдірсін,
Ең алдымен өз-өзіңді сендір шын.
Топ жарғаным бар еді деп тебіндеп,
Тағдырыңды өзгертемін деп жүрсің!

Қасиетің – құдіретің емес тек,
Қалай ұзақ айдарыңнан жел еспек?
Әппақ киіп, ақ сөйлеген кейпіңде,
Көріндің бе өз-өзіңе елестеп?!

Жылап тұрып жыр жазатын, шайырым,
Күліп жүріп көтеретін айыбын.
Қара өлең – қара халық түсінбес,
Мәні зор да, мағынасы тар ұғым.

Ақыным-ай, сені кімдер түсінсін,
Ақылына симайды рас ісің шын.
Аспан жұлдыз қылып жаға алмаса,
Сені дереу жерге әкеп түсірсін.

Тым асқақтау перілердің амалы,
Қос періштең әр сөзіңді санады.
Мүлде ұмытқан түр танытпай қойшы тек,
Мөлдір өлең...
Мүрдең жерде қалады.

*  *  *
Сенің бағың бар, ақыным,
Сорың – менің ағат үнім.
Өлеңіңді өзің жоқта,
Рас оқып алатыным!

Ләйлә дайын етем сын көп, 
Жымыямын «көтерсін» деп.
Жұматайға қарағанда,
Бақыттырақ екенсің тек.

Қабағыңа қарағыштап,
Шабытыңды алам ұштап.
Кешке таман отырасың,
Қағаз бенен қалам ұстап.

Қайтпас енді өмір кейін,
Сезіміңе семірмейін.
Жайлы өмір деп жүргендігім – 
Көтеріңкі көңіл-күйің! 

Саған шықтай жасым қайғы,
Маған жырың жасындай-ды.
Бір жинақтық жыр жазбасаң,
Сағынышым басылмайды.

*  *  *
Қас-қабағын кереді өмір керім,
Кімге керек отырып егілгенің?
Жер бетінде шалқайып жүреріңе,
Негізінде жартылай сенімді едім.

Әр жүздескен болмады кісіңде нұр, 
Ерте есейіп еңсеңді түсірме құр.
Өзін ақтап алатын ақиқаты, 
Есін білген әркімнің ішінде жүр.

Үндемесем бола ма тыныш жаның?
Зекігенің, сезім ғой ұрысқаның.
Некен-саяқ адасып тұрам дейсің,
Негізінде сенікі дұрыс, жаным.

Ақынға сезім – дұшпан, ақыл – айбын,
Тайып барып жоғары сатылаймын. 
Жылтыраққа жұбанып қалмайын деп,
Күндіз-түні өзімді бақылаймын.

Бақыт – байлық, ұрпағы, кескін, әрі,
Түгендесе табады ес кінәні. 
Өліп-өшіп мың дәйек келтіргенмен,
Өмір сырын ашпады ешкім әлі.

Шешуін таппадым де көп есептің,
Еріп кетсін соңынан ел өсектің.
Құлазыса көңілің өлең оқып, 
Маған келші.
Мен саған берешекпін.

Депті біреу ойнайды жағыменен,
Жүрсе ақын арбасып арыменен.
Жұматайдың жырына тербеліп кел,
Қымыз бен ет, оқырман, бәрі менен!

Бірақ, бірақ жүрекке жыр дәрумен, 
Жүре берші поэзия сынды арумен. 
Әлді болып өзгеден тұратындай, 
Әрбір пенде келеді бір қарумен.

Жаным бодан дейсің ғой, хатым азат,
(Өтетіндей арқалап ақын азап).
Мен жыласам – біледі бірер адам,
Сен мұңайсаң – жылайды жарты қазақ!

*  *  *
Тірлігіңді тастап келші бар шұғыл, 
Жүрегімнен үзілгенде тамшы жыр.

Шайылатын кір жұққанда жағама, 
Менің әппақ көңілімді бағала. 

«Алдыменен ақтаймын де» тақпа мін, 
Қара жіптің бір-екеуін аттадым. 

Көлеңкелі жермен жүрдім, бақ басым, 
Жанымды енді нәпсі-жауым сатпасын!

Қатыгездеу боп барамын білесің, 
«Мейір» деші адамдарға бір есім.

Жол айрықта жоғалды рас асыл көп, 
Жұбатпассың өзгешелеу ғасыр деп.

«Намыс» деуші ем адамдықтың қамалы, 
Үргендерді ұлығандар талады. 

«Ұят» ақнұр қыз жүзінен тамады, 
Ол да қазір сәннен қалып барады.

Наз бар еді, екеумізге қуаныш, 
Түрі өзгерген ақша, басқа сұрағыш. 

«Өмір» десем ыржың-тыржың күледі, 
«Өлім» десем селт етпейді біреуі. 

Қалсам деп ем «Өлең» атты аралда, 
«Ақын» тағдыр бұйырғасын маған да.

Толқын ғұмыр...
Өзің айтшы турасын, 
Тағдыр тағы маңдайымнан ұрмасын. 

Қайсар жүрек алқынады ар ма деп,
Мойыныма саңғып өткен қарға көп!

Жер бетінде бар тіршілік теңімен, 
Тез келмесең мен бәрінен жеңілем. 

*  *  *
Қарап жүрмей жасасаңшы бір емін,
Бір минутта жылап және күлемін.
Неге мені жұбатпайсың демейін,
Неге өлең жазбай жүрсің, жүдедім.

Тіршілігім жақсы шығар былайғы,
Күзді бастап, тағы өткердім бір айды.
Сын бар демей, мін бар демей жаз, ақын,
Жазғаныңның бәрі маған ұнайды.

Сала берсін тағдыр деген тақсыр ән,
Өз жанымды өзім қалай жатсынам?
Қарашада қара жерге таматын,
Бар өкпемді бір-ақ тамшы жас қылам.

Бірақ одан емделмеймін, расым,
Бір шумақ жыр сенер болсаң – жыл асым.
Көзімді ілсем қара киім киіп ап,
Қайраттанып өлең оқып тұрасың!

Тізбектеліп өтіп жатқан күн елес,
Балағатың, басқа сөзің дым емес!
Ара тұра қалам тартып тұрмасаң,
Арамызда басталады шын егес.

Ал, ақыным, саған осы базынам,
Тәңір сыйы – таусылмасын қазынаң.
Бір минутта жылап және күлетін,
Сырқатымнан өлең жазсаң, жазылам.

ҚАР ЖАУЫП ТҰР

Қар жауып тұр дейсің сен, 
Күмәнданам, 
Күздің таңы ашылмас тұман маған. 
Қазандағы қар деген көңілдес қой, 
Аз уақыт қасыңда бұраңдаған. 

Аспан жақтан ақ маржан тегін келіп, 
Қар жауып тұр дейсің сен көңілденіп. 
Жарқылдатып жауһарды тағынасың,
Жарылқады деп тұрмын өмір неғып?!

Бір көбелек сезімі, күйі құрбан, 
Иемденіп құшақтар иығыңнан. 
Құлап жатқан мезгілсіз қар жұт шығар,
Жапырақтың әсем ғой биі бұдан. 

Қар жауып тұр, жауады, елемедім,
Ұқсаң менің күйімді көрер едім! 
Күндіз-түні жазатын күйіп-жанып, 
Қардан құнды болмады неге өлеңім?!

Қар жауып тұр дейсің бе, қиялданып,
Күзге, қысқа, жазға сан сый арнадық. 
Мен есімді, ақыным, жиып алғам, 
Өле-өлгенше сен солай жүр алданып. 

Айналаңды қойғанмен байлап жырмен, 
Күттіреді неге ұзақ айлап жүлдең? 
Қарды ойлап, о, тоба, қармен ойнап, 
Сен ғанасың тағы да тойлап жүрген. 

ДОС БОЛА АЛМАСПЫЗ

Көктемде күлімдеп таң атпай,
Көңілім күпті боп кезді күз.
Ақылым арымды ағартпай,
Жүргенін сездіңіз.

Құшаққа ап, қойнына баспады,
Жанымды жатырқап желді күз.
Махаббат мұңға орап тастады,
Оны да көрдіңіз.

Бәрібір баз кешіп жүргенім,
Қуалай берсінші күзді күз.
Адаспай ақ жүргім келгенін,
Сіз ғана білдіңіз.

Дәт жетпей үмітті үрлеуге,
Екеуміз доспыз ғой дедіңіз.
Қысқа жіп келмеді күрмеуге,
Тірегім едіңіз.

Әуелде қалсам да иланып,
Өмірім. Өлеңім – құнарсыз.
Кеудеме сағым боп жиналып,
Тағылған тұмарсыз.
..Байқаған шығарсыз...

ӨКІНБЕ 

Көніп келем,
Көшкен шақта күн алға,
Уақыт сырғып мұңымды ілді мұнарға!
Жүрегіңде жанартау боп жарылсам,
Жанарыңнан бір тамшы жас шығарма!

Барсың... жоқсың... бұлдыр-бұлдыр бірдеңе,
Қиялыңда ғажап өмір сүр деме.
Үлбіреген үмітімнің соңғысын,
Үп еткен жел үзіп кетсе
Үндеме!

Ілгері озған ілесе алмай нөпірге,
Дел-сал болсаң дүлей дауыл өтінде!
Өткен күннің өзекті өртер елесі,
Өміріңді өрт қып кетсе
Өкінбе!

Жылы жүрек жасқа оранды.., мұз дене,
Жақын жүріп жат боп кеттік біз неге?
Көк тәңірі қолын созып бір күні,
Көк әлемге алып кетсе
Іздеме!

ҰМЫТШЫ МЕНІ

Шыбын жаныңды шырыл қақтырып нәресте,
Дегбіріңді алып, түсіп жүрмін бе тағы еске?
Көз қуанышың бола алмаймын деп, сөзімнің,
Ашығын айттым емес пе?

Байғазы атап, бағаңа сенің жетем деп,
Сезім мен сөзді шығындамашы бекер көп.
Кермені үзіп кете алмаймын ғой, бір жігіт,
Ғашық боп қалды екен деп.

Сенбеймін бізге арнайды десең аспан ән,
Елес ғұмырды ертерек сүріп тастағам.
Ханшайымым деп төңіректей берме түндікті,
Ханзадам менің басқа адам.

Тағдырым салды, көндігіп бірақ кетпедім,
Сен – сағым құштың, мен – сыңарыммен сертті едім.
Ықтиярды бұзып, ықыластының ығына,
Жығыла кетер деп пе едің?

Көлденең келіп, кес-кестей берме көкбестім,
Бұйырмаса егер бұйдалай алмас бақты ешкім.
Шарқ ұрып жүрсің, өзің де білер шындықпен,
Келмей жүр ме екен беттескің?

Жүректің емес, дегені болсын сананың,
Жауапсыз қалған сөндірші сезім алауын.
Сел болып ағып, сең бұзып қайта келсең де,
Жалғыз-ақ менің жауабым – 
Ұмытшы мені!

АЙҒА АЙНАЛДЫ АРДАҒЫМ 

Әттеңім жоқ шағым қайда, әттеңім, 
Періштенің деміндейтін пәк реңім. 
Есімде тек ескерткіштей боп қалды, 
Еміс-еміс, елес-елес сәттерім. 

Тайталасып тағдыр атты тылсыммен, 
Дүние-дүрмек дөңгеледі дүрсілмен. 
Жүрегімді жүз бір жерден тілгілеп, 
Жүйрік күндер жылжып кетті күрсінген. 

Жан-жағымда жаныма әбес жат ұғым, 
Мендік қалау қалып келді мақұрым. 
Үмітімді үзе берген үздіксіз, 
Айларым да алыстады ақырын. 

Бағаламай жүрсем бақты бұлдар ма ең? 
Жоқты жамап, бүтіндедім бір бармен. 

Аймалайтын ақ айдыным алда деп, 
Қош айтыса беремін бе жылдармен?! 

Талғажау қып жүргенімде өлеңді, 
Тағатты алдың, төбеме әкеп төремді. 
Патша уақыт, бір мәртікті қи-дағы, 
Аспандағы Айымды алып бер енді!

ТАҢҒЫ ӨЛЕҢ

Қақпа алдына жеткенде,
Өзiме кеп үлгердiм.
Ашыларын бет перде,
Түнеу күнi бiлгенмiн.

Есiгiндi қақпадым,
Ебiл-дебiл еңipеп.
Есiм кете мақтадым,
Өз-өзiме сенi кеп.

Көңiл – сен деп кектесiп,
«Өмip» деген мен дедiм.
Өрiм оймен беттесiп,
Оныма да сенбедiм.

Бұйырмасын бағы азғa,
Баяны жоқ сезiм құр.
Қолымдағы қағaзда,
Сенi cүйген кезiм тұр.

Аянышты десе-дер,
Аяқталды ертегiм.
Ескi әуендi еселер,
Өлеңiмдi өртедiм.

Жүрегiмдi жерлетiп,
Желең кетiп барамын.
Қалдырғaным белгi етiп – 
Қақ бөлiнген қаламым!

Басты сенi мысым кеп,
Шығa алмадың сен iштен.
«...Түсiң, түсiң, түсің», – деп,
Тербеп тұрды перiштең.

КЕШІРІМ

Тізеңді жерге тигізіп,
Аласармашы, арысым.
Басыңа қамыт кигізіп,
Әкелген күштің бары шын.

Бес күндік жалған бар соры,
Төлейді түбі құнын нұр.
Жүрегің менде, ал соны,
Үн-түнсіз жүріп ұғындыр.

Оң қол мен сол қол арасын,
Гүл қосып...
Маған сыйың ба?
Шолпының жасап жобасын,
Шашыма тағу қиын ба?

Назым бар, өкпем жоқ бірақ,
Кешірім сұрап не етесің?
Шығынның бәрін топшылап,
Уақыт мырза өтесін.

Жұматай жыры жебейді,
Уайым кештің бекер сен.

Менi ешкім арлы демейді,
Өзіңнен биік көтерсең.

Қолымнан ұстап аспанға,
Қарасаң қызбын кешipep.
«Ғұмырым» деген дастанғa,
Айналып кеткен есіл ер.

СЫР

Естисің бе, кеудемдегі дүрсілді,
Айтайын ба...
Айтпайын ба бір сырды?
Қатар кешкен қасіретке қарамай,
Сені ғана сүйетінім шын сынды.

Жырға құмар жанымызға еніп мұң,
Емірендің..
Еркелетіп, еліттің.
Жұптастырған Жаратқанның жарлығын,
Мен өзім де мойындамай келіппін.

Қас-қағым сәт... шеше салып шідерді,
Асау ағыс адастырып жіберді.
Көз алдымда бар ғажабым ғайып боп,
Тұман басып... тұмшаланып тұр енді.

Көшкен бұлтқа ілеспесек бекер деп,
Ордамызда отқа оранып кетер ме ек?!
Шығар-шықпас шырқырайды қу жаным,
Маңайымды мазасыздық мекендеп.

Енді бәрі кеш десең де өзің біл,
Өң мен түстей өліарадай кезім бұл.
Мені аңсаған жүрек сенде екенін,

Соңғы мәрте,
Соңғы рет кеп сезіндір!

Өзің жайлы келсе енді бір ақпар,
Халым да жоқ, жауап іздер сұраққа әр.
Соңғы үміт...
Соңғы арман, тілегім,
Жедел жетіп, жан сырыңды бір ақтар!

Көгермесе қайтем енді көсегем,
Шерге толы болып шықты пешенем.
Тоғыз жолдың торабында толғанып,
Бір тоқтамға келе қалдым кеше мен.

Естеліктің баса берсем етегін,
Жарам сыздап.. жарымжан боп өтемін.
Жарықты да, түнекті де тәрк етіп,
Беймәлімдеу басқа жаққа кетемін.

Қырқаға шық, мені жаным жолықтыр,
Саған жарты бола алдым ба, соны ұқтыр!
Шеңбер бойы шыр айналған әлемде,
Бір-ақ ауыз сөзің қымбат болып тұр,
Тез келші..

*  *  *
Саған қымбат өлеңім, 
Саған ғана,
Жіберемін хат жазып хабарлама.
Екі дүние арасын кезіп жүріп,
Жаным аман қалды ғой, алаңдама.

Жыласам да дәл қазір түк етпейді,
Ізгі бір ой үнемі иектейді. 

Әлемімде сен барсың, өлеңің бар, 
Жақұттарым жанымды жүдетпейді.

Дауласпаймын болсыншы аман бәрі, 
Жауға бере қоймаймын жағамды әлі.
Есігімнен сығалап жүреді ылғи,
Маған таңсық заманның адамдары!

Тілдегенді үндемей жеңдім әрең!
...Тіземе кеп бас қойсаң, мөлдір әлем.
Жүрегіңді, жүзіңді үлестіріп,
Маңайымның барлығын сен қылар ем.

Жүрегіме құйған соң жырын Құдай,
Шашып ала беремін сырымды ұдай. 
Сен өкпеңді жеңерсің, келгеніңде,
Күліп қарсы алсам ғой бұрынғыдай.

СӘУІРДЕГІ СЫР

Айды арман қып, сыр ашамыз түнге біз,
Қос кеудеде жыр туады күнде егіз.
Кеше бөлек кетіп пе едік, білмедім,
Ал, бүгінде біргеміз.

Баданадай бұйырса деп ырыс-құт,
Ұрын ойды ұмытуға тырыстық.
Көмескіні көмекейге көмдік те,
Үндемей-ақ ұғыстық.

Ештеңені естімедік, білмедік,
Баяғыдан бейдауа боп жүр ме едік?
Естеліктер, елестер кеп есімді ап,
Жазылмады күнделік.

Мен арманға айналмадым сен үшін,
Сен де жалғап тұр екенсің жең ұшын.
Біреуміз – от, біреуміз – жоқ болып ек,
Қалай таптық келісім?!

Өлеңменен оқылғанда бар дұғам,
Шолпан болып түнді есінен тандырам..
Жегі болған жесірлікті, ех, шіркін,
Жетегімнен қалдырам.

Күдігімді жеңе берген күнде үдеп,
Үміт бізді айналып жүр үлбіреп...
Екеумізге ортақ болар бір бақыт,
Келіп қалар, кім білед?!

ЖАУАП 

I
Ілесе алмай уақыттың нөпір көшіне,
Қалып едік қой..
Енді іздеп келдің несіне?
Тек сенің ғана сақталған сынды жадыңда,
Естелік айтып,
Сала алмай тұрсың есіме.

Әппақ желкенді асқақтау бәлкім асқардан,
Бұл күнде менде басқа бір қиял, басқа арман.
Қоштасқан жерде айта алмай қалған сөздерім,
Сезімім. Сырым.
Бір тамшы сосын жас қалған.

Мен үшін қазір өлең мен өмір бір есім,
Сен болсаң ғажап!
Адамша өмір сүресің.
Қара жердегі көзің көргеннің барлығы,
Сонау күндерде боп қалған сенің үлесің.

II
Жаратса қайтем бөлек қып,
Сендік сезімім жоқ қазір.
Өкпек жел сынды өрекпіп,
Бұйырған болар жатқа бір.

Арманың әппақ ақ қардан,
Жүректің қалар жыры боп.
Сан жылдар бойы сақталған,
Хатың бар. 
Бірақ құны жоқ.

Сезімді сенсің күй қылған,
Араға салып сын етпе.
Қалыпқа мені сыйдарған,
Иман, сабырым жүректе!

Еншім деп жүрсің елес, мұң,
Өткенмен тағы егестің.
Селт ете алмаймын, себебі,
Мен қазір сендік емеспін!

III
Сендіре алмас күбір көмескі ой,
Әуенді қайта бастама.
Сенің жүрегің жүрек емес қой,
Кеудеңде жүрген тас қана!

Баяғы нәзік кезім емес қой,
Шынар мен маған тең қара.
Сенің сезімің сезім емес қой,
Айнала соққан жел ғана!

Көбелек көңіл кезбе қылды ма?
Жеріңе жетіп тынарсың.
Қолың жетпейді енді құндыға,
Өткенің елес боп қалсын.

Өмірді жүрсің ойынға балап,
Ойының бір күн осылар.
Өзгеге қылған обал мен сауап,
Өзіңе қайтса – 
Күтіп ал!

АҚЫН ЖҮРЕК

Көрігім деп қымбат көріп қалдың ба?
Көп ішінен мені іздейтін сияқты ең.
Аласармай. 
Мен де сенің алдыңда,
Сырым әлі ашылмаған ұятты ем.

Сырлы кештің кетпегенмен сыны түк,
Күмән менен болып еді күдік тең.
Жырың сенің мұз құрсауды жылытып,
Көр кеудемді өр қыларын біліп пе ем?

Гүлзардағы көз тартатын гүлім деп,
Алақанда аяладың ақыным!
Жүрек үнін қайталадым күбірлеп,
Жаныңнан да боламын деп жақының.

Қасиет пен қасірет кеп иыққа,
Қатар қонды.
Адам айтса сеңгісіз!
Ақын жүрек бір қалыпқа сыйып па,
Әлтек-тәлтек күй кешеміз белгісіз.

Бақыт бізді бөтенсіді.
Жүр қашып.
Адамзатта атауы жоқ белгіміз.
Бұйырмастың нақ белінен бір басып,
Тірлік тілін түсінбейік енді біз.

СЕЗІМ СЫРЫ 

Санамды келіп сансыратқанмен сан ұғым, 
...Мен деп жүргенім сен екенсің ғой, жарығым. 
Кінәлісің деп, күнәлісің деп қайтейін, 
Менің де бар ғой айыбым. 

Досымыз күліп, қасымыз жүрді табалап, 
…Арманды енді аялай алсақ араға ап. 
Алапес қоғам ағыңды ақ деп, қараңды –  
Таңа салсыншы маған-ақ! 

Жауқазын гүлі өскенмен қанша беткейде, 
Жұпарын шашып жауынсыз, Күнсіз көктей ме? 
Құдіреттің өзі екі жалқыны қосақтап, 
Жарылқап бүтін етпей ме? 

Бағыңның сәнін сорың алса да сәл ептеп, 
Жүрегіңде ылғы сезімді жүрдің өбектеп. 
Өміріңді де, 
Өлеңіңді де, 
Өзіңді, 
Көрмедің менен бөлектеп. 

Жарылқаушы Алла жарымжан қылмас хас ұлын, 
…Қайырлы болар, болғанмен бәлкім – басы мұң. 
Мендік екенің ақиқат болса, аман жүр, 
Сен аман болсаң мен аман болам, асылым!

СІЗ БАРСЫЗ... 

Жалқы жанымды жұбатамын деп, 
Таңда тербейді өлең кеп! 
Көктем көңілде бүр атамын деп, 
Сізді іздей берем елеңдеп! 

Әлдекімдердің айтақ ұлындай, 
Өктем сөйлейді өресіз! 
Қасіретімнің қайтарымындай, 
Есіме түсе бересіз. 

Етектен тартты... етпейін күпір, 
Фәни күн өтпес ызғарсыз. 
Бақытым болып бұйырған шүкір, 
Өлеңім... және Сіз барсыз!

СЕН ТУҒАН КҮН

Көңілің де елік сынды ерке-тін,
Аппақ қарда асыр салшы балаша.
Ақ қайыңға шырша мұңын шертетін,
Сен туған күн – сен секілді тамаша!

Мұңлық қылып… махаббаттай сынайтын,
Суығына тоңдыратын, өртеп ап.
Аспан жақтан ақ жұлдыздар құлайтын,
Сен туған күн – сен секілді көркем-ақ!

Еске түсіп сонар күндер, соққылар,
Сан сұраулар қаумалайды араға ап.
Аяз сорып жан дертімді жоқ қылар,
Сен туған күн – сен секілді ғаламат!

Тағдыр төрем… тигізбей еш салқынын,
Екеумізді енді етпесін келеке.
Бір шаттыққа бөленейік, жарқыным,
Сен туған күн – мен үшін де мереке! 

ОСЫ КЕТКЕНІМ – КЕТКЕНІМ

Жансыздарға жайды сұратып, 
Халіңнен хабардар етпедің. 
Көкжиектен күнді құлатып, 
…Осы кеткенім – кеткенім. 

Жүрегімде жалғыз мұң қалды, 
Сұрықсыз тәмәм боп ертегім. 
…Тебіреніп жазған жырларды, 
Бір оқып, жыртып-өртедім. 

Қоштасар күн туды… көндім де, 
Сен жайлы соңғы ойдан арылдым. 
Қыймасымды қолдан бердім де, 
Тағдыр дейтінге бағындым. 

Жанымды жыр жүрер жұбатып, 
Сен жүрген әлемнен шеттедім. 
Көкжиектен күнді құлатып, 
…Осы кеткенім – кеткенім…

ШЫНДЫҚ ҚОЙ

Жаннан биік қойған ар мен ұятты,
Тыныс-тірлік түспеді ғой оңайға.
…Өмір сүру – өлең жазу сияқты,
				    солай ма?

Қатар тұрып көз тартқасын қиядан,
Келер баққа бақытсыздық өшікті.
Жетер жолды кесе берді жиі адам,
				    …кешікті.

Қайыспайтын қабырғаң боп өтермін,
Сезіміме серік болып сабырым.
Арқаңа артқан ауыр жүктің көтердім,
				    жарымын.

Ши ішінде шибөрілер торуда,
Әлі де алдан ата қоймас арай күн…
Сын сағатта саған сыңар болуға,
				    жараймын.

Саңылаудан сәуле түспей сәні нұр,
Бізбен бірге түней берді түндікте ой..
Біте қайнап кетіскенбіз, бәрібір,
				    шындық қой!

ТӨБЕМЕ СЕНІ КӨТЕРДІМ 

Жеке жүргенде дарамын, 
Сенің қасыңда баламын. 
…Қиястау кетсең бір қадам, 
Көрмеген бола қаламын. 

Қайнарын жауып бұлақтың, 
Қылбырау салды сұрақ мың. 
Бақытсыз сәтте бақ күтіп, 
Бәрібір сені ұнаттым! 

Көңілдің ба деп кеңдігі, 
Екшей алмады ел мұны. 
Әуелі – Алла, содан соң – 
Өзіме сырым белгілі. 

Теліді ел саған жат жанын, 
…Бұғауда байыз таппадың. 
Тұншыққан ішкі үніңді, 
Жалғыз мен ғана жақтадым. 

Құшпадым шүкір бекер мұң, 
Жүрегіңде жалғыз екенмін. 
Төрткүл дүниені теңгермей, 
Төбеме сені көтердім.

КҮЗГІ СЫР 

Жарқын өмірді жырла дейсің бе, жырлар ем,
Өз жазмышымен жаратылған ғой күллі әлем!
Махаббат деген құдіреті күшті киенің,
Егіз баласы: сезім мен мұңның құндағы ем.

Дүниені қойшы, дүниені қойшы кем-кетік,
Өмірге өлең қалдырып кетем белгі етіп.
Сезім мен мұңды қос уысыма сыйғызып,
Алақанымда аялап өтем тербетіп.

Өмірді мына өзгеше сүре алмаймын,
…Бағымды байлар бойымда менің бардай мін?!
Аллаға аян, адамға жария етейін,
Бір-ақ адамды бір-ақ рет көру – бар қайғым.

Сары күз келіп, сабырымды қайта шақырдым,
…Жүректі жаулап, кеудемді кернеп жатыр мұң.
Арманымменен аспан астында көрісер,
Бақытты сәтім сағатқа сыйса мақұлмын.

Сезім мен сордың болмаса екен обалы,
Оған да маған қарымта қайтқан жоқ әлі.
Жаза да маған жазылса деймін, себебі – 
Арманым менің менен де биік жоғары. 

ҚЫС

Сен қыс едің қос қабағың қыраулы, 
Үрдің қызы үскіріктен қорықты… 
Ақ күміске қырды бөлеп Күн ауды, 
Кіршіксіз деп көктем құштар болыпты. 

Сен әуелден сыры мығым сындарлы ең, 
Баянды бақ қыс сыйлайды сірә деп. 
Қырдың бәрін гүлге бөлеп тұрғанмен, 
Жаз шіркіннің арқасында күнә көп. 

Сары жапырақ сыңар етті сағымды, 
Жарды ұмытып желігеді жендет күз. 
Жапан түзде жабырқаулы жанынды, 
Саған ғашық көктем-қызға емдеткіз, 
Қыс.

ТҮСІНДІРЕТІН ШАМАМ ЖОҚ

Аллаға күмән келтіріп көрген емеспін,
Арбай алмай жүр, 
Алдай алмай жүр елес күн!
Адамның бәрі бауырым менің,
Сіз құсап, 
Аялай алған жоқ ешкім. 

Қанаты әппақ періштем менің шығарсыз, 
Айырамын деп ауыз аштырса үн арсыз!
Оңаша қалып ойымның бәрін билеп ап, 
Өлең оқуға құмарсыз. 

Толқыған өзім, 
Сезім, мұңымның аралы, 
Толқындай шашым иығыңызды жабады.

...Бағымды ашар анам мен балам бар ғой, тек, 
Бабымды қалай табады? 

Дертіме шипа болып жүр Алла берген ем,
Көзіме қарап тұрсаңыз ұзақ... емделем. 
Мін тағар мүмкін мұңайып қалған, қайтейін,
Сын етер сүйіп көрмеген. 

Кім? Кім?
	 дескендер,
Көңілімізде алаң көп. 
Жебесі болса тигізсе екен маған дөп. 
...Құрбандық десе жанымды алсын, 
				    себебін,
Түсіндіретін шамам жоқ. 

*  *  *
Әлі сені сынап жүрмін, арманым,
Сенен өзге тағып болдым жанға мін.
Мойыныңа қардың суын тамызып,
Қысты жақсы көремін деп алдадым.

Бұны қалай түсінесің, әппағым,
Төлеп едің анау жылы хатқа құн.
Сары раушан сыйласаң ғой деп жүрмін,
Қалауымды ашып бірақ айтпадым.

Саған теңеу қылып келдім таң нұрын, 
Иығыңа сүйеніп ем, қалғыдым.
Мен еркелеп жүрмін саған, өлеңмін, 
Мендей қырсық қызды сүйдің..
Тағдырың!

*  *  *
Әр сөзіме у қосамын астар қып,
Түсінбеген сыңайыңыз – қастандық!
Өзім – сұрақ, өзім – жауап болғасын, 
Менен сабыр күтуіңіз – асқандық.

Сізге ештеңе түсіндірмей жыр тілі,
Қу көңілдің бүтінделмес жыртығы.
Ақылымды сарқып төгіп болғанша,
Қарап тұрып,
Тағы күту – күлкілі!

Атағың жоқ дейсіз тағы таң қылып,
Алсаңыз да болар еді бар қылып.
Түсінетін бір жан таппай маңайдан, 
Үрке қарап, 
Үндемеуім – заңдылық!

Түртпектейді рас енді түрлі мұң, 
Талан-тараж тағдырыммен құндымын. 
Жүрексіз деп айыптауға болады, 
Себебі мен сезім өлген жылғымын.

Қызыл, сары, бұлаң қағып арбайсыз,
Құдай деп ап, мені аяусыз қарғайсыз.
Өтіп бара жатқан өмір үшін тек, 
Қайтсеңіз де өкіндіре алмайсыз.

*  *  *
Біздің көңіл бұлбұл әні желіксіз, 
Раушан толы себет көп.
Құтымызды қашырады, көріксіз, 
Келімсектер кезек кеп. 

Әсер дейді жапырақты шайып шық, 
Сезім сатпас сыңармыз.
Бізге біткен іңкәрлікті майып қып,
Қоштаспайтын шығармыз. 

Елеңдеймін ел бар ма деп байқаған, 
Арал осы – ақын құшқан музасын. 
Ерек тағдыр иелерін қайтадан, 
Жер біле ме тумасын?

Жаным басқа жерде еді дегендей, 
Өтпес сойқан сойылы. 
Бізге құрмет бола қоймас, көнермей, 
Жасанды ақын ойыны. 

Өрнек етер келсе түрлі мекенге ой, 
«Өлең» тағдыр – нәзіктік. 
«Ақын» деген шен мен шекпен екен ғой, 
Біз осыны аз ұқтық!

Таң бұлтты еді күтеді деп кешке не, 
Ақылға сап ерлейді. 
Қою тұман арасында ештеңе, 
Түсінгіміз келмейді. 

*  *  *
Дауыс қатты болу керек дүрмектен, 
Онда бәрі естіп қояр, құрысын. 
Бақ, айымды маңайыма күрметкен –
Үнсіз осы тұрысым.

Құпияны Жұлдыз қылып Көк тізер, 
Жерден ұшса сыршыл әлем сапына ап. 
Сүйетінін сөзбен айтып жеткізер, 
Адам ғана ақымақ. 

Сұрақ-жауап кеудемдегі кеңесте, 
Жайым осы – тілім күйген шоққа сан. 
Тілдескенім, бірлескенім емес пе, 
Тұсыңа кеп тоқтасам. 

Үнсіздік деп тұра бердім біздің ем...
Аңғарғандай...
Жан, тәнімде діріл көп. 
Өтпеген ой санамдағы сүзгіден, 
Қалай, қайтіп білінбек?!

Саябақта жеп тұратын балмұздақ, 
Сол бейне ме маған кінә тақпайтын?
Жерді шұқып жанарыммен жалғыз қап, 
Ой іздеймін жақтайтын.

Өмір деген – ақ, қараның көрмесі,
Артық тіпті айып тағу ақынға. 
Боз ала таң... балаң күнгі бейнесі, 
Қалтамдағы хатымда. 

Өзге әлемнің бірер сәтін ұрладым, 
Арқамнан кеп әлсіз ғана түртеді. 
Алға қарай жүріп кеттім, қу жаным, 
Сөзден қатты үркеді. 

*  *  *
Неліктен кездесіп, неліктен мұңдастық?..
Арада қалмады қимас түк. 
Мен – сені.. 
Сен – оны ойладың.
…Ех, шіркін адасып жүр жастық. 

Жанымды толқытты өр екпін,
Бұл жағдай бәрінен бөлек тым.
Бәсірең кім болар?
Білмеймін.
Білерім: мен саған керекпін.

Жаулықтың желбіреп желегі,
Қолымнан тек тосу келеді.
Ата – адам!
Қабырға болып тек,
Хауа ана жаралған – себебі!

ЖАЗМЫШ

Көрсеттім бе жақсы жанның үлгісін,
Көз алдыңда бір-ақ бейне, бір мүсін.
Барлық әлем жатырқаған жанымды,
Әз жаныңа жар қылам деп жүрмісің?

Жібегім деп…
Кетем дейсің Жайыққа ап.
Ойлан өзің. 
Ойлан өзің байыптап.
Бөлінбестей бола алмаса бір арман,
Маған емес талқы өмірге айып тақ.

Қандай шешім етер ойдың елегі,
Ақсораңдай асқақ болғым кеп еді.
Шайтанкөлдің шатқалына түнесем,
Оныңдағы болған шығар себебі!

Байқата алсаң бөлек болмыс, бөлек үн,
Алладан соң сен боларсың сенерім.
Сен – азамат,
Тағдырыңды таңдайсың.

Мен – әйелмін.
Жазмышыма көнемін. 

СҮМБІЛЕ ТАЛ

Өкіндім.
Жо-жоқ өкінген жоқпын.
Өртенбей қалдым ішінде оттың.
Қасыңда жүріп, қалыңды бірақ,
Сүмбіле талдан сұрайтын боппын.

Сағындым.
Жо-жоқ сағынбай жүрмін.
Дертіме дауа дерегі гүлдің.
Қасыңда жүріп сенімен емес,
Сен жайлы неге қиялмен бірмін?

Қиянат қылдың сезімге десем,
Қарымта болып қайта ма есем?
Екеумізге бір болатын күйді,
Неліктен ылғи – мен ғана кешем?

Сый-кәдем дедің орамал торғын,
Еш әуен қоспай үніңе солғын.
Кінәңді айттың, 
Күнәңді айтпай.
Кешірдім дедім.
Кеше алмай қойдым.

Тірлігін теліп жер емес көктің,
Өтер де кетер осылай бек күн.
Өзіңе емес, сен жайлы тағы,
Сүмбіле талға сыр шертіп кеттім.

КІНӘЛІ ЕМЕС ОЛ

Кінәлі емес ол.
Кінәлі емеспін.
Ерген де болармыз соңынан елестің?
Өзімді өзімдей түсініп,
Бағалай алмап ед мені ешкім.

Қолда бар бақ құнын кім ерте біліпті?
Сезімім сыңардан әуелден үмітті.
Қиялды құшақтап жүрсем мен, 
Көріктім қасымда жүріпті.

Жүздескен мезеттер – қымбаттау ғасырдан,
Жадымда еді ғой.. 
Жанымда асыл жан.
Сезімін жүрекке сыйғызып,
Қалайша тым ұзақ жасырған?

Ойланды.
Сол сәтте ойына түк келмей,
Әуелеп ән салды, 
Көңілі көкке өрлей.
Жыр оқып,
Жүрегін нұсқады.
Жымиды.
Мен тұрдым түк көрмей...

ЕКЕУІ ЖАЙЫНДА

Екеуі жайында,
Ел ептеп біледі.
Қос жол боп қайымда,
Айырылмай жүреді.

Екеуін білгендер,
Десе ғой бақ басым.
Жұп болмай жүргендер,
Арасын ашпасын.

Табысқан тең дедім,
Толқын жыр тербесін.
Сөзге де сенбедім,
Біледі ел несін?

Екеуі қос қанат,
Құс болып ұшады.
Дұшпанды дос санап,
Қасын да құшады.

Айдынға қарастық,
Әдемі өрнегі ең.
Дәл мұндай жарастық,
Адамнан көрмеп ем.

Сұқ көзден ұрын кеп,
Салтанат құрады.
Біреуі бірін кеп,
Бүтіндеп тұрады.

Үндемей үн қатты,
О, сезім, ғаламат!
Екеуі гүл бақты,
Барады аралап.

Оларға мекен деп, 
Жағасы Жайықтың.
Тербелсе екен деп,
Тілеген қайықпын.

МОЙЫЛ МҰҢ

Сабырлымын дегенім –
Жазылмаған өлеңім.
Жағылмаса шырағым,
Жазмышымнан көремін.

Сағындым ғой дегенім –
Саған жазған өлеңім.
Өзімсініп тыңдайтын,
Өзгеге оқып беремін.

Сағым күн деп діттедім,
Сарыла ұзақ күткенім.
Мойылдайын мұңымды,
Мойыныңа жүктедім.

Төзімдімін деп едім,
Үмітті ұзақ бөгедім.
Жығып берген жарлыға,
Жүрегімді жеңемін.

Жайым осы – көмексіз.
Бөлек жанбыз демек біз.
Қымбаттарым қадірсіз,
Маған енді керексіз.

Сенің жаның емделсін,
...Бір дүние кем дерсің.
Ақ өлім кеп бұйырса,
Ақ арулап жерлерсің.

Бұйырмап ед бақ қана.
Солай де де.
Жоқтама.
Менің жаным өміршең,
Ел көзіне көрінсең,
Сәл мұңайған боп қана.

ЖАРЫҚ

Күндіз Күнді көремін, 
Түнде Айды.
…Айта алмай жүремін жанға жайды.
Жұлдыздар да самсап тұр мақпал түнде,
Бірақ олар жырымды жалғамайды. 

Бір тума болсын мейлі бәрі кілең,
Жолыма төсей алмас қалы кілем.
Естігенім – есімде.
Көргенім – сен.
Көзсіз менің ұмтылар жарығым ең.

Бәрі саған жолданды, кемеңгерім,
Арналған, арналмаған өлеңдерім.
Сені танып.
Ақынның тілінде айтсам –  
«Сен биікте жүрсін деп төмендедім».

Ақтара алар еді жүрек сырын,
Ысырып тастай алса түнек сынын.
Келесің. 
Келгеніңше Күн мен Түннің,
Қайырлы болуына тілекшімін.

Көз ұшында қара боп көрінесің,
(Жақтай беред(і) екенмін сені несін?)
Бағаңды берер болса,
Біреу көріп –
Қасымның жазылмаған жыры десін.

Таңсәрінің еркесі таңдай азат,
Енді бірде шеккендей жандай азап..
Кім болғаның – мен үшін маңызды емес,
Бар болғаның – өмірде қандай ҒАЖАП!

БӨЛЕК КҮНІМ

Дымым құрып барады, 
Дымым құрып.
…Бірін білмей кетіп ед(і), бірін біліп.
Таңғы шықтай тамшы боп тамып түскен,
Менен бұрын өледі түбінде үміт!

Жерге тамып,
Ұшады көкке несін?
Онша ертерек Тәңірге беттемесін.
Жаралғанмен мендік боп өзгеге ынтық,
Өкпелесе өзгеге өкпелесін.

Адам емес едім ғой айлам басым.
(Қамығудан құтылды қайран басым).
Арман, мұрат, үмітпен бірге кеткен,
Ақиқатқа білгесін айналмасын.

Солай бәрі кеткен соң Күн еліне,
Енді әмір жүреді жүрегіме!
Қуантатын, мұңайтып әлгі жігіт,
Түк келмесін қолынан біледі ме?

Ай-хай жалған тұратын ақ-қарадан,
Жүрексіздің барлығы жақ па маған?!
Менде де сезім бар ед..
Алып кетіп,
Әлгі жігіт кінәлі сақтамаған.

Естімедім, сезбедім жел екпінін,
…Іздемедім із кесіп себеп, мінін.
Бақ-сор жоқ.
Бозамық таңым атып,
Басталып келе жатты бөлек күнім.



58

БҮГІНГІ ЖЫР

Көре бергім келеді, 
Көре бергім.
(Дәл мұндайда тимейді көмегі елдің).
Ол ақылға жүгініп қалмағанда,
Көңілінде тербелген өлеңі едім.

Ол ақылға жүгініп..
(Не дер екем?).
Бұла күнді мен әлі керек етем.
Сыңарезу сезімді сорға қимай,
Бұдан былай бағым қып өлең етем.

Ол санаға бағынып..
(Дұрыс пе екен?).
Жасамаймын деп жүр ғой бір іс бөтен.
Арға серік болғысы келген ақыл,
Қай күні, қай мезетте жұғысты екен?

Жетегіне ере алмай өрекпідім.
Оған емес өзіме керек мұңым.
Сергелдеңге түсті ғой демесеңіз,
Сезім құнын жалғанда төлепті кім?

Е, айтпақшы оқыған жыры есімде,
(Жылайсың ба, жоқ әлде күлесің бе?).
Жылды айтып қайтейін, шешім айту,
Бір-ақ күннің болған соң үлесінде.

Кететін еді ғой деп жырақ қайғым, 
Өлеңімді өкінтіп жылатпаймын.
Құшақтап тұрғаны мен қаны суық,
Ол ұнатқан ақылды ұнатпаймын.

Жүздессем деп бекетке беттемедім,
Оны енді өзіме көп көремін.

Бір бітімге жүрекпен келе алмаған,
«Сана» деген ұғымды жек көремін!

Қанша орнымнан тұрсам да, қанша құлап,
Жек көрмейді екенмін онша бірақ.
Сана менен сезім-жыр жараспады,
Қарап қалған жоқ оған жанса шырақ.

Саналы боп, 
Сағым боп үлгереді.
(Есіне алып жүр екен күнде мені).
Шырағымды қырқыншы жағамын деп,
Мені іздеп түбінде бір келеді.

*  *  *
Қолымда қолбағы,
Қолының табы бар.
Қолынан ұстайды,
Қай қыз кеп бағы бар?

Екеуміз бейне бір,
Гүл менен гүлдесте.
Өзіміз жайлы өлең,
Оқимыз жыр кеште.

Барымды берейін,
Жан құным жетпейді.
Ол менен басқаны,
Бақытты етпейді.

Мен одан басқаны,
Бауырға балаймын.
Ол дағы қол жетпес,
Арманы талайдың.

Сәт сайын мен оны,
Сағына беремін.
…Қоңырау шалады,
Айта алмай себебін.

Ол айдын мен аққу,
О, неткен үндестік!
Айналып соғатын,
Желдікі – білместік.

ТЫЛСЫМ

Арпалыс екi жыл кемi,
Қасымда ерлердiң ерi. 
Тiрiде тiрегiм болды,
Қорқамын өлгеннен берi.

Мен көрдiм жiгiттiң бегiн,
Тек түске бердi ол өңiн. 
Оқырман оқымай қалшы,
Айтпауға тиiстi едiм. 

Өлгелi екi рет келдi,
Бөлмеге жайғасты төргi. 
Ол iшке мен тысқа қарап..
Бұл қандай болды екен белгi?

Аллалап шыңғыра бердiм,
Тылсым жоқ үстiнде жердiң.
Ол өлген мен тiрi әлi,
Мүрдесiн келмейдi көргiм. 

Ол маған тап казiр бөтен,
Неге отыр, кетпей ме екен? 
...Жетекке ерер ем, көнiп,
Ұлымды жетiмек етем. 



61

Мен әлi көрмеппiн көптi. 
Ерен күш eкен ғой ептi.
Көзiмдi бiр ашып-жұмдым.
…Ол тағы келем деп кеттi.

ЖЫРҒА ЖАУАП

Сезiмге өлен тұрақтайтын мекен ғой, 
Өлеңiңдi бойға тұмар етем ғой.
«Мендiк ойды саралап көр», – дейдi өлең, 
Өзiң жайлы айту қиын екен ғой.

Жүрегiмнiң жазылғaнмен хаты мың,
Түбi әйтеуip бip өлеңге татыдым.
Екi кештiң арасында айрық жол, 
Мен де сендей күтiп жүрмiн ақырын.

Күншуақтап беткейiнде белестiң, 
Сенен өзге көзге iлмедi менi ешкiм.
Жазмышыма көнгендiгiм болмаса, 
Жарым еске өкпелеген емеспiн.

Өзенiңнен өткелсiз-ақ өт дерсiң,
Өзiң және өлеңiңдей өктемсiң.
Оқи алғaн ғaна сырын ұғaтын,
Естелiгi жазылмағaн беттерсiң.

Сен жайында жалқы өлең жазбағaм, 
Сақтады өлең, отқа орана жаздағaм.
Тереңдiгi теңiздейiн, тамырлым, 
Өзiң жайлы бiлетiнiм аздағaн.

Бip-aқ өлең!
Қойылмағaн сұрақ кем.
…Сенер болсан мен де сендей мұратты ем.
Әбден кәдiк тани алмай жүруiм,
Танымастай кете алмаймын бipақ мен.

СОҢҒЫ ӨЛЕҢ…

Шоқ түсірдің, күйіп-жандым.
От – денем!
Жылаңқы деп,
Жаздым бе екен текке өлең?
Мен кешірім сұрап тұрмын алдыңда,
(Есіңде жоқ). 
Негізі мен өкпелі ем.

Күтіп жүрмін маңайында қазықтың,
Қайрыл енді, келсе егер наз ұққың.
Қауырсынның үлпілінен жел тиді, 
Ерге балай көрме мені нәзікпін.

Жүрегімде оның рас жауыр мұң,
Күйін қайтіп жұқтырайын тәуірдің?
Бір кеудемде жүз адамның жүгі бар,
Көтергесін қорғасындай ауырмын.

Көшсе көшер, бақ дегенің керуен,
Жеңілсем мен жүрегімнен жеңілем.
Пешенеме жазылған бар қызыққа,
Айырбастап ала алсам ғой сені мен! 

Бірге жүрген,
Біздер жүрген жол қандай?
Жол айрықта қалса қалсын жалғанбай. 
Өлең, өмір, өсиетін қиғанмен,
Сені ғана сыйғызбады тар маңдай. 

Ал, әйтпесе, айып емес айтқаның.
Жақын тұрмақ, жасап жүрсің жат қамын. 
Бір айтарың болса егер келіп кет,
Бізді алғаш табыстырған бақтамын.

Сенер болсаң сүйген жүрек күнәсі ем,
Күн күлімдеп сен бар шақта түн әсем. 
Жүздесуге жүрексінед(і) екенмін,
Мені қатты қорқытқансың сірә, сен.
Келмей-ақ қой...

МАДАҚ

Ән-жырың – асыл кәдең,
Домбыра сағағында ой.
Сен – теңіз, қасыңда – мен,
Тамшыдай ғанамын ғой. 

Жүрдің ғой біліп бәрін,
Тек сені бегім дедім.
Сезімді құрықтадым.
Жеңгенім – жеңілгенім.

Асқақты етеді арман,
Тілекті бір етті шын.
Қайрылмай кете барған,
Сен сондай жүректісің!

Тағып көр құмарға мін,
Үзе алсаң күдерді шын.
Сен бәлкім сүйе алмадың,
Сондықтан жігерлісің.

Сенгің кеп нақақ дерге,
Санаңа көніпті ісің.
Жырыма жауап берме.
Әлбетте, еріктісің.

ӨЛЕҢНІҢ КЕЙІПКЕРІ 

Салып жүр жаздың әнін,
Не деген көрікті еді?
Ғазал жыр жаздыра алдым.
Мен – өлең кейіпкері.

Жарытты жырға Құдай,
Жасыра беремін бе?
Мөлдіреп тұрғаным-ай,
Мен оның өлеңінде.

Кетпей жүр енді есімнен,
Шықпайды бірақ үнім.
Алапат күй кешірген,
Сезімнің сыңарымын.

Тақпаймын ерге мін мен,
(Табылмас теңі тегі).
Көңілі көнбегенмен,
Жүрегі менікі еді.

Аққу құс сезімі едік,
Айдынға тұрақтадым.
Өлеңі…
Өзі келіп,
Айтпайды бірақ бәрін.

ӨЛЕҢ

«Өлең» деген киелі.
Бегім қалай жырлайды!
Өлең гүлдің биі еді,
Мен тартамын сырнайды. 

Ақынға адам сенсеңдер –
«Өлең» деген қасиет!
Көкті тіліп, жер тербер.
О, Тәңірім, жасын ет!

«Өлең» деген қасірет,
Бегім қалай көтерді?
Қарызы бар масыл ек,
Парыз болып өтелді.

«Өлең» деген ақырет –
Өлген күні тербейді.
Жүрегіме жақын ет…
Жанға маза бермейді.

«Өлең» мәңгі алау-тын,
Бегім отқа оранды.
Мендік көңіл жадау тым,
Неге көнбіс боп алды?

«Өлең» жауған ақ жауын,
Бегім суда түнеді.
Тал бойында бар ма мін?!
Тағдыр неге мінеді?!

«Өлең» құс қой! 
Қонды да,
Бегім жайлы сыр шертті.
Жапан түзде домбыра,
Тартып жүр деп бір шекті.

Өлең,
Өлең! 
Дұғам-тын.
Бегімді іздеп кетемін.
(Көп емес-тін күнәм тым),
Қабыл болса жетемін.

ТАҢСӘРІ

Түннен аман шығып едің,
Таңсәрі.
Жаның неге жабырқау күй аңсады?

Көңіліңді тербеп тұр ма шерлі өлең?
Өз бағына қолы жеткен пенде кем. 

Таң алдында тебіренбей, мұңайдың,
Қай қылығын қия алмадың ұры Айдың?

Күнді көрер шақта көзің қарықты,
Арман – жазу емес, сенен жалықты.

Алаң-елең. 
Енді есің кіргесін.
«Сана» деген жүрегіңе түрме шын.

Аузың аққа тиер еді шақта бұл,
Қолыңды алып құшты өлең, жат бауыр.

Бір аттасаң адамға – әке, Хаққа – құл,
Өмір сүріп кетер едің тәп-тәуір. 

ҰЛЫ СЫН

Тынып жүріп,
Тоқтаса егер тынысым.
Сен үшін де, мен үшін де – ұлы сын.
Өлім деген – ақірет пен ақиқат!
Өмір. Өлең.
Екеуінің бірі – шын.

Өмір. Өлең.
Неге таңдау жасатты?
Сана. Сезім.
Жанарымнан жас ақты.
Сендік жүрек тастай берік болып ап,
«Белгі бас», – деп мендік мұңға қашатты.

Алтын. Күміс.
Адам құны жезге тең.
(Өзім жоқта бәлкім сені өзге етем).
Үміт, күдік жүз өлтіріп, тірілтті,
Бірақ мәрте жан тапсыру – сөз бе екен?!

Менің жаным қай мекенді жерсінер?
Ал, тәнімді...
Тым құрыса көмсін ер.
Аққа орап, мені алаңға алып шық,
Түбі ақ көйлек кигенімді көрсін ел.

Көздің жасы,
Қара жерге бір сіңер.
Досым тұрмақ қас дұшпаным күрсінер.
Саған жазған бар жырымды оқып бер,
Сені ғана сүйгенімді білсін ел.

P.S.:
Ия, біздер жол басында мақсатты ек,
Сапар соңы,
Мені, жаным, жақсы атты ет.
Меншігім ед(і), мендік мұңды мүрдеммен,
Қара жерге қоса көміп тастап кет!

*  *  *
Жыр болып өтем деп мәңгі,
Шығарып едің ғой жарғы. 
Дүбірдің ішінен неге,
Дауысың естілмей қалды?

Уәдеге едің ғой берік,
Қалды ма қара бұлт төніп?
Қалың жұрт жиылған жерден,
Іздедім көргім-ақ келіп.

Салтанат сен жоқта сүрең,
Сен барда сән құрып жүр ем...
Күбірлі көлеңке сынды,
Кеш өтіп жатыр бір күрең.

Тұрсынды туған жер текті,
Қара өлең – Қасымым өтті.
Бар ақын жиналып тұрып,
Бір өлең оқымай кетті.

Сазы да бұл кештің сырсыз,
Ән салып, әнші тұр үнсіз.
Аспанда – (о, тоба) Алла,
Ал жерде – сен ғана мінсіз!

Сағындым,
Сүйемін тегі.
Жанымды уайым жеді.
Көзімнің алдында тек – Сен,
Сондықтан, сүйкімсіз көбі.

*  *  *
Жүздескен күндерiм дара,
Жазылғaн жыр ме едiң жаңа?! 
Жұбаныш – жылы шырайың, 
Бұл менiң бiлгенiм ғaна.

Жадыңда жаңғырып көнең,
Таныса – тамырың терең.
Әйелге – еркегi Құдай,
Тек саған табынып келем.

Жайсаңның жүрегiн тағып,
Көңiлiм гүлденiп алып.
Сезiмiм сендiк болғaлы,
Жадырап жүргенiм анық.

Түсipме төменге менi,
...Төңipек елеңдеп едi.
Әйелдiң тағдыры – еркек,
Сүрiнсем сенен көредi.

ҚОШТАСУ 

Хабарыңды үз! 
Соның жөн.
(Қоштасып тұрмын бегiммен). 
Отыз екi жыл сенсiз де, 
Күн көрiнген көгiмнен!

Ердiң сен едiң ерегi, 
Еркiңе есiң көнедi. 
Асылым деп ең... абайсыз, 
Жоғалтып алғың келедi. 

Тағдырды таңдар талғап кiм? 
Жылымды жырға жалғаттың! 
Қай жерде, қалай? Есте жоқ,
Қырық бip өлең арнаппын.

Қарымтасы деп күнәнiң, 
Сыйлады күн – жыр, түн – әнiн.
Арманды қалап алам да, 
Қалғанын сендiк қыламын!

Жер шары, 
Мекен жоқ десең, 
Жетер ем мүмкiн көкке есен?! 
Сағынышым бар... обал-ақ,
Өзiммен алып кетпесем! 

Сұрама менен сырға құн,
Сезiмiм – құнды! 
Бip бағым –  
Алақаныңа сыймады, 
Аяқ астына қимадым.

*  *  *
Жоғалтса ғой жарты сағат күн есін,
Сергелдеңде сен жағар ең шырақты.
...Отқа оранып жүргенімді білесің.
Саған оным батпай-тұғын сияқты!

Бір-ақ ауыз лебізің... тым қымбат,
Іздеп келіп маңдайымнан сүймессің.
Тұншықтырып өз деміме жыр құндақ,
Дымым құрып, өлгенімді білмессің. 

Бұлаң сәттер бетін маған көрсетпей,
Бұлдыр әлем бауырына алғанда.

Сезімімді сынға салып өлшетпей,
Сені ғана сүйдім дедім жалғанда! 

Есіл өмір,
Есе кетті талайға.
Есер көңіл мені ғана қанайды, ә?! 
Бар ғаламды саған ғана теңгеріп,
Сені сүйдім.
Оған біреу қарай ма?

Сен – жалғызсың!
Сезім – бөлек, күй – бөлек. 
Көз алдымнан өмір өтті дөңгелеп. 
...Түнделетіп мен түсіңе енермін,
Аспан жақтан табар болсам бір дерек. 

*  *  *
Мағaн жақын,
Мағaн таныс жерден көк.
Өз жүрегiн өз қолымен берген боп,
Муза бейбақ мұңайғaнсып қалғaнмен,
Менi iздеп келген жоқ!

Бiлгендер бар,
Көре алмады тек ешкiм.
...Болмысы рас болады екен елестiң.
Көзден ғaйып болып кеттi, о, тоба,
Өкiнетiн емеспiн.

Таңда, түсте талықсытып ескi мұң,
Мағaн Муза естipтпек ед кешкi үнiн.
...Сорыма орай сары сайтан сыбырын,
Одан бұрын естiдiм.

Күмiлжiдi,
Үзе алсаң күдер деп.
(Сары сайтан арбауына шiдерлi ед).
Қиналып-ақ «қоштасамын» дегенде,
Күлiп тұрдым: «Бiлем», – деп.

Сосын жылап,
Аяғына оралдым.
Барлық жырым болсын деп ем жоралғым.
Муза мұңды қалап алып кеттi ме?
Мейipiмсiз боп алдым.

Кем iсi жоқ Құдай ғaна, дегенмен,
Десе-десiн мен жайында өлермен.
Сары сайтан сандырағын ұққанша,
Музам ендi көрiнбейдi өлеңнен! 

МҰҢАЙЫП ҚАЛУҒА ХАҚЫМ ЖОҚ

Мың мәрте кетсе де алдап үн, 
Иіріп әкетер бар ма ағын?
Көңілді қалдырсам деп жүрсің.
Мен саған өкпелей алмадым. 

Сен жайлы игі ылғи дерегім,
Әлі де: «Бегім», – дей беремін. 
«Жылатып кетем», – деп әлексің,
Жымидым.
Білмеймін себебін. 

Таңымды басса да тұман көп,
Кеудемде сен жүрсің жыр-ән боп.
Айыптан айықпай жүрген сен,
Меніңше бір мысқал кінәң жоқ. 
Ал, менде жарқын күй. 

Көкпеңбек, 
Өңірім көктемді өткермек. 
Жар салғым келеді Жаһанға:
«Тек мені сүйеді текті ер!» – деп. 

Көрмеймін,
Қостаймын «мақұл» деп.
(Ақ шулан бұлт айтқан ақыл көп).
Жаным, сен жер басып жүргенде,
Мұңайып қалуға хақым жоқ!

*  *  *
Жолым барды, 
Нарым кесті,
Жүрегімде қорғасын.
Аспан асты, жердің үсті,
Маған мекен болмасын!

Екеумізге жер боп тұрақ. 
Жүздеспейміз. Зор қайғы.
Телефоным бар ғой, бірақ,
Звондауға болмайды. 

Музам күліп миығынан,
О, Жаратқан, қандай мұң?
Жалған бәрі! 
Жиі ұғынам,
Өлең жаза алмаймын. 

Отқа, суға түсіргенмен,
Жағалауда тұр еді.
Жақпады екен ісім немен, 
Өзі ғана біледі.

Күн батты ма, бәлкім іңір,
Жанымның жоқ сенері.
Өлеңімде муза ғұмыр,
Өмірімде бек еді.

Іздемедім себебін көп,
Келді көңіл хошы қай?
Өзім деген – өлеңім деп, 
Өмір өтті осылай.

БАҚЫТ

Шаттық құсын алғаным-ай қондыра,
Сын сағатта шын бақытты болдым, ә?!
«Төрткүл әлем – тілекші», – деп жырлап тұр,
Қалам менен домбыра. 

Отқа күймей келіп тұрмын маздаған,
Көз жетпеске қол жеткізді қаз қадам.
Ақ кебінді – ақ көйлегім болар деп,
Қалай өле жаздағам?

Болды ме екен жүректегі тілеу жар,
(Жібере ме жарылқаушы жүдеуге әр?)
Маған күн боп көрінетін көгімде,
Өзіме аян біреу бар.

Қатпар-қатпар табыспайды заңдарға ар,
Бірақ, қиял боп қалмайды армандар.
Мен төменге қарамаппын, себебі,
Менен биік заңғар бар.

Өзі беріп, өзі жазды індетін,
(Қуаңшылық тартқызбасын гүлге тым.)
Бір-ақ ауыз ырзалығы. 

Ол енді,
Өмірдегі міндетім.

P.S.: 
Дәл осыны: «Бақыт», – десе бұраң бел,
Арда азамат тұғырына шығам дер.
О, махаббат, ерге басын игізіп,
Әр әйелдің жүрегінде қылаң бер.

*  *  *
Бейне әлем маған бүгін жәннат, нұр,
Шаттығыма қойсам ба екен балап бір?
Музам бар ғой, 
Музам бар сол қазір,
Маған ұрын қарап тұр. 

Жанымды рас жатырқап ед(і) жат ірге, 
Өткен өшті. 
Елес. Егес. Һақым не?
Оттай жанып өлең оқып тұрдым мен,
Ең бақытты сәтімде. 

«Арман» дедім,
«Арыс» дедім. «Бек» дедім.
Жақсы сөзім – жарым ырыс. Көктедім.
Жаным егіз жабырқайтын жайым жоқ,
Хақ бар! Сосын текті ерім. 

Көңіл – көктем, 
Өмірім – жаз, шырайлы, 
Мұңымды айтып мезі етпедім Күн, Айды. 
Сорға орын бермей бағым басыма,
Тұрақтайтын сыңайлы. 

*  *  *
Жүз өлшетiп төр мен көрдiң арасын, 
Мен пакырғa ойлап тауып жаңа сын, 
Өлiмшi күй кешкенiмде, өбектеп, 
Аман алып қаласың.

Алқымымда ақ пен қара! 
Сұр дедiң.
«Аллалайсың» жалғaсқанда түнге күн.
Обал, сауап боп жазылар мен екем,
Бұл жайында бiлмедiң.

Қайыр қылсын басындағы көшер күн,
Екi әлемде келicciн деп хошы ердiң.
Алты қырда қызыл, сары гүл болып, 
Табаныңа төселдiм.

Жүз өлшетiп төр мен көрдiн арасын,
Кек көңiлдiң мағaн таңдың наласын.
Сан сұрағым сезiмiмнен кем түсiп,
Қымбат болып барасың.

Өңiм, өңiм,
Құбылса да түсiм мың.
Ал, сен қанша бақты аспанғa ұшырдың?!
Бip-aқ жүрек боп жаралғaн екенбiз,
Ендi ғaна түсiндiм.

*  *  *
Көзiме күлкiмдi тағып,
Өмipдi cүpeмiн дедiм.
Жүрегiм қалғaны налып,
Өлеңдi сүйетiн едiм.

Аспан-жер тұтасып сарсаң,
Сен жайлы жеткендей дерек.
Ақ бұлтка оранып барсам,
Алдыңда ақталам не деп?!

Қаласаң жолыма сор жаз,
...Күн кеше бастап ем оңды.
Үмiттi он көктем, он жаз,
Ғұмырдың өтеуi болды.

Аян боп калды ма жоғым,
Бipey жүр,
Мен емес бөтен.
Ағына алданып соның,
Бағына қанағaт етем.

Аh ұpып..
Алмадың жалғaй,
Жазылмай жыр кеттi есiл.
Қағaзғa көшipiп алмай,
Өшipe салғaнмын.
...Кешip.

*  *  *
Сенi көрген сәтiмде қалам гүлдеп,
Жүрегiмдi қойып ем сағaн күрмеп.
Таң алдында (о, тоба) iздеп шықтым,
Faйып.
Байып.
Жүздесiп қалам ба деп?

Неткен көркем?!
Жаңбыр ғой себелеп тұр,
Көз ұшында манаурап көбелек қыр.
Сағaн ұқсап әлемнiң бар ғaжабы,

Көңiлiмдi тербейдi.
Өлең еткip!

Жарқылдады найзағaй,
Дipiлдедiм.
Мен бip пенде бiлемiн сырын ненiң?
Белес.
(Елес).
Бейнеңдi көрген болып,
Есiм шығa есiмде жүгipгенiм.

Сен сөйледiң шамасы түн тiлiнде,
Ұғысып-ақ кетер ек бip түбiнде.
Менiң айтсам дегенiм жасқа айналып,
Әттең, әттең қап қойды кipпiгiмде.

Тұрғaнымен күбipлеп күдiк құрдым,
Мен еңсемдi егiстей бiтiк қылдым.
Сенiң айтсам дегенiң өзiңде жүр,
Тағы айналып соғaрсың.
Күтiп тұрмын.

*  *  *
Таң алдында шырт ұйықтап қалыппын,
Тылсым бip күш жұлып алды төсектен.
Жанып кетiп,
Өле алмадым, талыппын,
Қысылып тұр қос өкпем.

Жүгipгенiм бергенi-aй деп Хақ тiлеу,
Өз жанымды өзiм зорғa еншiлеп,
Арқа берiп күтiп тұрғaн жат бipey,
Арым сағaн меншiк eд...

Алдамадым көңiлiмдi хас көп деп,
Тiлеуiм сен алақанды жайғaн да әр.
Адамзаттың асылы деп әспеттеп,
Сенсiң дедiм – Пайғaмбар!

Алдына сап алып кетсiн кегiн көп,
Таңсәрiде неге iздеп келедi?!
Екi көзiм екi әлемде ерiм деп,
Жалғыз сенi көpедi!

Хақтың ici – елеп тағы елемеу,
Сенсiз өтсе өтер дедiм киiк күн.
...Жалаң аяқ келе жатып көнелеу,
Аяқ киiм киiппiн.

Сезiмiне сұрар екен қалай құн?
Рухым тағы кетсе жақсы үстем боп.
Айналама аң-таң болып қараймын,
Қазip көктен түскен боп.

Жүрек сенде!
Айтсын ендi жарлығын.
Тыңдамасаң таң алдында талақ қыл!
(Өзiм емес),
Өлең болар тағдырым,
Сағaн ғaна қарап тұр!

*  *  *
Сен емессiң өлеңдегi өрнегiм,
(Өзiң жоқта екiлене сөйледiм).
...Неге сен боп құшағына қысады,
Үстiмдегi көйлегiм?

Сен емессiң, сен емессiң серiгiм,
(Сенiмдi айтсам тергер дейсiң менi кiм?).

...Жайсаң жанғa жар болатын жанымды,
Сағaн неге телiдiм?

Бал ма, у ма?
Қажетi аз күбipдiң.
Қолыңнан ап қос кесеңдi ciмipдiм.
Бip бағымды бip сорым кеп үркiтер,
Содан берi мiнiм мың.

«Бақыт» деген не тәйipi каласа?!
(Бұл өзiме түскен түрiм араша).
Он екi айғa билiк құра алмайды,
Бiз табыскан қараша!

Сезiм... Сезiм...
Секеңдеген кекiлiк.
(Сендipдiм-ау өз-өзiмдi өтiнiп).
Мүлде сенi көрмегендей ұмыта,
Алам дедiм.
...ӨТIPIK!!!

*  *  *
Сынадым деме,
Сының не?!
Хабарсыз кетем түбiнде.
Көзiмше жүрдiң жымиып,
Мен жоқ сәтте де күлiмде.

Бiлдiм ғой деме,
Бiлмедiң.
Ұласпай жатса түнге күн.
Iшiмнен тынып...
Ұғap деп,
Iшiнде жүрдiм түрменiң.

Сабыр дейсiн бе?
Сарықтым.
Иә, шын болды қарық кiм?
Жүректi екем жырымда,
Жан жарым қылып алыппын.

Жабырқау жанғa бip-ақ ем:
Көруге сенi құмар ем.
Осыны айтсам – екi күн,
Еңкiлдеп тұрып жылар ең.

Сый берер болса елеп күз,
Дер едiм сағaн тең еткiз.
Кешегi қиял.
Ал, қазip,
Керектiң бәрi керексiз!

Шымырлап бойғa жыр енер,
Есiңе түссем бip егер:
«Мұңайтып бағып едiм», – деп,
Жымия салып жүре бер!

*  *  *
Киесi болар байламның?
Өзiме өзiм қайранмын.
Қақ жарып жүрер кейпiм жоқ,
Момындау жанғa айналдым.

Қолыңда барлық дерегiм,
Өмipiм. Өзiм. Өлеңiм!
«Сен салғaн соқпақ соны», – деп,
Үн-түнсiз ерiп келемiн.

Сөзiм аз, қазip сырым көп:
«...Құшағыдағы гүлiң боп,

Жайқалдым», – дегiм келедi,
...Жеткiзе алар түрiм жоқ.

Лаулап бip жанғaн жырымда от,
Fаламымдағы нұрым боп,
Жүргенiңдi айта салар ем,
Жүрек – бар, көз – бар, тiлiм – жоқ.

БЕГІМЕ

Мен білемін,
Сен білесің,
Ел білер.
Е, досым ба?
Өзін зорға сендірер.
Өз басымды өз кеудеме тығып ап,
Енді ойым жоқ көндігер.

Жетектесіп шыққан белім заңғар әр,
Көзі жеткен қос қараны аңғарар.
Гүл қауызын ашпай тұр ма?
Тәйірі,
Түрім жоқ қой алданар.

Кімнің қара, кімнің әппақ екені,
Аллаға аян!
Біздер – жанбыз некелі. 
Қол ұстасып ел ішіне екеуміз,
Келе салсақ нетеді?

Бізге біреу тағар болса мін артық,
Өлеңіңнің бара жатыр құны артып.
Жұмбақ күліп жүреміз бе осылай,
Қаламға ауыр жүк артып.

Жүрек үнін жырламасаң тағы айып,
Көлегейлеп... қашанғы естен танайық?
Өлеңіңнің бәрін қайта бір оқып,
Өмір ете салайық.

*  *  *
Өлеңiңде әспеттелген гүл әрi,
(Пендешiлiк):
«Музаң кiм?» – деп сұрады.
Бiлсем айтам.
Бip тылсым бар кеудемде,
Сырнайлатып тұрады.

Кедергi боп қол жетерде баққа сан,
Керi итердi iлгерiлеу аттасам.
Бiлiп тұрып,
Күлiп тұрып ақыры,
Тылсым үнге жақтасам.

Мен де көптi көрмегеннiң бipiмiн,
Айтқаны – заң!
Атауы жоқ ipiнiң.
Армандары ақылына сиятын,
Адамдардын күнi күн!

Бipде барды өз-өзiме тонатты,
Бipде көктi қаламыммен боятты.
Түнде бәрiн ұмытам деп жатып ем,
Тұншықтырып оятты!

Сезiм десең –
Көңiлге ие желiк құр.
Жүрек десең –
Сырын ашып серiк қыл.
О, жаратқан, перiште ме, перi ме?
...Сене салғым келiп тұр!

*  *  *
Тiлегiн бегiм бip еттi,
Гүлден тәж жасап мағaн шақ.
...Жұбатып келген жүректi,
Қағaз бен едi қаламсап.

Көргенде құн жоқ кешегi,
О, бүгiн өзi неткен күн?!
...Күз келе жатыр деседi,
Құшады лебi көктемнiң.

Шалқығaн осы кезiм бе?
Көгiмнен тұрмын көрiп нұр.
Қарабай иттiң өзiн де,
Кешipe салғым келiп тұр.

Ниеттi Аллам хош көрсе,
Бақпен сынайды бегiм кеп.
...Ыңылдап қоям, дос келсе,
Ән салып берер едiм деп.

Ал, өлең,
Өлең күйiнде,
Садақа берiп ақталдым.
Бегiм – жыр!
Соның үйiнде,
Оқырман болып қаламын.

*  *  *
Өңім бе бұл?...
Есеңгipеп келемiн.
Көңiлiмнiң көкжиегi – көне мұң.
Бipey-мipey жай сұраса, жабығып,
Өткендi айта беремiн.

Сөз етедi сезiм сырын бiлiп кiм?!
Шешiмiн мен табам деп сан құнықтым.
«Ессiз сүю – айып!» – десе бас изеп,
Күлiп өте шығыппын.

Қара жолда қаралы көш тоқтадым,
Бiлсе бiлдi менi өртеген от барын.
Табыттағы цыган кызы – Лоланы,
Дауыс салып жоқтадым.

Дүбip-дүбip...
Жалғыз қалып торықтым.
Күбip-күбip...
Түсiмдi оң деп жорыттым.
Өлi, тipi менi елемей кеткендей,
Көзсiз ынтық болыппын.

Ендi бip cәт тәттi киял тербейдi,
Сенен өзге кiм ұғaды мендейдi?
Ерiм дедiм.
Етегiңнен ұстадым,
Айырылғым келмейдi.

Өлең менiң бip өрiсiм көктегi,
Өмip өзi өлiара кез өтпелi.
Ай астында берген серттен танбасаң,
Күттipмессiң көп менi!

*  *  *
Жүзімізді көре алмадық маска боп,
Доспыз дедік, жабылатын жақша көп.
Бір кездесу бұйырса егер мүлде мен,
Келер едім басқа боп.

Түсер күні осы болса елекке ой, 
Тек екеуміз тойлар болсақ бөлек той.
Той дегенім, ой дегенім – сені бір
Көруіме себеп қой. 

Тылсым маған өзіме де ісім кей,
Мұздан муза алады екем мүсіндей.
Саған не деп ақтарамын сырымды,
Өзім жүрсем түсінбей?!

Көрдім, білдім, танығаным осы деп,
Жанарыма тура қарап кесім ет. 
Еркімізге еге қылған ессізді,
Екеуміз де есіл ек. 

Бір жыл өтті...
Бәрін жазып тастадым.
Үнім шықпай шыланады жасқа мұң. 
360 күн мен түн ба?
Мен үшін, 
Сәт сияқты қас-қағым. 

Ақындығың – 
Албырт көңіл, кезбе жыр,
Ұялатар жүрекке – үміт, көзге – нұр. 
...Бір-ақ рет жүздессек қой, әңгіме,
Айтар едім өзге бір.

*  *  *
Ал, қолыңнан келер болса таңқалдыр,
Маған теңеу,
Маған медеу маржан жыр. 
Көңіл десең – 
Көк көйлегім үстімде,
Өмір десең – 
Орындалмас арман – бұл!

«Мен» демесем,
«Сен» дейтұғын адам көп, 
Аузы бардан ала салған бағам жоқ. 
Бергі бетте бегім қалса қалады,
Арғы бетте ағам отыр алаң боп. 

Қысқа ғұмыр,
Нені біліп, нені ұқтым?
Кезегімде көп жеңіліп, көп ұттым.
Сабыр қылсам – сауап жинап алам деп,
Сәл өзіме мейірімсіз болыппын.

Сый жіберіп,
Мұңайтасың сен мені.
Менің бағым бір шоқ гүлсіз кем бе еді?!
Бегім келіп: «Сүйем», – десе сенемін,
Сенің сөзің – еріккенің ермегі. 

Ал, қолыңнан келер болса таңқалдыр,
Маған теңеу,
Маған медеу маржан жыр. 
Көңіл десең – 
Қөк көйлегім үстімде,
Өмір десең – 
Орындалмас арман – бұл!

*  *  *
Өзің ғой,
Бейуақыт жолықтың.
...Бақыттан қашатын болыппын.
Жүздесу түк емес, түбінде,
Жоғалтып алудан қорықтым.

Жыл бойы жүріп ең жырым боп,
Сөнуге тым жақын бүгінде от.

Айнаға қарасаң – бет-жүзің,
Айнала қарасаң – түгің жоқ. 

Білемін, білемін, білемін,
Бар еді тек жалғыз жүрегің.
Ақыл ма, айла ма, оны да, 
Азғырып тұрады үнемі үн. 

Өлеңсіз өткенде күндер мың.
Өзгеге ұқсамас түр көрдім. 
Қасыңды бір керіп қарай сап,
Жүз қырық жыр болып үлгердің.

Ақылды дегенің түсінбес,
Ақылсыз жұмсайды күшін кеш.
Аман жүр аңғалдау, арманым,
Қанатты періште мүсіндес.

Өзің ғой,
Тағдыр деп торықтың.
Жарайды, жүр дейсің оңып кім?
Кездесу түк емес, түбінде,
Қосыла алмаудан қорықтым.

*  *  *
Әйгілей алды нұр өңін,
Қонақтады да шыққа мұң.
Әлемнің тілін білемін,
Адамның тілін ұқпадым. 

Құр сүлдем қалды құрысын,
Кұдыққа жүрдiм су құйып,
Танытпай кетті бір ісін,
Адамзат деген тұңғиық! 



89

Ымын да ұққан болып ем,
Ырымын қыла алмадым.
Немесе оның, не менің, 
Жоғары болды талғамым.

Кеудемді кернеп асқақ ән,
Көзінен өттім жүзіктің. 
Қадамын кері баспаған, 
Кербез жігітке қызықтым. 

Қолым тимеді қолына,
Есімін айтпай, Бек дедім.
Жанымды қидым жолына, 
Бақытты бірақ етпедім. 

Жүрегім соқса дірілдеп,
Құшағымда тұр гүлдерім,
Айтар едім ғой сырым көп...
Адамның тілін білмедім. 

Әй, керім мені қылса ма?
Бой күміс болса таққаным. 
...Ақылым асып тұрса да, 
Ақынның тілін таппадым. 

*  *  *
Жақсыны көрдiм, жаманды көрдiм,
Көзiм бар.
Сабыр мен сана кipгiзедi екен сезiмге әр.

Алқалы топты бастар болсам да жиi егер,
Ерiмнен асып сөз сөйлемейтiн кие бер.

Оңымнан мейлi туар болса да Күн, Айым,
Бегiме келiп басымды иiп тұрайын.

Титтей қызығын төбедей етiп көрейiн,
Кеткенiн кеттi, өткенiн өттi демейiн.

Шалқайған сәтте қалқыса көкте жыр кетпей,
Шалдыққан шақта жағaсын жүрсем кipлетпей.

Ниетiм осы,
Нәпсiмнен қойсам жоғары – 
Аппақ арманның орындалғaны болады.

*  *  *
Көктен түссе ғой,
Қазip түссе ғой жерге нұр,
Көзiмнiн алды ағapғaй..
Бегiмнiң сөзiн қайталар болсам бейне бip,
Жүрегiм тоқтап қалардай.

Бұлыңғыр тартса көзiме мүмкiн сенбеспiн,
Жүректi қалай жұбатам?
«Бақыт», – дегенiм мен үшiн ендi келмес күн,
Сонда да қатты ұнатам.

Жыласам ба екен...
Жағaмды жыртып жең құрап.
Қоштасар сәтте не деймiн?
Ол айтса айтар.
Өзiмдi алдап мен бipақ,
Дос болып қалдық демеймiн.

Өкпесi несi,
Наздана тiптi алмаймын,
Айтар ой, сөзiм – өлеңде.
Бақ-құтым едi, боламын десе – бар қайғым,
Өз обалымнан көрем де.

Ақ желекпенен жүзiмдi жаптым тұнжырап,
Бағыма бегiм еге едi.
Алаштың ұлы алқынып қалды, бip кұлап,
Торкөзбен көргiм келедi.

*  *  *
Тыныштық тағы түн болар?
Жүйткіген жылдар – жыр-марал. 
Жұдырықтайын жүрегім,
Алынбай жүрген бір қамал. 

Биік деп еді... беттедім,
Кезеңді кешіп өткенім.
Жер-анам жеңнен тартады,
Патшайым ғой деп көкте Күн!

Күн, түнмен қоса құбылар,
Ұқтың ба күйдің бірін ал?!
Ақыннан ақыл тілесең,
Сезімді – сана қылып ал.

Өзіме мекен – белесім,
Айды айта неге бересің?
Көтердің жерден,
...Түк емес,
Жерге әкеп түбі көмесің.

Атағым сол күн ар болар,
Ақша қар жерге сан қонар...
Қара жерді бір құшам ғой,
Түсінбей жүрген жанға обал.

Жұмақ емес қой жарық күн...
Амалым азын таныттың.
Жыр жазам, сосын оқимын,
Алакөлеңке...
Қамықтым. 

*  *  *
«Сорым», – деп көрмеген мойып. 
Сезімін жырлаған ерім.
Кеуде тұсына басымды қойып,
Жүрегін тыңдаған едім. 

Ол ұйқы құшағында-тын,
Кірпігім қадалған жебе!
Өзінің ұзақ тұсауында тым,
Күмән көп..
Кідірді неге?

Күйім бар нанымды, анық,
Қыз ғұмыр көйлегім – ақтан. 
Жүрегі жұмбақ бегімді танып – 
Өзімді қыламын мақтан. 

Таңым да келеді атып,
Оянып кетпесе дедім.
Сарыла сан жыл күткенім – бақыт,
Сағымға сенетін едім. 

Төзейін тағы да мейлі,
Бір суық, бір ыстығына. 
Ғұмырдың құны жетпейді –  
Осы өлі тыныштығыма.

*  *  *
Айта ма арлы құнын?!
Дұғам боп таңғы мұңым.
Белгiciз бipeу емес,
Бегiмнiң тағдырымын!

Бiледi, бiлмесiн бе,
Күбipлеп күн бесiнде.

Бip күлiп, бip мұңайды,
Күңгipттеу бөлмесiнде.

Көрсеттi құрмет тегi,
Кездеспей жүрмеп пе едi?
Ол менiң – оқырманым,
Мен – оның суреткерi!

Қосылып тынар десiн,
Шығармай құмар есiн.
Жанашыр – ағам, әкем,
Мен үшiн – бip-ақ есiм!

Басылмай тұр аптығым,
Өтуде құрақ күнiм.
Бегiмдi көрмеген сәт – 
Бақытсыз сияқтымын.

ДИАЛОГ 

– Мен бегімді...
– Сенің ғана қиялың, 
Бұрау салып...
Өз-өзіңді сынадың. 
Ертелі-кеш...
Тағдыр десең өзің біл –  
Менің ғана қасымда, 
Тіршілікте тұрағың. 

– Мен бегімді... 
– Ал ол сені ұмытты, 
Өз құшағын өз демімен жылытты.
Күбір-күбір жыр оқисың күтесің,
Ләйліп кеткен Ләйлідей – 
Лайлап алып тұнықты. 

– Мен бегімді...
– Ал сен оған жұлдызқұртсың жердегі. 
Төзім бе екен,
Өз сөзіне көнгені?
Жалғыз бөлмең жалқы сезім мекені,
«Қасіретің болмайын», – деп, ойлап көр,
Іздеп бір күн келмеді.

– Мен бегімнен...
– Күтпегенің – сүйгенің, 
Есеп беріп отыр дейсің кімге-кім?
Менің ғана қабырғама батады, 
Әлсіз үмітке алаң болып,
Әлі елеңдеп жүргенің.

Үнсіз қалып...
– Мен бақытты қыламын,
Күйге алмасып жыр ағын...
Ертелі-кеш...
Тағдыр десең өзің біл –  
Менің ғана қасымда, 
Екі өмірде тұрағың!

*  *  *
Әнге толып көмейім,
Асып тұрды мерейім. 
Өтті кетті, ғаламат!
Өзегімнен өгей үн. 

Е-е, нені ұмыттым,
Сөйлетпей-ақ сыр ұқтым.
Ынтызар ем..
Өзім де,
Ынтық қылып жүріппін.

Сегіз қызды қылықты, 
Серілігін ұмытты.
Көп ішінен тек мені, 
Көруге екен құлықты. 

Шалқып кетті көңілім,
Жайнап кетті өңірім.
Ерім аман жүрсе екен.
Бақсыз дейді мені кім?!

Толқып кетті жыр жаным, 
Нұрға шомып гүл бағым.
Қызық болды өзіме,
Қызғандырып тұрғаным. 

Жырдың сый қып жасынын,
Ардақтады Асылым!
Осы сәтім – өмірім,
Осы мезет – ғасырым!

*  *  *
Ақ көйлегiм үстiмде,
Алауладым!
Жүрек пенен жыр едi бар айғaғым.
Тығып қойсам деп едiм бақытымды,
Тағып қоя алмадым жанарғa мұң.

Қызыл жейде кигенiң,
Лапылдадың!
Жанып кетсем кетейiн, мақұл, жаным.
Қолыңнан ұстауыма қатар тұрып,
Менiң ғaна бiлемiн хақым барын.

Кеудеме кеп кадалғaн асыл үмiт.
Болып кеттi көп жылғы жасым ұмыт!

Мойындауғa дәрмен жоқ,
Өзге түгiл,
Өз-өзiмнен жүр едiм жасырынып.

Жерде бәлкiм адам көп iзгi жаны?
Күзде қалып қоймады күздiң әнi.
Бiз жарасып кеттiк пе,
Жырдан, қырдан – 
Неге бipге көредi бiздi бәрi?!

*  *  *
Төс қалтаңда жыр жазатын дәптерің, 
Маған ғана бұйыратын бақ па едің?
Алма-кезек сыр ашамыз,
Ол менің – 
Ең жақұтты, ең бақытты сәттерім. 

Бағың басым, 
Барым, нарым, еңселім.
Саған ғана жылап алам жеңсе мұң. 
Қалам ұстап жүрдім, оңған кезім жоқ,
Қабырғаң боп қалам түбі мен сенің!

Көктем жақын...
Аңқып тұр ғой қыр жусан, 
Кірбіңімді ақ жауынмен бір жусам... 
Босағаға кие болар келін боп,
Домбыраңа ие болар ұл тусам.

Кім не дейді?!
Жарасқандар десе ме?!
Уыз ғана толтырамын кесеңе. 
Менің сөзім – сезімім ғой, сезімім,
Алла қайыр қылар десең, еселе. 

Таңым атты!
Тәубе қылдым Хаққа мың.
Жақыным – сен, көрінеді жатқа мін. 
Жанарыңнан жыр оқыдым,
Ол менің –
Ең шуақты, ең шырайлы шақтарым.

ЖАЗУ

Не деймін? 
Кімменен кектесем?! 
Айтпақшы біреуде кетті есем. 
Оны да ұмытып кетіппін. 
Бір дауыс дейді ылғи, 
Бекке сен!
Бекке сен!
Тірі өлік болар ем жанымнан, 
Жырымды биіктеу етпесем. 
Он жыл ғой...
Табаны күректей.
Мен жүрмін төзімді шыны етпей.
Өзге әлем жасап ап әуремін,
Алауды сөндірмей, үдетпей. 
Жымия қарай сап жалғанға, 
Бегім жүр жүрегі дір етпей.
Е, иә, ол бірде мұңайды,
Құлата салам деп түбі Айды. 
Қос қылмай бегімді қас қылып, 
Қайрымсыз тағдырым сынайды. 
«Ақылың – арың!» – деп жүдеткен,
Жұрт несін біледі былайғы?!
Қаламы...
Мен жайлы жазады,
«Сүйем», – деп, боп алдым азабы. 

Көлеңке бейнесі көлбеңдеп,
Көзімнің алдында ғажабы.
Тек екі әлемде бола ма,
Екеуміз үшін де жазалы? 
Жазбады.
Ұмыттым деді ме?
...Көгершін жібердім Бегіме. 
Түс ауа пақырым деп келді:
Қаламды іліпті төріне. 
(Сазсырнай жан сырын жаймай ма?)
Күй ойнап отыр деп егіле. 

Не деймін?
Келмеді ақталғым.
Жүректен жеңілген шақтар мың.
Көзімді жұмып ем, адастым,
Арасын айырмай жоқ-бардың.
...Дәл кеуде тұсында сәт сайын,
Соғатын нүктесі боп қалдым.

*  *  *
Көктемнің ақ таңы – үміт,
Сыйы жоқ саған бірақ.
Көңілің қаңтарылып,
Қалтаңда қалам жылап...

Оралмас күнің түнеу,
Келгенмен құстар қайтып.
Пендеге жаны жүдеу,
Жүресің көңіл айтып.

Ақ қайың – ол да жесір.
Көр өзің санақ қылып.
«Сүйгеннің көз жасы есіл», –
Дегенсің қарап тұрып.

Кешігіп кезікті шын.
Тағдырды табаладың.
Өзіңнен сезіктісің,
Қайрылып қарамадың.

Ақжауын – жасы төккен,
Жүрегің беріш пе еді?
Сол күні келген көктем – 
Сенімен келіспеді.

ҚҰЗДАҒЫ ӨЛЕҢ

Көмескілеу екен ғой жарығы айдың,
Қараң-құраң ешкімді танымаймын.
Құздан құлап қапыда...
Құлатқанның,
Таяр екен демедім бағы қай күн?

Қай қылығы болса да сүйікті ұлдың,
Ақтап, жақтап бәрібір биік қылдым.
Өзім жаққан отымды өзім көсеп,
Өзім ғана шоғына күйіп тұрмын.

Ақыны сол, адамның кемелі еді,
Қияметте әр ісі еленеді.
«Алла» сөзін үш рет қайталаса,
Сол мезетте сайтанды жеңер еді.

Болғанымен бегімнің сөзі мірдей,
...Қоймады ғой бәйшешек тегі гүлдей.
Менің құзда жатқаным шерлі етіп,
Түн ауғанда жүргендей көзін ілмей.

Бұйырмады демейін жайлы мекен,
Қол жетпейтін бегімді Ай қып өтем.

Жер үстінде салтанат құрып жүрсе,
Менің құзда жатқаным қайғы ма екен?!

Ол бар кезде мұңымның бәрі бекер,
Парыз, қарыз. Жайы жоқ айып өтер.
Гауһар жырын жүзік қып домалатса,
Қараңғымды тастүнек жарық етер.

Көмескілеу екен ғой жарығы Айдың,
Сын сағатта пенденің сабыры айбын.
Бегім, керім қаламмен аспанға жыр,
Жазар екен деп жүрмін тағы қай күн?
Жанар екен деп жүрмін бағы қай күн?!



Ерке едім... 

Әлі де еркемін. 

МЕН ЖАЙЛЫ 

Ерке едім... 
Әлі де еркемін. 
Кеудемді кеулейді көркем үн. 
Талайды тәлкекке түсірген, 
Тағдырды маңдайдан шертемін. 

Назды едім... 
Әлі де наздымын. 
Арзанға арбалмас аз күнім. 
Сыбызғы үн – самал жел, содан соң, 
Сырлас қып алғанмын жаз гүлін. 

Аңғал ем... 
Әлі де аңғалмын. 
Өзгерте алмады заңдар мың. 
Ақынды әулие екен деп, 
Әуелде алданып қалғанмын. 

Шүбәлі шындығым Хаққа әйгі, 
Ақиқат – арымды ақтайды. 
Алалы-құлалы адамның, 
Айыбы арқама батпайды. 

Жылағым келсе егер күлемін, 
Қуансам бұзылар реңім. 
Әркімдер әлдене дегенмен, 
Мен жайлы, мен ғана білемін. 

Өлеңді өзім деп ұғынды, 
...Сезім – от, біресе суынды. 
Алланың өзіне ғана аян, 
Әр әлем – өзгеше туынды! 

...Пендені періште етпейді, 
Жаралсын ақылды боп мейлі. 
Адамның бағасын беруге, 
Адамның өресі жетпейді!

ЭЛЕГИЯ

Беймезгіл беймаза шақтар,
Күңгірттеу көлеңке мекен.
Кеудемде жазулы хат бар,
Қай күні оқылар екен?

Жазсам ба ақ парақ алып,
Мұңымды, сырымды бәрін.
Төбеге апарып, жағып,
Көмуге жете ме әлім?

Айдала,
Ай сүттей жарық.
Санамда сан түрлі егес.
Жүрегім байбалам салып,
Байламын жасайтын емес.

Сансырап сан жылдар сезім,
Өзіне бере алмай ерік.
Тағаты таусылған төзім,
Үмітке келіпті еріп.

Күрсінбей, күңіренбей, күлмей,
Бұл неткен сыбызғы үн сарын?
Жалынға оранып жүрмей,
Әйтпесе өртенер шағым.

Арман тұр аптығып әрең,
Қиялға бере ме сене?
Талып бір естілген әуен,
Тыныштық бермейді неге?

Беймезгіл беймаза шақтар,
Күңгірттеу көлеңке мекен.
Кеудемде жазулы хат бар,
Бір күні оқылар ма екен?

ЖАЗБАХАНА

Жазбаханамда қалғыдым, 
Кiтаптар, хаттар, суреттер.
Талабы күштi тағдырым,
Күнде бip арна, күнде өткел.

Үндемеудi де үйренем,
«Ақын» болар деп сенiптi ел.
Менi өрге талмай сүйреген,
Өлеңiмдегi кейiпкер!

Жан болу керек мағaн нар,
Басымнан бұлтым көшпейдi.
Маңайым – мiншiл адамдар,
Қателiгiмдi кешпейдi!

Күрсiндiм...
Ұқтым хәлiмдi.
(Жасымды жүр ем үнемдеп).
Шықпағaн шыбын жанымды,
Бipeулер күндеп жүрер деп.

Түрлi сын айтты әр айна.
Қатыгез менiң ғaсырым!

Қуанып тұрам алайда,
Мұңайып тұрам жасырын.

Жазбаханамда түнедiм,
Байлығым – өлең...
Көп дейдi.
Қағaз бар, қалам,
Жүрегiм.
...Басқағa сөзiм өтпейдi!

*  *  *
Жаңбыр болар сipкipeген төбемнен,
Нұр деседi. 
Талай мәрте бөленгем.
...Соңғы сөзiм – кәлимам ғой, ...үлгерсем, 
Өлең оқып өлем мен! 

Таң алдында мен күткелi арайды, 
Жүрегiмнiң тең жартысы қарайды. 
Үмiттенiп үлгергенмен, айналам, 
Күдiкпенен қарайды. 

Кеудем жалын, еш пендеге бергiсiз.
Табаныма сезiлмейдi ендi сыз. 
Жақын-жуық тағы қоршап алыпты, 
Неге екенi белгiciз. 

Кiмге мәлiм пешенемнің дерегi? 
Көңiл теңiз толқынына тең едi. 
Бойымнан сөз асып жатыр,
...Үн-түнсiз,
Көтергiм-ақ келедi. 

Жырға ақын тағa алмағaн айып түк, 
Қайыршының тipшiлiгiн қалып қып. 

Өз-өзiне басу айтып, аулада,
Ән шырқап тұр, жарықтық. 

Көшедегi өмip осы, ертегi, 
Қазip ептеп болып келем көнтерi. 
Көзiм ашық, аузым жабық, көргенiм, 
Қос өкпемде бөртедi. 

Мен секiлдi мұңлық бар ма ғaламда әр, 
Өз-өзiме берген әдiл бағaм бар.
...Өмip сүре бiлгендердiн барлығы,
Тым талантты адамдар! 

КӨКТЕМ КЕЛЕДІ

Көктемнің айы келеді дей ме?
Үміттімін ғой онда мен.
Жансыздың өзі сенеді кейде,
Мен де бір бұлақ болмақ ем.

Көктем келеді!
Көңілденемін,
Бойымнан шығып қылық мың.
Өзімнен өзім жеңілген едім,
Өзгелерді де ұмыттым.

Көктемді ақын жырласын оңды,
Жылғамен аққан суды да.
Қаламым жалғыз сырласым болды,
Құштарлығымды білді да.

Тырс еткен тамшы, тылсым сыр ұқсам,
Моншақ боп жіпке өтпеген.
Жүрегімді алып қиынға тықсам,
Бір болар едім көппенен.



107

Өлең жазамын «Уақыт» деген,
Қайтара алмай тасқынды.
Құлқынды әрең құлатып келем,
Ақылым айлап аш қылды.

«Қасиет бар» дер тегімде менің,
Тірлікте тінтіп, шоқысам.
Көктем келеді.
...Көңілденемін,
Бір ауыз өлең оқысам.

*  *  *
Өлеңге қарап тұр күнім,
Өзіме-өзім боп алаң.
Жаныма жуытпай бірін, 
Адамды жатырқап қалам.

Ақ арман зуылдап ұшты,
Біреу жүр біреуге ұнап.
Алаңда мен жүрмін сұсты,
Өз кеудем өзіме тұрақ.

Пенделер сүйретіп, сүргін,
Иыққа ілінген жүкті.
Бағытын келеді білгім,
Әйтпесе, көңілім күпті.

Өмір, ол – арбасу көппен,
Амал да, айла да керек.
Аспан мен Жерді ана еткен, 
Ал, менің танымым бөлек.

Хан болып құрған көп малдас,
Сөзіне етпедім елең.
Хақымды адам жей алмас,
Себебі, Аллаға сенем.

Ұлымын дегенді бұлдат,
Өзіңдей адамға табын.
Өнерге төлейсің қымбат,
Ол менің баратын жағым.

Ғұмырды қиялдан қашар,
Ақын мен музасы «ұрын».
...Іштегі өртімді басар,
Өлеңге қарап тұр күнім!

*  *  *
Жел тұрады бөлмемде тыстан үрлеп, 
Бұл біреуі, 
Басқада қыспағым көп.
Күле берем ыржыңдап адам көрсем,
Дұшпаным көп. 

Маған қайғы білесің, арамдығың,
Мен өлгенмін!
Даулаймын адам құнын.
Елесіңді құшақтап тебіренем,
Қалай мұным?!

Қылығымды, сөзімді бақылап бар,
Ақынсың деп алдайды ақымақтар.
Күйзелісі жанымның бермей жүр ме, 
Шағын ақпар. 

Әзәзіл дос болмады,
Болмағасын,
Әркімге бір бұйырды қолдағы асым.
Кегім өліп,
Қимаймын қиянатқа – 
Жан баласын.

Жұбатқанмен өзімді еріме деп, 
Жеттім білем жететін жеріме кеп. 
Жақынның да көрінбей кеттім қазір,
Төрінен көп.

Жігер, сабыр күтесің текке менен, 
Жүрегіме құйылып көктен өлең,
Жылай берем жабығып жалғыз саған,
Өкпелі ем мен...

ПСИХОДРАМА

Музыка.
Қоңырқай бөлмеде,
Айналып билейді от алау.
Көретін күніңді кем деме, 
Келетін бақыт бар, ботам-ау.

Кім екен көрмеген еркемді, 
Оттан да жылдамдау билейді.
Шарпыды, өзі де өртенді,
Дарындар осылай сирейді.

Даңғойлар ғұмырлы мәз атқа, 
Тек іштей өнерге өшіккен.
Сахнаға шықпаған ғажапқа,
Сығалап қарайды тесіктен.

Бағзыдан бар мұндай кекесін – 
Айдын бар,
Аққуға орын жоқ.
Беймаза күй кешіп өтесің,
Өнерің бағың һәм сорың боп.

Ол рас, өледі еленбей, 
Болса да тұғырлы өнерлі. 
Түсінер біреу бар дегендей, 
Телефон шырылдай жөнелді.

Жасамап еді ғой аз амал, 
Бәрібір кедергі табылды.
Сарғалдақ салынған вазалар, 
Билеген қолына қағылды.

Соңғы наз, соңғы сәт – осыны ұқ!
Билеп жүр, бір кезде тоқтайды. 
...Бір-екі адамға қосылып, 
Үнсіздік әлемі жоқтайды.

ПСИХОТЕРАПИЯ

Мәселеңді айта алмадың нөпір қып, 
Сені маған алып келген көпір құт. 
Қағаз алып, бояу алып, үн-түнсіз, 
Сурет салып отырдық.

Әппақ арман қалды десең қарайып, 
Екеумізде бар қателік, бар айып. 
Кінәласып үлгереміз әуелі, 
Сурет салып алайық.

Ең әуелі бала салдым, жас жаным,
Мені тербеп отырғандай асқақ үн. 
Әп-әдемі бейнелер сап парақты, 
Сызып, сызып тастадың. 

Мен баланың тақымына ат байлап, 
Ұрын ойды жолатпаймын қақпайлап. 
Шимай-шатпақ сезім, сырың (сурет жоқ),
Алғандайсың шоқ байлап. 

«Салыңыздар бар болғаны сурет», – деп,
Жақындайды жантанушы бізге ептеп. 
Күйіп-жанып отырғанда, сүюдің – 
Заңдылығын үйретпек. 

Сөз – қорғаныс, сурет – ішкі қалауың,
Ал, кім биік ұстай алды жалауын? 
Жантанушы үндемесін, айтшы тез, 
Өзім талдап аламын. 

Тысқа шықсақ айтылады әр қилы ән, 
Жауап тапсам жоғалады жарты ибам. 
Ақиқатың бейнеленді,
Қолымда,
Аса құнды картинам!!! 

СЕНІМ МЕН ҮМІТ
(Ертегі ізімен)

Бір досым бар.
Бір досым болып еді...
Менікі – жер, аспан-тын – оның елі.
Алып Айдың жартысы алтыбақан, 
Мақпал түнде Жұлдыздар төңірегі.

Сайрағанда жанымның тотылары, 
Алтын жүрек алқынса тотығады.
Түн баласы ұйқы жоқ, тысқа шықсам,
Теріс қарап тербеліп отырады. 

«Шырақ», – дедім бір күні қатуланып, 
«Сен – отырсың, ал маған жату – қауіп, 
Ақын қыздың һәл-күйін түсінер ең,
Түсе қалсаң Ай дейтін атың ауып». 

«Сүрініп жүрген кезім сан сынаққа»,
Деймін тағы: «Бейнеге хәл сұратпа». 
«Жыр тілінде, айта бер, мұң түрінде, 
Дайын», – деді: «Жауабым бар сұраққа». 

– Білесің бе?
Алдайды сағым әр кеп, 
Екеумізде жұлдызды тағынар ма ек?
Ақындардың ішінде әулеттімін,
Кім айтады жарқырар шағы бар деп?!

– Жалғыз адам емес қой жер тірегі,
Ақын біткен жыр оқып ентігеді. 
Жүрем десең жүдемей бұдан әрі,
Жүрегіңде Сенім бар, өлтір оны!

Рас, рас, сенім бар,
Ақындарым,
Жыр еліне солар деп жақындадым. 
Тұрсын, Жұмаш төрінде жыр оқуға, 
Түсіндірем қалайша хақым барын. 

Тағы да, айтарым бар, туыстарым,
Ірілік деп, бірлік деп ту ұстадым.
Ағайынның көңілін қосу деген – 
Туындысы тәрізді мың ұстаның. 

Жөнін айттым, сұрады... шала керең, 
Күліп жүрді миықтан... таба дер ем. 
От жанғанда шырылдап жүгіріп кеп,
Қажетсіз боп соңында қала берем. 

– Қабыл болмай қалмайды ел тілегі, 
Бала болу адамға сертің еді.
Жүрем десең жүдемей бұдан әрі,
Жүрегіңде Сенім бар, өлтір оны. 

Рас, рас, сенім бар,
Жұртым дедім,
Туысқансыз – түсінем шырқым кемін.
Үнсіз қалу, оны да үйрендім ғой,
Тілді тістеп, қанап жүр ұртым менің. 

Ортам бар ғой тағы да, мақсатым бір,
Әріптесім арманды ақсатып жүр. 
Қайсы бірін айтайын әңгімем көп,
Шықпайды екен көрінсең жақсы атың құр. 

– Енді өзіңе келейік, бер тыным ал, 
Білмегенге, білгенге өр түрің әр. 
Жүрем десең жүдемей бұдан әрі,
Жүрегіңде Сенім бар, өлтіріп ал. 

– Сенгем. Сенем. 
Келіспен дегеніңе, 
Ие болам реніш көлеміне. 
Жақсылары – жанашыр, нашарлары –  
Азық болып жүреді өлеңіме!

Сенгем, сенем.
Болмасын серігім кем, 
Жақындарым шетінен сері білем. 
Салқын қабақ танытсам тұра қашар, 
Қуып шыға алмаймын өмірімнен!

«Сенбе» деген таласып етістікке, 
Біз осылай келіспей кетістік те. 
Сеніп жүрдім,
Бір күні ақталар деп... 
Бір жыл өтті.
Жетпедім жетістікке. 

Ол да қырсық, тербелмей Ай бетінде, 
Мекенінде өз жанын жайлы етуде. 
Жақындасса көз жазу қиын деген, 
Жазылып тұрды екен қай бетімде?

Жақын-жуық асырды айласын көп, 
Сенімді енді ақымақ таңдасын деп! 
Бір түн, бір күн іздедім, ару қызды, 
Мен ешкімге сенбеймін,
Қайдасың деп.

Тәулік өтті, түн еді, тылсымға еніп, 
Ару келді.
(«Сенімді» құнсыз дедік). 
Шар бейнелес Үмітті ұстатты да, 
Үнсіз кетті бұл жолы үнсіз келіп. 

Сыңайлымын танысқан шын естімен, 
Үмітім мен Сенімді күрестірем. 
Жеңімпазды мадақтап ел ішінде, 
Жақын-жуық бәріне үлестірем. 

Тәулік өтті, түн еді, тылсымға еніп, 
Ару келді.
(«Сенімді» құнсыз дедік). 
Шар бейнелес Үміттің шаңын сүртіп, 
Үнсіз кетті тағы да үнсіз келіп. 

ТАҢҒЫ ӘУЕН 

Сәттерім құнды – сезімді хат қып түсірген, 
Байқала қоймас бақытты шағым ісімнен. 
Өмірді – мәнге, 
		  көңілді – әнге толтырған,
Өлеңдерімді қайталап жүрем ішімнен.

Алдамшы бәрі...
Параққа жазбай сыр еттім,
Айнала жүріп маңайға әппақ гүл ектім.
Ақылға ығып адасқан адам қатарын, 
Көбейтіп алмай, дегенін қылдым жүректің.

Өзімді мақтап, 
		  өзімді-өзім қолдадым, 
Ұмытпайын деп төбемде Ие hақ барын.
Мойындау оңай болған жоқ, достың өлеңді, 
Қасымда жүріп ішіп-жеміне сатқанын.

Қал-күйің тәуір, 
Қалтаңда қазір ақша бар, 
Жұбатты солай... 
Жымиып жүру – жақсы амал.
Қоғамым – дертті, 
Жүрегім – өртті екенін, 
Түсінбей кетсін, 
Ұғынбай өтсін, пәтшағар.

Сәттерім қымбат –
Жымиған, күлген, жылаған,
Тағдырымды өзім жыртылған хаттан құрағам.
Ай менен Күннің ақ еркесіндей боп жүрем, 
Айтқызбай бәрін түсінсе болды бір адам.

КЕУДЕМДЕГІ ӨР ҮМІТ

Шуағымен емдейді,
Күн сәулесі төгіліп.
Құлағысы келмейді,
Кеудемдегі өр үміт.

Жарқылы аз асылды,
Қайдан ұқсын, қайманам?

Күнге қарсы басымды,
Көтеруге арланам.

Жарық едім, маздадым,
Жазылмаған өлең көп.
Түксіз қала жаздадым,
Түсіндіріп көрем деп.

Қайда барсам кем-кетік,
Жатсынбаймын мекенді еш.
Ақ өлеңдей тербетіп,
Қара жердей көтермес.

Асыл дейді бір ағын,
Аққа жүрмін табынып.
Ғұмыр менің – сынағым,
Ғазал – менің бағым, ұқ!

Адал едім, оныма...
Адасқаным және шын.
Бір сәт дейсің, соңыра,
Жоғалтады бәрі есін.

Аққу, қаздар суаны,
Менің орным бар еді.
Ала қарға қуады,
Қызғаныштың әлегі.

Көзге байлап қайғы алып,
Болған емес үлгі ешкім.
Көл жағалап, айналып,
Менде көп күн жүрмеспін.

Осы менің мекенім,
Босат дедім ақы ал да.
Төр менікі екенін,
Түсіндіріп жатам ба?!

Қыран құздың тұрағы,
Түсер едім сүрлеуге.
Тілсіз ұстап тұрады,
Ұлыған ит іргемде.

Сезім таза шықтай-ды,
Тыныштық та жоқ тыным.
Тамағымнан шықпайды,
Жүректегі өткір үн.

Шуағымен емдейді,
Күн сәулесі төгіліп.
Құлағысы келмейді,
Кеудемдегі өр үміт.

КӨКТЕМГІ ҚАР

Көктем қарды кірлетті, 
Бу боп әлек қар жаны.
Жел желпініп үрлепті, 
Балконыма тамбады. 

Қоштаспадым қарменен, 
Қарашада келе ме?
Түстес қой деп арменен, 
Жинап едім сөреме. 

Заң, заңдылық – бір нұсқа, 
Заман – қатал жарғым ғой. 
Ақпан айы тым қысқа, 
Қимай жүріп алдым ғой. 

Болды, болды сәттерім, 
Әппақ қармен ағарар. 
Айта алмайтын әттеңім, 
Жүрегіме қамалар. 

Бақыт қонса кемге дүр, 
Шуақ болар тұрысы. 
Пендемін ғой, мен де бір, 
Оң болмайтын бір ісі. 

Қымбат екен бүгіні, 
Жеткен емес қашқынға ой. 
Аяламақ түгілі, 
Аяғыммен бастым ғой. 

Кір шалғанды қар демен, 
Құбылыс деп керексіз.
Менің дағы бар кемем, 
Кетсем бе деп дерексіз. 

Көктемгі қар... түнерем, 
Кінә тақпан кірге еш мен.
Көніп-күтіп жүрер ем, 
Ақ кейпінде тілдессем. 

Тұрмасы анық мүсін боп,
Көктем желі үп деді. 
Сәл кешіктім ісім боп, 
Мені біраз күтпеді. 

Қоштасуы-қаңсуы, 
Аспан оның арманы. 
Тамшы болып қар суы, 
Балконыма тамбады. 

*  *  *
Сөздің артық болар сәті келді ме,
Қалам үнсіз, 
Парақ – таза, тыныштық.
Таңсам екен бұны қандай белгіге?
Леп келеді бір ыстық. 

Тылсым күйге бөленуге бекінді,
Үндемейін.
Сөзім «қасым» болады.
Әдемілік іздеп жүрген секілді, 
Әлемімнің қонағы.

Қасқыр, қыран, тағы айнала қарайды,
Бір рухтың анық барын ұғынып.
Ақындарды неге айбарға балайды?
Тұра тұрам тығылып. 

Аңғарғанға көк аспандай Жер меңді, 
Тағынғандар бір құндылық Бақ қылып.
Бақыр бастан тәж көргісі келгенді, 
Тұрған жоқпын жақтырып.

Ол да мені көрмесінші, көрмейін, 
Мезгіл алда, ақылым аз, көрік кем. 
Көктем емес, қаңтар айы, гүлдейін, 
Қалай шығам кейіппен?

Құнды қағаз – кітап, хаттар берейін,
Ессіз жанды елең етпес әлемім.
Іздегенге бармын, армын, не дейін?
Өлең басты – Дәлелім!

*  *  *
Болар ма екен бір күндері сыр әйгі,
Шуақты шақ келмейді ғой жырақтан.
Арамызда өлең ғана жылайды,
Ақыл – бізді жұбатқан.

Көбісінің жүзі жадау, күз өңі,
Қуанышты қиып алдық пішін қып.
Көздің жасы мөлдіресе біз оны –
Қасиет деп түсіндік.

Жақынымен жауластырып жат ұтты, 
Ал, қанекей көрсетейік бар неміз?
Біз – адамға, олар – бізге бақытты, 
Түсіндіріп әуреміз.

Құдыретті өлшей алмай көлеммен, 
Жыр оқысақ неге қардай ериді?
Өз мұңы мен сорын танып өлеңнен, 
Авторына телиді.

Ақын болдым, 
Арман болдым бұлқынып,
Аспандадым бөліп берсін Көк несін.
Қайта оралып адам болдым жұлқынып, 
Жердің тесіп өкпесін.

Екеуі де жаратылыс қаны бір, 
Біреуі – нұр,
Біреуінде – өрнек із. 
Ақынмын де, адаммын де – бәрібір,
Көзі қызыл пендеміз.

ҚАРАҒАНДЫ КӨКТЕМІ

Кімге қызық,
Кімге айтайын өкпені,
Бар наласын жыр ғып жазсын деп пе еді?
Көңілімді әлем-жәлем етеді,
Көріксіздеу Қарағанды көктемі.

Әлемім ба, болып алды тынық тым,
Тыныштықтан бір тұңғиық сыр ұқтым .
Ақ қайыңды бір құшақтап қайтамын,
Күн шыққанша келетіндей жылытқым.

Ойламауға тырысамын арды аса,
Қараңғы өмір қараларды таңдаса.
Алақ-жұлақ етіп жүре берем ғой,
Алда-жалда өлім келіп қалмаса.

Тағдырымның ұсынғаны – сағым-сын,
Іздегенім қайдан оңай табылсын?
Бұғып өмір сүруге жол бермейтін,
Қайрақ, кездік – қағаз, қалам, қауырсын.

Мені ханым етіп алған жыр әлем, 
Жанға дауа – «Өлең» деген бір-ақ ем.
Жылт еткен бір сәуле шықса малынып,
Сәкіге сәл тізе бүге тұрар ем.

Құстар неге төбемнен кеп өтпеді,
Басталса ғой думан, қызық Көктегі.
Қатыгездеу адамға ұқсап барады,
Көріксіздеу Қарағанды көктемі.

*  *  *
Тізбектетіп сөзді әдемі құрар кім?
Ыңылдаймын.
...Осындайды шығардым.
Араға күн салып тағы, алақай,
Жаңбыр жауды.
Нұр құштым деп қуандым.

Балам екен өткенімнің өрнегі,
Қара өлең күндерімнің кермегі.
Жырды сүйдім,
Қайырлы ма, басқа ма,
Ойланайын дедім, шамам келмеді.

Түрім қазір тірі пенде көргісіз,
Құшақтап ап масайрайды жерді сыз.

Төмен қарай асығады тамшылар,
Жаңбыр суы, жасым ба екен белгісіз.

Адамдар ғой,
Түрлі әңгіме өреді,
Дұрыс емес ешкімнің де дерегі.
Тыпыр-тыпыр тіршіліктен сәл босап,
Тыныштықта тұра тұрғым келеді.

Тағдыр дейді.
Мені алған жоқ жалшы ғып,
Келеріңнен көрдім деген балшы құт.
Өрлік те емес, ерлік те емес осыным,
Ақ жаңбырға тұрмын әлі малшынып.

*  *  *
Ендi iштен тына алмаймын құрысын, 
Иә, мүмкiн бұйырмады ырысым.
Бар мен жоқтын арасында теңселген,
Өзiме осы ұнамай жүр жүрiciм.

Он екi мың таң атырдым, толғандым,
«Бақыт» жасап алып жүрдiм қолдан мың.
Қос ұртыма қан толса да, жымиып,
Кейiciмдi көрсетпейтiн болғанмын.

Ақпан жылып...
Күртiк едiм, ерiдiм,
Қырғa ерте ертiп шыққан елiгiм. 
Құзар шыңнан құзғa құлап барамын,
Кiнәлi оғaн –
Менiң көзсiз сенiмiм!

Тағaр мiн жоқ, сезiм ғaна сын едi,
Көкке асықпын,

Көрешегiм үдедi!
Жартым, жарым, жерде жүр ғой, ол бipақ,
Менсiз өмip сүрiп келген...
Сүредi!

Бipiн қара, бiрiн ақ де iciмнiң,
Өз-өзiмдi бip көтерiп, түсipдiм.
Әдiл қалай ай жарықта ғaйып боп, 
Әмipханның неге өлгенiн түсiндiм!

*  *  *
Баспап ем басым үшін жатқа қадам, 
Қолдай гөр, Жаратушы Хақ тағалам!
Аяғым қайда алып бара жатыр,
Әрірек босағадан аттамаған.

Отыз жыл көрініп тұр от дегенім,
Дұрыс па оған бәлкім жетпегенім?!
Жаныма біреу ертіп алар едім, 
Жақынның жанарынан кек көремін!

Бұзыпты бір данышпан заңдылықты,
Өз қалауын орындап таң қылыпты.
Өмірдің жартысында қателесіп,
Қалғанын естелікке қалдырыпты.

Кеткен жоқ күнім өтіп қалғыр әрмен,
Жоғалды жүрек деген – бай мұрам ең.
Түсінгісі келмеген жалғызыма,
Сөзі жоқ өлең жазып қалдырар ем.

«Ақынның өлеңі өмір», – 
Олай емес!
Адамды арбап алар солай елес.
Есігімді қаққанша бар қонағым,
Қосып алып келеді жолай егес. 

Айып тауып алардай бірдеңеден,
Тергеген жанарларды күнде көрем.
Хабар білгіш кеп қалса қалғып кетіп,
Жөн болар бұдан әрі үндемеген.

*  *  *
Ілесіп ізіме түсіп ап,
Бір бейне ереді мүсіні ақ. 
Көзімнен бір таса болмайды,
Күндіз, түн жүреді қасына ап.

Ием ба, кием ба? Білмедім...
Жан бөлек, тән бөлек мүрдемін.
Бақ пенен бақсыздан безініп,
Бейтаныс болмыспен біргемін.

Кетер ем. Келмейді күш әлі,
Мені осы бір тылсым тұсады.
Сиясы кеппеген жырымды,
Қанат қып көкке алып ұшады.

Тәтті мұң тартқасын жоралғы,
Жанымда жұбанғыш боп алды.
Қарттықты көп жылдар меңдетіп,
Нәресте шағына оралды.

Біреудің анасы, баласы,
Едім ғой. Жоғалдым шамасы.
Ғұмыр боп бұйырды, бағындым,
Өлім мен өмірдің арасы.

*  *  *
Көкейде қиял, арман мың,
Шыңына шығып заңғардың.
Адамнан басқа әлемге, 
Сырымды жайып салғанмын.

Арманның арбап асқағы,
Дос көрмей бұлттан басқаны.
Ақ бұлттың соңы – ақ жауын,
Қара жерге әкеп тастады.

Шамасы жетпей ар әлі,
Құрыды ма екен амалы?
Бар адам құлы құлқынның,
Мені де жаулап барады...

Жер-ана өзің айт емін,
Күн менен түннің өзі үлгі.
Ұмытам ба енді, қайтемін,
Бейкүнә бұлаң кезімді?!

ӨЗІМДІ ӨГЕЙСІП ЖҮРМІН 

Басыма салды да байбаламын көп,
Арымның отына өртеді жарғым...
Мен-дағы ақ қарға айналамын деп,
Өзімді жоғалтып алдым...

Жаныма жырымда жолдастық етпей,
Нарықтан нәр ғой деп нәпақа тердім...
Өзегім талса да өмірім көптей,
Елеске ілесе бердім.

Бойымда азайып жаратар қылық,
Жанымды ұшырып, тәнімнен бөлдім...

...Сор берген бағыма пара-пар қылып,
Тұрлаусыз тірлікке көндім...

Бел асып таңдарым, шұғыла көрген,
Кеудемді меңдеді өкініш, бір мұң.
Хамелеон қоғамдай құбыла берген,
Өзімді өгейсіп жүрмін...

ӨҢІМ ДЕУГЕ СЕНБЕДІМ...

Өңімде ме, түсімде ме? 
Беймаза күй жыр етем. 
Сүреңсіз бақ ішінде ме? 
Жабырқаулы жүр екем. 

Жерге жақын жатып өскен, 
Қисық ағаш, бұтақтар. 
Мына бақта салқын ескен, 
Маған қандай тұрақ бар?.. 

Төрт жағымнан төрт сауысқан, 
Жалпылдайды саңқылдап. 
Есеңгіреп есі ауысқан, 
Қарғалар жүр қарқылдап. 

Жақыным-ау, жарлыңыз мен, 
Жарым көңіл үлесі. 
Тоқтар ма екен арлы қыз бен, 
Арсыздардың күресі! 

Мазақ қылды-ау небір елес, 
Шұғыла нұр көрмедім. 
Өңсіз өмір – өмір емес, 
Өңім деуге сенбедім.

ЖАРАТҚАН, ЖӨН СІЛТЕП ЖІБЕРШІ

Ойымның болмады бәрі ұтқыр,
Жаратқан, алдымды жарық қыл!
Қасиет қор болған заманда,
Қасырет құшатын, қауіп тұр.

Жоғалтып жылы күн, жаз айды,
Тағдырым тартқызды сазайды.
Жазғаны жасампаз болғанмен,
Жаны арлы ақын да азайды.

Саналы сұмырай саналып, 
...Әрбіреу өзіне қамалып.
Дүние дөңгелеп барады,
Діндар – жан айтпайды даналық.

Ұстаздың бола алмай бәрі ұлы,
Қажырдың қайтпады қарымы...
Ақ көрсе қара деп тұратын,
Бұл жалған жарымеске жарыды...

Ғұмырды ұзарту бір есеп,
Мейірім медбике үлесі ед...
Дәрігер дәрменсіз, отаға – 
Төленер ақы үшін күреседі.

Төрелер тентекке налымай,
Аузында ақ емес, сары май.
Есеппен екі асап үлгерген,
Жағымпаз, жасықтың бәрі бай!

Құдірет заңына көнбей күн,
Жөргектен жерініп жүр деймін...
Тіршілік түйткілін түсінбей,
Мен осы қай тілде сөйлеймін?

Түсіме жиі еніп сыр алғым,
Қайырлы бір іске құмармын.
Оу баста марал боп туылып,
Тобымнан адасқан шығармын?

Пенденің естіледі... үні ерсі...
Жаралы жаныма – жыр емші.
Туыс жан тұрғынын табайын,
Жаратқан, жөн сілтеп жіберші..

ЖАНАШЫРЫМ ЕДІҢІЗ

Жан дауам жылы сөз ғой деп,
Жан даусым шығып жығылғам.
Санаға сансыз өзге ой кеп,
Салып жүрсіз бе, ығымда ән? 

Күбірі аздай Күн, Айдың,
Жүрсіз-ау, сынап, сірә, сіз?
Қақпасын ашып қиялдың,
Қақпанын тағы құрасыз.

Тек тұрсам егер тек жүріп,
Болмас ем мұндай ақылсыз.
Ығыма алам деп жүріп,
Ықтырып бара жатырсыз.

Айтарыңыз да ауысқақ,
Бірі – ызғарлы, бірі – ыстық.
Жұлдызбен ой жоқ жарыспақ,
Жаныма керек тыныштық.

Қиын бір сәтте құбылып,
Қарсыма шығып кетесіз.
Тірліктің болмай – бірі құт,
Бірлікке бастап не етесіз?

Шер-мұңды жүрек кешуде,
Қинамаңызшы көп мені.
Жұмбағыңызды шешуге,
Басым бар болғыр жетпеді.

КҮЙЗЕЛІС 

Жатырқап неге қарадым,
Жабырқап неге қарадым.
Дәуренім көшіп көктемдей,
Дауасыздыққа кектенбей,
Таусылып тұр ма амалым!

Асылды жүрдім тұмар деп,
Асқақты жүрдім ұнар деп.
Назарға назым ілігіп,
Жақындарым да бірігіп,
Халымды менің сұрар ме ед?!

Шуағын шашпай жарық күн, 
Түнекке тартты тамұқ мұң.
Көрінбей көктен әлі нұр,
Бақытқа жетпей бәрібір,
Отызға келіп қалыппын.

Өлара кезім осы ма?
Көрікті ой келмей басыма.
Жігерім мұңға желініп,
Көксоққан көзге көрініп,
Көлбеңдей берді жосыла.

Жаңғыра беріп жазғы ескі үн,
Құрсаулап алды қар көшкін.
Адамға мұңым керек пе?
Қайыңым менен терекке,
Базына айтып, баз кештім.

Көмекке келмей шақырғым,
Бәріне енді мақұлмын.
Шемен-мұң құшқан шетінен,
Жерідім! Жердің бетінен,
Жоғалып бара жатырмын.

Өксікті басып өңдегі,
Жұбатып жырым тербеді.
Естімес пе еді, естірме,
Мұңымды шағып ешкімге,
Ештеңе дегім келмеді.

КӨНДІКТІМ

Сүрінтті сынақ сан қырлы, 
(Жай сұрағыш жақынсың). 
Түсінгің келсе тағдырды, 
Таңдайыңа дәм татырсын. 

Жанымның ар ед сүйгені, 
Жетпедім несін жасырам? 
Әзәзіл әлем биледі, 
Айламды қалай асырам?! 

Бақыт құшам деп қалай да, 
Тоғышар көңіл топшылар? 
Бақытсыздықтың алайда, 
Себебі мүлде жоқ шығар? 

Жығылған емен жолымнан, 
Парықты өзі пайымдар. 
Оң жүрсем-дағы оңымнан, 
Туылмай қалған Айым бар. 

Жұмбағы көптеу жалғанда, 
Мағыналы болар мендік мұң. 
Баспақшыл басқа салғанға, 
Көне беруге көндіктім.

*  *  *
Туғалы талай түрге ендім,
Жаулаған жоқ қой бірден мұң.
Өзімді-өзім жатсынып,
Өгей боп өмір сүргенмін.

Алаңсыз атпай әр таңым,
Әр күнге күйбең артамын.
Жетімек еткен жүректі,
Кімдерге не деп айтамын?!

Өткеннің көрем несін мін,
Есем сан кеткен есіл күн.
Асыра сілтей сөйлеген,
Ағаларымды кешірдім.

Қарасын үзді ғаріп түн,
Бейне бір жанған жарықпын.
Ата болатын адамға,
Аналық мейір таныттым.

Құйтырқы неткен қиыр күн,
Тағдырым болып бұйырдың.
Адамға адам деп қарап,
Аллаға ғана сыйындым.

Есімде ұстап өтемін,
Жалғанның жалған екенін.
Өтпелі бәрі, мола ғой,
Мәңгілік болар – мекенім.

СЕРПІН

Тылсым-ау деймін,
Тығырық таяу.
Көмескі кей күн,
Көңілім ояу.

Жыр бақтың бір күн,
Жемісін жедім.
Көз алдым күлгін,
Арайлы едім.

Қара бұлт төнсе,
Қаралы емес.
Сағымға сенсе,
Елес ед демес.

Ех, шіркін, дәурен,
Басымнан көшер.
Әлім жоқ әлден,
Қайтқасын месел.

Бір күнгі қызық,
Білмеген дей ме?
Қандары қызып,
Билеген ел ме?

Әрқалай әркім,
Бақытты олар.
Асылы бәлкім –
Асылу болар?

Тұншығып тұрып,
Бір сәуле көрдім.
Бұл неткен қылық?!
Келмеді өлгім.



133

*  *  *
Ақындарым, ұқсап туғaн арманғa,
Кiмнiң жүзi жарық дейсiң жалғaнда?!
Менi бipey «сараң» десе малданып,
«Жаман» десе,
Таңданба!

Ақындарым, бауырыңмын жаны жыр, 
Құзға құлай жаздадым ғой тағы бip.
Төбемнен кеп, төнiп тұрған бейнелер,
Көңiлiмде әлi жүр.

Ақындарым, куә болып егеске,
Бүгiн жиi алдыңдар ғой менi еске.
Тәңip сыйы – тағдырыма төрешi,
Өз жүрегiм емес пе?

Кеудем қазip пiкipталас алаңы, 
Ақты – ақ қып, ақшыл көрем – қараны.
Ешкiм жерге көме алмайтын жүрегiм, 
Жер бетiнде қалады!

*  *  *
Жапырақтар құлады деп жылаймын, 
Жаңбыр жауып жатыр ғой деп жылаймын.
Көңiлiмді қалқасына жасырып,
Мұз құшақтап мұңайдым.

Мойыныма су құйылды қорландым,
Аяғымнан ызғар өттi ойландым.
Есiм ендi кiрді ме екен, мен қазiр, 
Күле алмайтын болғанмын!

Топ боп жүрген кептер көрiп жымидым,
Бөлмесiне сыймадым да жылы үйдiң,
Өзiмдi-өзiм іздеп жүрмiн, таппасам,
Жақын күнде құримын!

*  *  *
Өзiн-өзi зор санаса кiмде-кiм?
Өзiн-өзi қор қылады, бiлгенiм!
Желге қарсы жүгipгенiм, ол ендi,
Жүрегiме сенбей өмip сүргенiм.

Сезiмiмдi аяладым «өлең» деп,
Сыңарымды іздеп жүрдiм елеңдеп.
Жүдеу тартқан ақындардың барлығы,
Өткip өлең сұрасады менен кеп.

Гүлдер, гүлдер. Галерея – ән-бағым,
Қол ұстасқан ғaшық жандар жан-жағым.
Өлең жазбай өмip сүрiп кете алсам,
Тағдырымды қолдан жасап алғaным!

Адам калай Алла әмipiн екi етпек?
Тоқтар жерiм «Өлiм» деген бекет деп,
Сағынышым, сабырымды, сырымды,
Қалдырмастан бәрiн келем жетектеп.

Жазмышына жақыны – өш, жаты – мәз,
Айқайы – жоқ, ашуы – жоқ, хақы – наз.
Мен сияқты келiншек көп, қыздар көп,
Мен сияқты жер бетiнде ақын аз.

*  *  *
Жағдайымды сұрама, 
Жақсы бәрi.
Адам емес сынаса Һақ сынады.
Егiз туғaн жаныммен жырым едi,
Оның өзiн қу тipлiк жатсынады.

Көңiлiмдi сұрама,
Көңiлдiмiн,

Десең дерсiн алынған кегiмдi мiн.
«Түсiм, өңiм» деп тұрмын жүрексiнiп, 
Түсiндipe алады өмipдi кiм?

Жауап бергiм келмейдi,
Сұрамағын!
Тәубе етсем басымда тұрар бағым.
Менiң ендi арманым – аман жүру,
Менiң ендi бағытым бip-ақ ағын.

Ақындардың жанады бөлек оты.
Бip биiкке шығармас демеп екi.
Мағaн құрмет қалайда қылғың келсе,
Сөреңдегi жинақтан өлең оқы.

*  *  *
Тағдырым менің, дөңгеле тағы дөңгеле,
Ақын жүрегім байлана алмай кермеге.
Сыйластық сатып алғым келеді соңғы сәт,
Қалтамда қалған теңгеге.

Тағдырым менің, домала әрі домала,
Сағынышыма, сабылысыма орана.
Көкпеңбек әлем көңілді қонақ қылмайды,
Көріп кетуге бола ма?

Иесі болып күн кешіп келем асаудың,
Қажеті аз деп тағдырды қолдан жасаудың!
Іші – топырақ, сырты – құрыштан дегендей, 
Намыстан ойып жасалдым.

Қарамай қалсам, қамдамай қалсам жол асын, 
Аусар тағдырым менімен бірге соласың.
Жел жағыңда ылғи жүре тұрайын, түбінде –  
Еркелететін боласың!!!

КЕПТЕР 

I
Таң алды ғажайып неткен, 
Қаңтарға қонақ боп көктем! 
Терезе алдында кептер, 
Хабар ап келіпті көктен. 

Қанатын тынымсыз қақты, 
Мезгеп тұр мазасыз шақты. 
Тыныштық еді ғой. Тағы, 
Неліктен мені іздеп тапты? 

Сен солай парызды өткер, 
Ал, мейлі «қуаныш» деп кел. 
Сен үшін жымия салдым, 
Қуана алмаймын, кептер. 

Ал, мейлі «мұңың бар» деп кел, 
Мен үшін жоқ енді өткел. 
Сен үшін күрсіне салдым, 
Тек жылай алмаймын, кептер. 

Дей көрме «хабарсыз кетем», 
Мен саған емеспін бөтен. 
Күн мен Ай алмасқан шақта, 
Өң мен түс боп кетед(і) екен. 

Қызыққа етейін елең, 
Мұңыма садақа берем. 
Келіп тұр тағы да кептер, 
Сыйлап тұр, сен маған ӨЛЕҢ!

II
Қанаты қайрылған көгершін, 
Есіңе салады нені?
Зұлмат боп зіл-қаһар төгерсің,
Ал оның қайғысы – жемі.

Адамдай сөйлерсің бағатын,
Зор қайғы құшыпты кептер деп.
Сабалай береді қанатын,
Ұяма тезірек жетсем деп. 

Ортақ мұң...
Айтсаңшы атап ал,
Тоқтадың, отырдың, түрегеп.
Қанаты күн өте қатайар,
Ал сенің жаның ғой – мүгедек. 

Танымас мақұлық сол-оңын, 
Тиіп тұр дәл саған көмегі.
Өзгемен жұмысы жоқ оның,
Тезірек кеткісі келеді. 

Көгершін жүректен ақы алып, 
Өзіңді шарпыды алауың. 
Ұясы бар еді жап-жарық, 
Қараңғы қапасқа қамадың. 

Өткен күн...
Қинайды құрбың қап, 
Қимайды сәттер де сені кей. 
Тіршілік етеді тырбыңдап,
Құстың да қайраты кемімей. 

Басыңа түскенді сын дер кім?
Білемін көп таттың кермекті. 
Он қадам алыстап үлгердің,
Қасына мен жеттім...
Өлмепті.

ЭПИТАФИЯ

Әлiшер ме екен, Әдiл ме? 
Бiреуi келдi түн қатып. 
«Жол тарттым» дедi Тәңiрге, 
Бұйырған екен шын бақыт.
Қасымнан бiр сәт табылды, 
Асымнан ауыз тимедi.
Үстiнде аппақ жамылғы,
Кебiн бе екен кигенi? 
Ерен күй бөлеп, аңдадым, 
Құлағымда бiр дүрмек тұр. 
Аузымды аша алмадым, 
Жүрегiм ғана сөйлеп тұр. 
Бәдiк жырымды бұрынғы, 
Ұмытуға сәл шақ қалдым. 
Адам бiлмеген сырымды, 
Ағама түгел ақтардым.
Артықтау болды айтқаным, 
Көзiмен бәрiн көргеciн. 
(Жөн болар менiң қайтқаным, 
Бұрынырақ Ол өлмесiн).
Жолыңды бер деп, күрмелiп, 
Ағаммен қалдым арбасып.
Өң менен түсте үлгерiп, 
Көрейiк кезек алмасып.
Бермедi Тәңiр тартуын, 
Барады ағам қыр асып. 
Айын асынған, ал түнiм, 
Ақ таңға кеттi ұласып. 

P.S.: 
Асу бермеген бiр шыңы, 
Әлiшер ме екен, Әдiл ме? 
Қиылып ерте қыршыны, 
Жол тартып кеттi Тәңiрге...



От алау менің 

де ғасырым

АТА АМАНАТЫ

Көтеремге қайсар жаның кекті ме ед?!
Екі ойыңның бола берді-ау, бірі – мұң.
Ақынсымақ ардан безіп кетті деп,
Лағыл жырға лағнет айтпа, құлыным!

Ғазиз жанда ғазал жырдың асылы,
Құдыретті Қасым үнмен қайымдас.
Алақұйын айқайшының асыры,
Ақ өлеңге бола алмайды айырбас!

Сал-серінің астарлы ғой сыры әлі...
Күн астында гүлсіз қалды көп қырат...
Пір тұтқаның асқарынан құлады,
Өлең шіркін, өліп кеткен жоқ бірақ!

Құм астында күңіренді құба бел,
Алақанда ақық өлең, ақырғы үн!
Алты алашқа әкелер деп мұрагер,
Қалқам, саған аманаттап жатырмын!

Мұқағали, Мағжан көшін табарсын,
Жүдә жақсы, Жұмекенге жолықсаң.
Еншіңді алып, ескі жұртта қаларсың,
Қара өлеңнің киесінен қорықсаң!

Сабыр, сабыр сәл-сәл тағы төзім қыл,
Жанардағы отты өшірме, жарай ма?
Құнсыз ғұмыр құрықтаса өзің біл,
Жырсыз жаның жетімек қой, алайда.

Күн секілді көктен ғана көрініп,
Ақ дидарлы Ай да болғың келеді!
Өр көңілдің өзегінде өріліп,
Өлең болып туылғансың себебі!

Жанашырың жарым ес боп жолықты,
Жұмыр басқа бақ секілді сор да сын...
Саналығa сабыр жолдас болыпты,
Ал, соқпағың сапарыңды оңдасын.
Бара ғой.

ҮМІТ

Қайыры аз, қазасы көп, наласы, 
Заманымда қай сөздің де құны жоқ!
Шала-жансар құлдың жалғыз шарасы – 
Жүру ме екен өлмегеннің бірі боп?

Қара жұрттан бірі – кетті, бірі – қап,
Манаурады көрмей қалың жасақты.
Қайран елім,
Көзін тарс қып жұмып ап, 
Өлмелі күй кешкеніне масатты.

Жан айқайым,
(Жанарыма жас келіп).
Тіл мен дінім діңім еді,
Дүрбелең.
Ал, зиялым бірін-бірі пәс көріп,
Мұрындарын шүйіріп тұр мінбеден.

Болашақ па?
Балам ғой ол сатылған. 
Жетімімді қайтем енді түгендеп.
Талақ болып түсіп қалған тақымнан, 
Жесірімді кім ұстайды шідерлеп?

Бойжеткенім байшыкештің ермегі,
«Әй» – дер әже, «қой» дер – қожа жоқ бүгін.
Дарға асылды.

Азаматым шерлі еді, 
Қамырына қоса көмдік шоқ гүлін.

Ал, әжемнің өзіне аян бар қайғы, 
Қай қылығын ұғынайын ниет деп? 
Қара қазақ әзір өле қоймайды,
Ит тірлікпен көрсе көрер күн ептеп.

Ара ағайын болар ма еді бағыма,
Ақсақалым ғашық әнін шырқап тұр.
Аға, сенің есің болса жарыңа,
(Алла деп ап),
Алаш дейтін, ұл таптыр!

МЕН – АҚЫНМЫН

Мен – ақынмын!
Әйелдігім – кескінім,
Өзге тірлік еншілейді бес күнім.
Кеше кешке өз-өзімді біреуден,
Соры қалың екен ғой деп естідім.

Ақиқаты – 
Маған артық «керек» деу,
Өлең жазбау –
Өз-өзімді өр етпеу!
Бір айыбым – өмір сүрдім дегенім,
Адамдардың айтқанынан бөлектеу.

Жазам десең –
Қырды күйге бөлеп көр.
Жазар десең – 
Кері шегін, бер өткел.
Басымды бұлт торлап тұрса ол-дағы,
Менің өлең жазуыма себепкер!

Бірі – жақтап,
Бірі – даттап көріпкел,
Барымды аңдып алас ұрып желікті ел.
Ғайбат айтып айбат қылған пақырға,
О, Жаратқан, бақ-сорымды бөліп бер!

Мен – ақынмын!
Атағым – жоқ, арым – бар.
Тәңір маған жыр сыйлады таңымда әр.
Айдын көлде алас ұрып аққулар,
Мен кеткенде.
Қиқу ете қалыңдар!
Бір шу ете қалыңдар! 

ҚАРА АДАМ
(поэма)

1
Жарлының кештім де күйін мың.
Шешімін таба алмай түйіннің,
Қара адам қаралап жүр екен.
Әуелі Аллаға сыйындым.
Қара адам.

Көрінді тым ақ боп,
(Ал, менде әуелден сұрақ көп).
Адамнан айласын асырып,
Ол маған бұйырды сынақ боп.

Қара адам.
Шырмады күні-түн.
Сендірді бір сәтте шыны тым. 
Дауылмен дауласып жүретін,
Даңғаза пенденің бірі-тін.

Қара адам.
Көздерді арбады,
Бейне бір шуақ боп таңдағы. 
Көпшілік ішінен қол созып,
Мен – емес,
Ол – мені таңдады. 

Сол сәттен жұғысты бүлік бір,
Береке, бірлігім іріп тұр.
Тіріге тілекші сияқты,
Мен – жылап,
Ол болса – күліп тұр. 

«Ақынмын», – деді ол.
«Хақ үнді.
Алғашқы және де ақырғы».
Отымның ошағын ойрандап,
Бір күні қарасын батырды.

Ол солай қайрылмай кеткен-ді,
Арқалап «шен» менен «шекпенді».
Тіріге тіс жарған жоқпын мен,
Өзіме қалдырдым өкпемді.

2
Арада ай өтті, жыл өтті,
Бақшама бағбан кеп гүл екті.
Терезе сыртында қара адам,
Есіктің сыртында түнепті.

Қара адам.
Мен үшін қаралы,
Көп артық айла мен амалы.
Ақ гүлдің барлығын жұлмақ боп,
Бақшамды аралап барады.

Арманды ақсатып бір ұтты,
Барыма, жаныма құнықты.
Күбірлеп дұғамды оқыдым,
Әуелі аяғын жұлыпты.

Салық қып салдым деп таңбасын,
Қара адам айтып тұр арға сын.
Дұғамды тоқтатпай мен тұрмын,
Жерге ол тигізді жамбасын.

Оның да дуасы жүріп тұр,
Арқамды қанжармен тіліп тұр.
Қос қолын басынан асырып,
Қара адам қарқылдап күліп тұр.

Бойыма жинадым күшімді,
(Тірі емес, өлілер түсінді).
Мың мәрте Аллаға сыйындым,
Әр кезде «ақ қыл» деп ісімді.

Пендәуи емес бұл, пақыр мұң.
Ақ-қара.
Арпалыс.
Ақырғы үн!
Жидекем, Қаракем қолда деп,
Бабамның аруағын шақырдым.

Қара адам құрт болды жорғалап,
Жеңісін бермеді сорға бақ!
Ал, тәубе, жан аман, мал аман,
Тағы да тартып тұр оң қабақ.

3
Жоғарырақ боп кетпесін бағам тым, 
Жүдететін жазылмаған жара-тын. 
Бірге жүрген күнім қараң қарамен,
Бірге отырып ішкен асым арам-тын.

Айтпасыма қоймадыңдар, адамдар,
Өз жүрегім, өз сенімім, санам бар.
Күнде біреу күйеуім деп құшатын, 
Зинақұмар бола алмады маған жар! 

Анасынан тумай жатып жеріген,
Ақылды боп көрініп жүр көбінен. 
Сырын алып, сандығымда сүрлетіп, 
Сақтап келген мен не деген берік ем?!

Сөзі мығым, секілді ме бір емен,
Жан дауысы болса етпес кім елең?
Көпті қайтсін, 
Өліп жатқан тып-тыныш,
Әжесіне имансыздық тілеген!

Қараласын!
Қансын мейлі иі мың, 
Жан беріспес біреуімін сірінің.
Тірі жетім... көп түсетін көзіме, 
Жабырқаулы балам боп жүр, күйігім. 

Иә, иә. 
Мойындаймын алдандым,
Құбыла деп құламады жардан кім?!
Шыңырауда көп жаттым да, өзімді,
Шындығыммен беттестіріп алғанмын. 

Арлы болса жел қақпасын бетінен, 
Қамсыз болса арсыз қолдап шетінен. 
Мені қоспай,
Биік деген төбеге, 
Жалғыз өзін көтеріңдер, өтінем. 

Көктем келді...
Көңілімде тоң әлі, 

Қырсық шалғыр қайдан, қай күн жолады?
Әділетті құп көргеннің қашаннан,
Жақтасы аз,
Жолы ауыр болады. 

Тағдырым ба?
Әкемдi ерте жерлетті. 
Мен де өмір сүрсем деп ем немкетті. 
Қыр соңымнан Қара пәле қалмады, 
Құшағына ап, қара өлең тербетті. 

Айтпасыма қоймадыңдар, адамдар,
Өз жүрегім, өз сенімім, санам бар.
Әулие боп кетпес бұрын, сөз алып, 
Алдыменен әлдеріңе қараңдар!

4
«Тағдыр», – дейді, 
Өмір салса өрнегін,
Бақытты боп жүрді дейсің жерде кім?
Бас көтеріп, кеуде керіп жүрген бар,
Бал-бұл жанып жүрген жанды көрмедім.

Тағы айтайын ақын жігіт жайлы мен,
«Кіндігі бір туған сәттен қайғымен».
Іздер едім!
Өзі өлеңге тати ма?
Өлең оқып атырамын таңды мен.

Жырларында жалын атты жасындай,
Еншісінде болды екен ғасыр қай?
Данышпандық тұнып тұрған жауһарға,
Ал, адамзат қалай жүрер бас ұрмай?

Құдаймен де тілдесем деп көктегі,
Бар ғаламды өртеп жүрді от демі.

Әлгі ақынның жүректегі жылуы,
Отан түгіл, отбасына жетпеді.

Жаны – нәзік!
Жалын шашқан жыр ғана,
Кеудесінде өзіне аян мұң, нала. 
Ал, арманын адам біліп болып па?
Оған қарап жаутаңдайды бір бала.

Менің сондай түсініксіз танысым,
Өмір айтсын, айта алмаймын тағы сын.
«Жүз бір қыздың жүрегіне от жағам»,– 
дегені бар, 
Біле алмадым әрісін.

Дегеніне жүрген болар көнбей күн,
Алла адамды жарата ма бермей мін?
Бақыт құшсам деген қиял соңында,
«Бақыт тауып алды» десе,
Сенбеймін.

(«Ақын» деген адамзаттың кемелі,
Өлеңіндей өзі болса өрелі).
Ақын жігіт көре қалсам, мен қазір, 
Еш себепсіз гүл сыйлағым келеді.

*  *  *
Ал, жайсаңдарым, топқа әйгі, 
Басымда бүгін жоқ қайғы. 
Сіздерге айттым.
Ал музам, 
Өлеңге ғана тоқтайды. 

Ал, жақсыларым, бөлістім,
Бұнымды десін теріс кім?

Балы деуші ме ед өмірдің,
Мен рас уын көп іштім. 

Абзал ағалар, айтыңдар,
Құлқының болса жай тыңдар. 
Түйін шешетін би болса, 
Үйіме келіп қайтыңдар.

Ал, игілерім, сөйлеңдер,
Осы енді болсын көнген жер.
Алты жыл кемі арбалмай,
Бағамды бере көрмеңдер!

Әпкетайларым, қайдасың?
Табаным десең таймасын. 
Түлкібұлаңға айлам аз,
Айтсаң айт енді барға – сын. 

Кеудемді қарып жел өкпек, 
Жақыным жаным бөлек деп, 
Күн туды,
Күбірлесеңдер – 
Түсінем соны көмек деп. 

ЗАМАНА ЗАРЫ

Құдайға жетпей кісі үні,
Ар менен арман бір болмас!
Қанден иттердің күшігі,
Жасап жүр жырғап күнде ойнас.

Күнаһармын деп ұрандап,
Көрсоқыр кеуде кереді.
Сезімді сенім тұмарлап,
Адасып арман өледі.



150

Бөлтірік болып бөрі ұлы,
Құл-құтан күні туып тұр.
Көктей солғанның солығы,
Жер-ана бетін жуып тұр.

Бір зауал таяп келеді, 
Ұмытты қазақ обалды.
Жылатпайтұғын ел еді,
Жұбатпайтұғын боп алды. 

Бас сынды. Бөрік ішінде,
Жасырып қайран ана жүр...
Ертегі өмірді түсінде,
Еншілеп есіл бала жүр.

Жанарында – жас, жүзі – мұң,
Тағдырдан даулар дауы көп.
Қамыққан қазақ қызының,
Қазақтан басқа жауы жоқ!

СҰРАҚ

Қасың келді ғой, шекара өтіп шет елден, 
Зиялы қайда қазақтың басын көтерген?!
Ақындар келсе жұлқынып тегіс табанда, 
Ода жыр жазар.
Оған да қазір ет өлген. 

Биіміз қайда, шықпады неге алаңға?
Жау болып алған бауырдың қолы жағамда. 
Өрлік керек пе, ерлік керек пе, білмеймін,
Әркім үйіне тығылып алған заманда.

Үш жүздің ұлы, қайдасың, батыл ерлерім?
Мейірім менен қамқорлығыңа кендемін!

Балаңды бағып, бабаңды тербеп тұрған – Жер,
Таланып жатыр тиыны болып теңгенің!

Үш жүздің ұлы, қайдасың, текті жігіттер, 
Ата-ана алаң, үмітті бала, күдікті ел. 
Қазақтың қазақ қанын ішкенін көріп ем, 
Қазақтың қазақ Жерін сатты ма? 
Біліп бер! 

Байлық сатылды, 
Бала сатылды жыраққа, 
Қашанғы төзем қолдан жасалған сынаққа!
Жұмабек сынды біреу қалды ма ағадан, 
Жауап беретін – 
Жер жайлы даулы сұраққа!

Өзгеге енді қызың – күң болса, ұлың – құл,
Өзіңе өзің беретін бағаң, құның бұл!
Халқыңа жау бол немесе жаудың қолында өл,
Анаңнан еркек боп тусаң егер – 
Бірін қыл!

ЖЕР-АНАМ

Арқа тұтам ба, Күн, Айды,
Жерімді алса шұрайлы?
Жанарым сөнер шоқ болды, 
Жылап тұр жүрек... жылайды.

Мұңымды шағып көрем бе,
Қалай естіртем кереңге?
Сөзімді жұтып отырмын, 
Сыйғыза алмай өлеңге!

Мейірім көрдім анадан, 
Жерден жедім ғой таба нан. 
Кімдер ол?
Түбі құшпастай – 
Анамды жесір санаған?

Қалай ермейді көшкінге ой!
(Ыза кернейді бермей бой).
Қазақтың қара жерінде,
Асыр сап ойнап өстім ғой.

Күңі болуға көнбеспін,
Құлы қылмайды Жерді ешкім!
Арқа сүйейтін жарыма,
Арқа жерінде кездестім. 

Сөзім – сөз, қазір ісім – мін, 
Жер басып жүрген кісіңмін. 
Қазақтың қара жеріне, 
Құрсақтан бала түсірдім. 

Топырақ менің діңім деп,
Атырап менің құным деп,
Жүрелей жылап отырмын,
Жеріммен қоса дірілдеп. 

Жер-анам келді хақым боп, 
Жер-анам берген затым көп!
Көзімді аштым, жұмғанша –  
Анамнан басқа жақын жоқ!

О, БРАТИСЛАВА!

Таңым да атты, өзіңде кешім де батты, 
О, Братислава, жібердің жақын ғып жатты. 
Қыс айындағы көкорай көктем мезгілің, 
Жүрегімдегі күйменен үндесіп апты. 

О, Братислава, мейірім мекені ме едің? 
Мен болсам әлі құса-мұң жетегіндемін. 
Шемен боп қатқан шерімді шыр айналдырып, 
Дунай толқыны жетектеп кетеді дедім. 

Өзіңе келіп шықты ғой үнім де ерек, 
О, Братислава, қарт қала жіберші демеп. 
Асқақ бейнеңе жарасқан парасат-пайым, 
Жүдеп-жадаған менің де жаныма керек. 

Дініміз – бөтен, болса да тіліміз – бөлек, 
Сен – Янко Краль, мен – Абай! 
Рухымыз өр ед! 
Қытай мен орыс дегенін түбі қылады, 
Қайраты қашқан қазағым кіміне сенед?! 

Чех пенен Венгр далаңды шапқыншылады, 
Бас білмегендер көршіге басқыншы бәрі! 
Тәуелсіздігің бізбенен құрдас дейсің бе? 
Қаның мен жаның таза ғой,
Тарихың – кәрі. 

Менің де туған атадан анам алып-ты, 
Сары даламда соғысып жауды сан ұтты! 
Даңқым – даңғаза. 
Дүлдараз – дүлей күштерім, 
Ерен ерлігім ертегі болып қалыпты. 

Аппақ арманды барады ақ бұлттар кешіп. 
Арым жанымның жүргенбіз қамалы десіп. 
Құндыны қымтап санаңа сіңіріп апсың, 
Біз сөрелерде сақтаймыз, 
Амалым нешік?!

ҰЗАТЫЛАР СӘТТЕГІ ОЙ

Туған жерім, таңым сенде атқанда,
Тәңірідей тілекшім боп тұрарсың.
Арда күнім ақ орамал жапқанда,
Үнсіз ғана қош айтысқан шығарсың?

Сүмбіле талдай сәукелемді кигенде,
Келіншекке ұқсағанда кескінім.
Ақ қайыңдар әз бастарын игенде,
Жасыл желек жұбатуын естідім.

Әшекейлі ай сырғамды салғанда,
Шатыршам да шырайланған секілді.
Ақсораңның құзар шыңы заңғарда,
Ақ қанат құс шыр айналған секілді.

Тағылғанда дүрия белдік, білезік,
Қоңыраттың қойнауында күй тынды.
Сарыарқамның самалы да жыр есіп,
Сұлу сазы жан тербетті сиқырлы.

Күйме жаққа беттегенде, апырай,
Тоқырауын толқындатпай ағысын.
Сыбдыр қағып, сай-саланы сатылай,
Құлағыма жетіп жатты таныс үн.

Аужар айтпай, ауылымнан ұзадым,
Сарын айтып сарнамадым және де.

Жар жағалап жар-жар айтты жүз ақын,
Жұмақ жұртым жырымды алшы кәдеге.

Қоштастыңдар «аман-есен» жүр десіп,
Ақ отауға қонар тойға шақырдым...
Туған жермен іштей ғана тілдесіп,
Жат жұрттық боп кетіп бара жатырмын.
Қолдап жат туған топырақ!

ҰЛЫМА

Ақ пейіл жидым да келіскен, 
Аспанға ұшырдым тегіс мен. 
Алладан аманат жан алып, 
Құрсаққа түстің сен, періштем! 

Алысқан күндерім елеспен, 
Шықты ғой барлығы, бәрі естен. 
Тәңірім тәубамды қабыл ап, 
Бақыт қып жіберген, нәрестем! 

Өзіңсің өрісім, өлеңім, 
Балдәурен, бал тілді бөбегім! 
Балдырған жүзіңе қарасам, 
Балауса кезімді көремін. 

Тағдырлы сәтімді төледің, 
Анаңды ақ күйге бөледің. 
Кішкене көшірмем секілді, 
Өңіңнен өзімді көремін. 

Фәниде аталар бір атым, 
Сенсің ғой мұқалмас мұратым. 
Ақжелкен арманды ардақтап, 
Тұсымнан ту ұстап тұратын. 

Бір қарыс маңдайға сиып тек, 
Жалғаннан жақұтты жиып кет. 
Мен жеткен белесте бөгелмей, 
Ар-намыс асқарын биіктет. 

Мерекем еселеп мерей күн, 
Берекем бес есе көбейдің. 
Соңымда қалатын із барда, 
Соңыра үзілем демеймін. 

Жарық күн жалған-ай, жалған деп, 
Мұңлықтың әніне салғам көп. 
Бес күннен бәсіре сұраман, 
Адам бол, басқадай арман жоқ.

ӨЛЕҢІМ ЖӘНЕ АРАФАТ БАЛАМ... 

Арафат – жерде,
Тірегім менің.
Аспанда – Алла,
Жебеушім дедім.
Қайсар рухымды тым биік ұстап,
Қырандай самғап күн кештім керім. 

Санасын жаулап сансыз сұрақ кіл,
Мұң басқандардан мені жырақ қыл.
Жарқын күйімді жасыта алмай,
Ақ нөсер болып аспан жылап тұр.

Бағам да соңы әділ берілді,
Көрсетер ме екен мендей ер үлгі?
Жалқы деп жаны маңдайға жазған,
Тарлан тағдырым менен жеңілді.

Қасиет қонған қызыл гүл едім,
Жұмбақтау күйге толы жүрегім.
Ешбір жан мені түсінбегенмен,
Мен бар әлемнің тілін білемін.

Мен бар әлемнің сырын ұғамын,
Қара жерде жоқ қосақ сыңар үн.
Арбасқан ақ пен қараны бағып,
Болыса алмай, іштен тынамын.

Кезікті бәлкім, мейірге сараң,
Жолдасым болған жерде тек қалам.
Қасымда аппақ көркем періштем,
Өңімде тоба, көкке ұшып барам.

Өңім бе, түс пе көкке ұшып барам,
Өлім-өмір деп болмаймын алаң.
Мен болып ғұмыр кешетін болса,
Өлеңім және Арафат балам.

*  *  *
Зың-зың етіп,
Не боп кетті, тоқтасын,
Мені біреу арашалап, жақтасын.
«Өкінсе…» деп армандайтын адам бар, 
Өлтіретін жоқ қасым!
Не боп кетті?

Шыр айналып таң қалам, 
Неге қоңыр, неге мәнсіз жарнамам?
«Адам» деген ұғым өшіп санамнан, 
Көлдің беті көпіршікке айналам.

Сабыр дедім,
Неге жалғыз екенмін?

Өз жаныма өзім неге бөтенмін?
Тіршілігі болмай қалдым бірер сәт, 
Жер дейтұғын мекеннің.

Көрмей сезем, қара түнек, қас қара, 
Қара тасты құлай бердім жастана.
Қара үзбей жүретұғын жарым жоқ,
Қалай жалғыз жіберді екен, масқара!

Анам қайда?
Жанұшыра тұрдым да,
Қанша жарық күн қалғанын білдім ба?
Кешір, ана, 
Кешірші, ана, сүтіңді,
Деп үлгеріп кете бардым құрдымға.

Қимасымды ала алмадым арқалап,
Күнәм бар-ды… қала алмадым қалқалап.
Өлім деген осы екен ғой, осы деп, 
Кәлимамды айта бердім қайталап.

Жаным аман,
Тәнім алды жарақат, 
Жазмышқа сай күй кештім де алапат.
Ота бітті! 
Тез оңалсам деп едім,
Сені бір рет көру үшін,
А-РА-ФАТ!

ТУЫСТАРЫМ

Мүсініміз бір шебер, бір ұстаның, 
Жылғадайын араңнан жылыстадым. 
Жығылдым деп жыласам, теріс қарап, 
Жыртың-жыртың күлесің, туыстарым!

Ел ішінде Салтанат атым мәлім, 
Білемін сөз бастауға һақым барын. 
Менен өзге кінәлі көп араңда, 
Кешірімді ұмыттың, жақындарым.

Қызық демен өмірдің бір өткелін, 
Сағынышпен білсең ғой күн өткенін. 
Дабыл қағып отырмын, төбе құлар, 
Түбір босап барады, тіректерім.

Менен кейін ақылын айтар аға, 
Жырақ кетсек жанымыз жай таба ма?
Жер аударған бабаңды жөн айтты деп, 
Қателігін жұртыңның қайталама!

Қалың ойға шомғанда күзді өткеріп, 
Ізгілікке бастар бар іздеп келіп. 
Сорға итерер тәкәппар қылықтарың, 
Соңдарыңнан барады тізбектеліп.

Қуанышта, қайғыда мінін теріп, 
Етін шайнап, асылған сіңір дедік.
Қайырымға шөлдеймін, ал, әйтпесе, 
Құмырсқа да жүреді күнін көріп.

Мақтан үшін енбейді кейіпке кім?
Жеңгелердің көп көрдім гөйіткенін. 
Өлең жазсам өзіме телімеңдер, 
Сендерсіңдер ең басты – кейіпкерім!

Мүсініміз бір шебер, бір ұстаның, 
Айтамын ғой жаныңның құрысқанын. 
Мейлі мені сөгіңдер, көтеремін, 
Мен сендермен біргемін, туыстарым!

ДАТ 

Қуана алмайтын досым көп, 
Күндесе алатын қасым жоқ. 
Өз жырым өзімді жылытты, 
Көргем жоқ ешкімге масыл боп. 

«Жалғызсын» десеңіз, киелі, 
Құдайға тіліңіз тиеді. 
Пайғамбар бай болған емес қой –
Мұнысын бар әлем біледі. 

Қиялдап жүргем жоқ қиырды, 
Жақтасым жаныма жиылды. 
Жазмышқа өкпелей алмаймын,
Өз еншім өзіме бұйырды. 

Кешкем жоқ елден де ерек күн, 
Өмірді сүруім керек-тін. 
Қастерлі қиямет күнінде, 
Мені ақтап алатын себеп мың. 

Біреуі бұйырмас бақ деді, 
Біреуі жаныма жат деді. 
Ал, менің пендеге өкпем жоқ, 
Сынаққа жіберген Хақ мені!!!

ЭКСПРОМТ

Соқтықпай кетсе соқыр мұң,
Ойыңды түбі оқырмын.
Айналып жүрген арманға,
Алданып қалмай отырмын.

Саған да, маған сын емес,
Көрдім дегенім құр елес.

Босағасында бір күннің,
Басталады екен бір егес.

Күйбеңім құрбан қылмақты,
Қаламым тағы үн қатты.
Өзгеге қайдам, 
Өзіме,
Сезімім сонша қымбатты.

Нәсібі болып нала, мұң,
Жеңілген сәтін санадым.
Сары бел болып сарғайып,
Сағымға ұқсап барамын.

Көңілім көкте жүр екен,
Таңдарда шық боп дір етем.
Жүректің жыры – жансақтау,
Тірлікпен қалай бір етем?

Жаныма еді еге мұң,
Жолымды неге бөгедің?
Бүр жармай қойды сүмбіл тал,
Сен айтып көрші себебін.

Сыр неге құмар құндаққа?
(Жауабы қиын жұмбақ па?).
Білетін болсаң кесіп айт,
Білмейтін болсаң тіл қатпа!

Жаратпаса да ғаріп қып,
Қасірет кидік қамып қып.
Киесін сақтай алмады,
Адамзат деген жарықтық.

Мен-дағы қайбір бөтенмін,
Күнәмді қанша көтердім...
Алма деп тұрса алма алған,
Адамның қызы екенмін.

Жайлауында деп жат елдің,
Жырымды жайға әкелдім.
Қаныммен жазып қойдым мен,
Қабырғасына пәтердің.

*  *  *
Жүректі жырмен мүсіндеп,
Шуақсыз атты қай таңым? 
Қараны көрдім... түсім деп,
Өзіме басу айтамын. 

Шындығың құнды десе ғой, 
Жасайды сорлы қолдан мұң.
Ойыма келген есек ой,
Қолымнан келмей қорландым.

Ағам атына жолатса, 
Алаңда мен де ер едім. 
Жасырын тұрып оқ атса,
Жеңіліп қала беремін. 

Жат адам жақын бір қадам,
Жанымды аққа тең дейді.
Өзім де кейде иланам,
Жақыным бірақ сенбейді.

Ызғар қарыды, көнем бе?
Жұлқынып жүрген жел өтпе.
Тамырым менің тереңде,
Айтуым соны керек пе?

Ісім аз талап, заңдармен, 
Адамның бәрін өзім деп!
Жүрегімдегі жандармен, 
Жүздеспейтұғын кезім көп.

Ғазал оқысын ғаріп кеп, 
Бұйырмаса егер бақ маған.
Сормен сыналсам жарық боп,
Ақырет күні ақталам.

Жылдарым алар әрімді, 
Орыны қалар жараның. 
Саламат қылып арымды, 
Салтанат болып қаламын.

ҚАСҚЫР

(Адам адам болғысы жоқ).
Мұңың не?
Құдайыңа қыр көрсеткен түрің бе?
Қасқыр «қасқыр» боп туылғaн о баста,
Қасқыр «қасқыр» боп өледі түбінде. 

Естен шығып кеткен сәтте ақ, қарам.
Мен де бұлбұл құспын деуге шақ қалам. 
Адам-ата алты құрлық ішінен, 
Өзіне ұқсас жаратылыс таппаған. 

(Өзімді-өзім қайрап жүрдім ақпын деп.
Мекеніме көктем келді бақ гүлдеп). 
Көкбөріге, сосын саған қараймын,
Бір алыптың бар жұмбағын тапқым кеп. 

Қыздай жігіт қиылып жүр мойылдай,
Дегеніне жеткізеді ойын қай? 

Сенің көкжал екеніңе сенейін, 
Өлсең егер жау қолында сойылмай. 

Жыртқыш болам дейсің неге бекініп?
Ақын деген – гүл, көбелек, кекілік.
Қалың қазақ қара орман болса да,
Ешкім қасқыр бола алмайды,
Өтірік! 

ҒАСЫРЫМ

От алау менің де ғасырым,
Қып-қызыл майданда жүр елім.
Булығып жылаймын жасырын,
Қазақтың үні едім! 

Жан болса жазайын, бойлайтын,
Тұйыққа тірелер жолдай бір.
Ал, өмір – театр, 
Ойнайтын,
Рөлім болмай жүр.

Ақынның жүрегі, тілегі,
«Өлеңде» бар дедім ұлы мән!
Жын-пері Қасымсып күледі,
Жолымнан бұрылам.

Обал деп ойладым түнекке әр,
Бір өлі тыныштық орнады.
Қазақты сүйетін жүрек бар,
Қажеті болмады.

Қасымға мен едім қарындас,
Көкейден кете ме қиял, ән?! 
Ата бар ауылын сағынбас,
Айтуға ұялам.

Арманның желкілдеп желегі,
Анасын баласы алдайды.
Арлы бол дегім-ақ келеді,
Ауызым бармайды.

Бұл өмір сыймай жүр үлгіме,
Қыз бен қыз – махаббат, үйленді.
Бойыма шым-шымдап сіңді де, 
Құлағым үйренді.

Күлге аунап тапқанда баласын,
Жоқ еді дестік қой қанда мін.
Көтердік нәресте наласын,
Күрсіне алмадым.

Оқыдым Қасымның хатынан,
Қан-жоса менің де кезеңім!
Төрт мезгіл ас ішіп отырам,
Өртенбей өзегім.

Алғашқы қадамнан кез інге,
Арбасқан, адасқан ару мың.
Меңіреу боп қалған өзім де,
Көмекке зәрумін.

АҒЫЛШЫН ТІЛІ

Ерен болсаң сапарыңда жол сап өт! 
Келер ғасыр,
«Қазақ – қазақ болса» деп. 
Еңбек еткен ұстаз едім еліме.

Өзге тілді түсінбеймін онша көп!
Иә, мендей құшты екен кім қайғы, 
Бөтен тірлік уақытты ұрлайды.

Миым ұғып, аузым сөйлеп тұрғанмен, 
Ағылшының жүрегіме сыймайды. 

Орыс келді,
Басқа келді,
Жетеді!
Айырылмай менен де жүр екі елі. 
Сөзін, ісін түсінбеген боламын,
Ал, әйтпесе сүйегімнен өтеді!

Білсін бәрін,
Тіршілігін оңдасын,
Өзегіне құйылмасын қорғасын.
Қытай менен ағылшынға алданып, 
Түбін білмес тек дүбәра болмасын!

Мен не деймін, 
Ал қоғамым не десін,
Тілді үйрен – 
Бұл да менің белесім!
Тек қазақты түбіменен құртуға,
Қазақ жұмыс жасап жатыр демесін. 

Жаңашылдық дейді біреу, безбедім,
Жарылқайды туғанымнан өзге кім?! 
Ана тілін менсінбеген адамдар,
Қазақпын деп санамасын өздерін!

АРБАСУ

Кіжінемін мен осы күнде кімге?
Уақыт озып барады ілгеріге. 
Мақсат деген бойға шақ болмайды ма,
Соза берем қолымды күрделіге. 

Мойындамай мейірім жоғалғанын,
Адастырды өзімді ой-арманым.
Жүзін бұрып әкеткен ағайынның,
Арқасынан қағуды қоя алмадым. 

Жаным жүдеп кеткенде жылап алам,
Таңым атса күтеді сұрақ алаң.
Мыңның мұңын жыр етіп оқып кетсем, 
Мені тыңдап тұрады бір-ақ адам. 

Көкіректі көбейіп арада кіл, 
Біреуі – дүр, біреуі – шала батыр.
Келген сайын танығым адамдарды, 
Таңданысым тым артып бара жатыр. 

Сәби жүрек көргендер секемденді,
Албастының баласы екен деді.
Қара түндей меңіреу боп алғандар,
Қараңғы жай тұрғызып мекендеді. 

Бірақ, бірақ әлемде лағыл басым!
Тағдырымның көтерсем тағында сын – 
Айуанға адамзат айналғанда, 
Адам болып кетті деп қабылдасын. 

Шындығым сол – 
Қадаса сұғын әркім,
Түсіне еніп солардың құбыламын. 
Тартысуға пәрменім жетпегенде, 
Пәтеріме қашып кеп тығыламын. 

Кейде енеді бір ой кеп санама ерен, 
Керімсалым сөйлесе пана көрем.
Құлақ кесті құл еді адам біткен, 
Ұлы ма деп Құдайдың қала берем. 

Жан мен жырдың беделін бірдей қылдым, 
Жылуы аз жаныма Күндей жырдың.
Қара өлеңнің соңында қалам ба деп,
Түн баласы көзімді ілмей жүрмін. 

Болмайды ғой үнемі торығуға, 
Мен туғалы ғаламшар толы мұңға. 
Қос сәкіде адам мен ақын отыр.
Жә, жә, бәрі өзінің орынында!

ҚҰН

Қойғанын білмей Хақ талап,
Талай мерген жүр оқ қадап.
Өзімді қойшы өрімдей,
Өлеңім қымбат боп барад.. 

Құлашты жайдым кеңге шын,
Арбасса енді ерге сын.
Сөзін де қойшы сенбеймін,
Өлең ғой менің теңдесім!

Отырыс болса бегі кем,
Орын тимейді төрінен.
Қырық Қасым бар,
Мен – жалғыз.
Қабырғам артық көбінен.

Өлең ғой менің дәуренім.
Әпенде қылды әуре күн.
Тұлпар боп тусам, ех, шіркін,
Алдын бермес ем бәйгенің!

Атам бар, ағам, құрдасым,
Ұқсайды бәрі шыңға шын.

Асырып айтсам, ал менің – 
Жүзге татиды бір басым.

Керуен сорым көшеді.
Бақытым менің бес елі.
Күләш пен Аққыз апамның,
Әлдиі едім кешегі.

Өмір өтеді қалайда,
Өлең қалады алайда!
Құнымды білгің келсе егер,
Жырымды оқы, жарай ма?

*  *  *
Дастархандас достың өзі мұңайтқысы келеді,
Қайғы құшқан кездерімде қай жақыным еледі?! 
Жалт-жұлт еткен жанарымнан жүрегімнің ішінде, 
Бағым барын көреді. 

Үнсіз қалған сәттерімді тізбектелген десін мұң,
Шындығында шығар шағы болса осы есімнің. 
Санамалап досты, қасты бөліскісі келгенді, 
Сорлы ғой деп кешірдім.

«Адалмын» деп, «арлымын» деп кімге барып ақталдым?!
Ал, әйтпесе шағынуға тұрар деген шақтар мың!
Мен анамнан адам болып тудым-дағы, адамдық – 
Кейіпімде сақталдым!

Бақталасым бал-бұл жанған жүзің не деп?.. сезікті, 
Айтпасымды айтар демей, «бақ» екенін тез ұқты. 
Мұңаймас ем, жыламас ем, құламас ем... о баста, 
Әттең кештеу кезікті. 

ОЯНЫП КЕТСЕМ...

Оянып кетсем...
Көзімді жұмып жүре тұратын шығармын,
Жарықты анық көріп тұрмын деп айқайласам да ұғар кім?

Оянып кетсем...
Алыстар еді, алыстар бәлкім қабір күн, 
Жанды, жансызды құшақтап алам, құшақтай алам, сағындым.

Оянып кетсем...
Жылап аламын, жылауда кейде жақсылық, 
Меңіреу күйден арылып алмай,
Бола ма менде басқа үміт?

Оянып кетсем...
Жайқалып, жайнап жанданатындай бар ғалам, 
Кейде сол сәтті елестетіп-ақ, көмескі етіп-ақ таң қалам.

Оянып кетсем...
Ақыным өлең оқып тұрады күмәнсіз, 
Мен үшін өлең – шынайы өмір, түсінетұғын шығарсыз.

Оянып кетсем...
Гүлдері анық ақ мата жайып еденге, 
Дұшпанымның да жүрегін езіп жылы сөз айтып көрем бе?

Оянып кетсем...
Махаббатпенен, мейірге шексіз бөленем, 
Ұйықтап тудым ба, 
Ұйықтап қалдым ба,
Ұй-ық-тап жүрмін неге мен?

Оянып кетсем...
Бөтен ойлардан болар едім ғой күнде есен, 
Бес уақыт намаз,
Бала табудан басқа ештеңе білмес ем.

Оянып кетсем...
Ырзығым деймін, ысырап деймін таласам, 
Ояну – қиын,
Әуелде дауыл тұратын болар орасан?

Оянып кетсем...
Обал бола ма?
Жолығам қандай елеске? 
Қамқор болатын – 
Қалың қазағым ұйықтап жатыр емес пе?

Адамды аяп,
Әсершіл әлем әдемі әдіс тауыпты,
Ырқына көнбей,
Алғашқы болып, оянып алу – қауіпті.

ҚИЯНАТ

Барымызды жоғалтқанда «баға» деп,
Күнтізбеден күтетінім жаңа леп.
Қиянатқа бірімізді-біріміз,
Қия алмайтын адам ек.

Бәрі пенде –
Ақындар да, адам да,
Ар іздеген қазақ әлі қараңғы, ә!
Жұқанасын тығып жүр ем асылдың,
Енді сақтай алам ба?

Меніменен бір ғұмырды сүрді үміт,
Мені адамдар көреді екен түрлі қып.
Өлеңіммен өріледі, алайда,
Бойымдағы құндылық!
Өлең – өре!

Рух!
Немесе сезім деп,
Жүрсем бе екен,
Көрсем бе екен безілдеп?
Өзім – ақын, 
Өзім және тыңдарман,
Боп отырар кезім көп.

Жат, жақыным салып көрді отқа сан,
Мейірімді жоқтап келдім жоқтасам.
Өлең жеке, кейіпкерлер бір жинақ,
Болар еді топтасам.
Ақын үшін ашылмаған сыр қайғы,
Ал, өзгелер тағы нені бұлдайды?
У ішкізем деген ниет – заңдылық,
Уақытты ұрлайды.
Барымызды жоғалтқанда «баға» деп,
Күнтізбеден күтетінім жаңа леп.
Қиянатқа бірімізді-біріміз,
Қия алмайтын адам ек.
Жарқ еткенде жалған күннің жамалы, 
Көздің жасы ішке қарай тамады.
...Қиянатқа қиып, досым көзінің,
Қиығымен қарады. 

АҚЫН МЕН ӘРТІС
(Цикл)

1
Ақын деген сөзді жеңіл демеңіз,
Жер бетінен өшпес өрнек – өлең, із.
Жұматай мен Жұмекеннің жолына,
Кім түседі, көреміз!

Жапырақтан тұрса Жерге шық тамып,
Жанның бәрін жамандықтан құтқарып.
Ақындықты атақ дедік, даңқ дедік, 
Неге ар деп ұқпадық?

«Ақын» деген алды қане, кім есім?
Жағалауға қоймас енді кемесін. 
Адам құны, ғасыр мұңы мойнында, 
Қарыздарын төлесін!

Құс жастықты келіп еді жастағым, 
Жантайтпады кеудемдегі асқақ үн.
Жақтасымды іздеп жүрмін маңайдан, 
Көтермейді бастарын.

Өлең деген – біреулерге ермек құр,
Оңды, солды қолды оңай сермеп бір,
Әр сөзімді сүйемелдеп жүрегім,
Жер-Анамды тербеп тұр.

Шықса шығар жүрегімнен бөлек үн, 
Кімге, қашан айтар екем себебін?! 
Аялаймын, аямаймын өзіммен, 
Бірге алып келемін.

Көңіліңнің кетті депсіз кетеуі, 
Маған ақыл айтпаңызшы, жетеді!

Адамзатқа сүйкімсіздеу боп алған, 
Ақынды Сор шын бақытты етеді!

2
Заманда мына қара мен ақты ал түстеп,
Аманда Ай, Күн барады өмір тартыс боп.
Тағдыр мен жырдың егесі болған ақынды,
Сомдамақ болған әртіс көп.
Алқалы топқа сөз арнап жүрген аталы,
Ақынның жанын жаулады қалай жат әні?
Періште көңіл періге қалды арбалып.
Арқама қатты батады.
Аспандық бәрі,
Күтеді үміт ел кімнен?
Ақыным, сені таниын қандай белгіңнен?
Жазылған жырдың жеңісін көрдім дей алмай,
Жемісін жедім деп жүрген.
Біреуін айтам,
Көктемде ерте бүр атты.
Енді біреуі арманын ерте құлатты.
Біреуі бірде ақ қармын деген.
Соңында,
Жоғалып кеткен сияқты.
Біреудің тағы дүбірін естіп ақын деп,
Нала мен наздың құны болар ма нақыл көп?
Өлеңі оның өзі ғой десем,
Жанына,
Жаным түршікті жақын кеп.
Біреуін көріп,
Жүректі жұлып беріп ем,
Таба алса деп теңбіл де теңбіл шеріне ем...
Ақыным маған кезіккен жоқсың,
Дұрысы – 
Тани алмадым сені мен.

3
Мен қорықтым!
«Ақын» деген алыпты,
Ақыл-есі сәл кемшіндеу шығар деп.
Кеудесінде медаль қадап алыпты,
Қасиетін қорғайтұғын тұмар ме ед(і).
Мен қорықтым,
Қатыгездеу жанардан,
Өңмеңіме тас боп қатып қадалған.
Қара өлеңнен сырт айналып кетпесем,
Әңгүдіктер шығады ғой тағы алдан.
Жо-жоқ мені Сіз түсінбей қалдыңыз,
Ақын іздеп ұстап жүрміз шамды біз.
Өлең оқып, естелікке сүйендік, 
Авторына апармады барлық із.
Жо-жоқ бізге айып таға көрмеңіз,
Кітап толы, ақын толы бөлмеміз.
Суық сұлу сөз тіркесі сықиды,
Бір-ақ ауыз жылы сөзге кендеміз!
Қайда екен ақындардың тұрағы?
Ел ішінде жыры менен жүр әні.
Аңқылдаған адам көрсем ақын деп,
Құшағыма басқым келіп тұрады.
Ия, мүмкін өлең парқын ұмыттық,
Жазам десе есерсоқтау қылық күт!
Күндіз-түні өлең оқып отырар,
Қалауымды өтем өзім – ғұрып қып!

4
Ақындарды көрдім мен,
Тобыменен.
Назданғандай көрінді көбіне өлең.
Мен жазыппын жазылып алу үшін,
Жүрек пақыр еткенде еріме елең. 
Отты өлең өмірді жарық қылып,
Тұрар болса қайтемін хал ұқтырып.

Жанардағы жасым ғой жыр жаздырған, 
Күндіз-түні кеудеме тамып тұрып. 
Басқа басқа!
Тап қазір бегім – өлең.
(Сабырлы ғып жіберген сенімі ерен!)
Қасын керіп қиядан қарамаса, 
«Қасым» жайлы мен рас не білер ем?!
Ақындарды көремін мінбеден де,
Тұрсын, Жұмаш өз бағын күрмеген бе?
Өлеңімді сүйрер ем менсіз түбі, 
Өмір сүріп кетерін білмегенде.
Ақындарды көрдім мен,
Әкімдейін,
Түсіне алсам түбі бір мақұл дейін. 
Өлең оқи алмадым.
Өкінбедім.
Өлең болып қалады атым кейін!

5
Ақыным-ай,
Сені жаман көрмеймін, 
Қылығыңды, 
Шытынаған шыдамай шыны құрлы, 
Мінезіңді, тағы да сені сүйген – 
Ұнатпайтын боп алдым ұры мұңды.
Ақыным-ай,
Саған кінә артпаймын.
«Тағдырым» деп,
Шырылдайсың «әйтпесе арлымын» деп! 
Қадамыңды алдыға бастырмайтын, 
Сырға толы қалтаңда сандығың көп. 

6
Ақыным-ай,
Мазалағым келмейді, сірә сені.
Көктем мен қыз... өлең боп бір әсері. 

Аман жүргің келеді, адал жүргің, 
Арқаңдағы – өлеңнің күнәсі еді. 
Ақыным-ай,
Ақылды боп кетесің рас кейде.
(Құшағына алардай құлаш кеуде). 
Дәтім бармай отырам, өлең үшін – 
Қызбен күліп, гүл теріп қыр ас деуге. 
Ақыным-ай,
«Сағын» десем сыңғырлап күлесің де,
Сағым қуып жазылған жыр есімде. 
Қалың топты қақ жарып өтпегенмен, 
Қара өлең бар менің де үлесімде. 
Ақыным-ай,
Поэзия – мен үшін алтын қазық.
Сөзімді ұмыт, жырымнан сыр бен наз ұқ!
Өмір өтіп барады өлшеп берген, 
Өлең оқып жүрсең ғой... өлең жазып!

7
Кітабың бар, 
Айтам талай асылдап, 
Бізден кейін ғұмыр кешер ғасырлап.
Жүрегіңнің жетімдігін жасырып,
Масайратты масыл бақ.
Кітабың бар, 
Бір кездіктің қырындай, 
Арманға арнап жыр жазылған бірыңғай.
Сары қағаз бетіндегі сағыныш, 
Сақталады құбылмай.
Қылаң беріп сәттер өткен күндерден, 
Ақ жүрегің қарайғанда бір кеммен. 
Қолыңдағы қалам қандай бақытты, 
Жазып алып үлгерген.
Ия, рас, биіктесің,
Себебі–
Кейде ақыл, кейде айла демеді.

Жиырма бір жаста жазған өлеңің,
Ақын қылып келеді.
Кеште отырмын теңбіліндей қотырдың,
Сені мақтап сайрап тұрған тотың кім?
Үйімдегі сыр сақталған жинаққа, 
Жете алмай отырмын.
Мұздай қаттың,
Муза қалай жолайды?
Ақынсың ғой!
Күнді сүйіп, өп Айды.
Өз кешіңе өзің қожа – осы сәт,
Жыр оқуға не қайғы?
Су алды ма, қуарды ма бір бұлақ?
Кеште отырмын ұша алмай, 
Тым құрақ. 
Жүргізуші тізіп шыққан атақтан, 
Сол кітабың құндырақ!
Ақын-тағдыр, жыры оның татыр мұң, 
Жұматайға сенен гөрі жақынмын. 
Кеш ортасы, қоштастым ба кім білсін, 
Шығып бара жатырмын.

8
Дүркіреді бармын деп, дауылмын деп, 
Мүсіні жоқ мүсәпір жауын күндеп.
Жер құшқан жапырақты басып өту,
Не деген ауыр міндет?! 
Қызыл-жасыл түс көрген туғанында, 
Тағдыры екен малынған сырға, мұңға. 
Ақ арманы қап қойды әжесінің, 
Оюлы сырмағында.
«Қалам» деді!
Немесе «жүрек» деді,
Жалынға орап барады күн өткелі. 
Кеудесіне құйылған күмбір күйді,
Құдайдан тілеп пе еді?

Қиқымдай қиянаты жүр есінде,
Періште мен Жыр – Ақын – 
Бір есім бе?
Жер жаһанға билігін жүргізетін,
Күш бар-тын үлесінде. 
Өгей өмір о бастан бөлектеді, 
«Мұқағали – маскүнем» демеп пе еді?! 
Арқасынан түртпектеп ақырында,
Қарызын төлетпеді. 
Сіркіреді жауын боп көктемдегі, 
(Миығынан күледі бет перделі). 
Өзін-өзі құлатты!
Сұлап жатыр – 
Өр ақын, от кеуделі. 

